
Panchatantra 1 Mitrabheda Tantra by Vishnusharman

શ્રીવિષ્ણુશર્મવિરચિતે પઞ્ચતન્ત્રે મિત્રભેદો નામ પ્રથમં તન્ત્રમ્

કથામુખમ્ ।
ૐ નમઃ શ્રીશારદાગણપતિગુરુભ્યઃ ।
મહાકવિભ્યો નમઃ ।
બ્રહ્મા રુદ્રઃ કુમારો હરિવરુણયમા વહ્નિરિન્દ્રઃ કુબેર-
શ્ચન્દ્રાદિત્યૌ સરસ્વત્યુદધિયુગનગા વાયુરુર્વી ભુજઙ્ગાઃ  ।
સિદ્ધા નદ્યોઽશ્વિનૌ શ્રીર્દિતિરદિતિસુતા   માતરશ્ચણ્ડિકાદ્યાઃ ।
વેદાસ્તીર્થાનિ યક્ષા ગણવસુમુનયઃ પાન્તુ નિત્યં ગ્રહાશ્ચ ॥
મનવે વાચસ્પતયે શુક્રાય પરાશરાય સ સુતાય ।
ચાણક્યાય ચ વિદુષે નમોઽસ્તુ નયશાસ્ત્રકર્તૃભ્યઃ ॥ ૧॥
સકલાર્થશાસ્ત્રસારં જગતિ સમાલોક્ય વિષ્ણુશર્મેદમ્ ।
તન્ત્રૈઃ પઞ્ચભિરેતૈશ્ચકાર સુમનોહરં શાસ્ત્રમ્ ॥ ૨॥
તદ્યથાનુશ્રૂયતે । અસ્તિ દાક્ષિણાત્યે જનપદે મહિલારોપ્યં નામ
નગરમ્ । તત્ર સકલાર્થિસાર્થકલ્પદ્રુમઃ   પ્રવરનૃપમુકુટમણિ-

મરીચિચયચર્ચિતચરણયુગલઃ   સકલકલાપારંગતોઽમરશક્તિ-

ર્નામ રાજા બભૂવ । તસ્ય ત્રયઃ પુત્રાઃ પરમદુર્મેધસો
વસુશક્તિરુગ્રશક્તિરનેકશક્તિશ્ચેતિ નામાનો બભૂવુઃ । અથ રાજા
તાન્ શાસ્ત્રવિમુખાનાલોક્ય સચિવાનાહૂય પ્રોવાચ - ભોઃ
જ્ઞાતમેતદ્ભવદ્ભિર્યન્મમૈતે ત્રયોઽપિ પુત્રાઃ શાસ્ત્રવિમુખા
વિવેકહીનાશ્ચ । તદેતાન્પશ્યતો મે મહદપિ રાજ્યં ન
સૌખ્યમાવહતિ । અથવા સાધ્વિદમુચ્યતે -
અજાતમૃતમૂર્ખેભ્યો મૃતાજાતૌ સુતૌ વરમ્ ।
યતસ્તૌ સ્વલ્પદુઃખાય યાવજ્જીવં જડો દહેત્ ॥ ૩॥
વરં ગર્ભસ્રાવો વરમૃતુષુ નૈવાભિગમનમ્ ।

વરં જાતઃ પ્રેતો વરમપિ ચ કન્યૈવ જનિતા ।
વરં વન્ધ્યા ભાર્યા વરમપિ ચ ગર્ભેષુ વસતિ-
ર્ન ચાવિદગ્ધાન્ રૂપદ્રવિણગુણયુક્તોઽપિ તનયઃ ॥ ૪॥
કિં  તયા ક્રિયતે ધેન્વા યા ન સૂતે ન દુગ્ધદા ।
કોઽર્થઃ પુત્રેણ જાતેન યો ન વિદ્વાન્ન ભક્તિમાન્ ॥ ૫॥
તદેતેષાં યથા બુદ્ધિપ્રબોધનં ભવતિ તથા કોઽપ્યુપા-
યોઽનુષ્ઠીયતામ્ । અત્ર ચ મદ્દત્તાં વૃત્તિં  ભુઞ્જાનાનાં
પણ્ડિતાનાં પઞ્ચશતી તિષ્ઠતિ । તતો યથા મમ મનોરથાઃ
સિદ્ધિં  યાન્તિ તથાનુષ્ઠીયતામિતિ । તત્રૈકઃ પ્રોવાચ - દેવ
દ્વાદશભિર્વર્ષૈર્વ્યાકરણં શ્રૂયતે । તતો ધર્મશાસ્ત્રાણિ
મન્વાદીન્યર્થશાસ્ત્રાણિ ચાણક્યાદીનિ કામશાસ્ત્રાણિ
વાત્સ્યાયનાદીનિ । એવં ચ તતો ધર્માર્થકામશાસ્ત્રાણિ
જ્ઞાયન્તે । તતઃ પ્રતિબોધનં ભવતિ । અથ તન્મધ્યતઃ
સુમતિર્નામ સચિવઃ પ્રાહ - અશાશ્વતોઽયં જીવવિષયઃ ।
પ્રભૂતકાલજ્ઞેયાનિ શબ્દશાસ્ત્રાણિ । તત્સઙ્ક્ષેપમાત્રં
શાસ્ત્રં કિઞ્ચિદેતેષાં પ્રબોધનાર્થં ચિન્ત્યતામિતિ ।
ઉક્તઞ્ચ યતઃ -

અનન્તપારં કિલ શબ્દ શાસ્ત્રં
સ્વલ્પં તથાયુર્બહવશ્ચ વિઘ્નાઃ ।

સારં તતો ગ્રાહ્યમપાસ્ય ફલ્ગુ
હંસૈર્યથા ક્ષીરમિવામ્બુમધ્યાત્ ॥ ૬॥

તદત્રાસ્તિ વિષ્ણુશર્મા નામ બ્રાહ્મણઃ સકલશાસ્ત્રપારં-
ગમશ્ચાત્ર સંસદિ લબ્ધકીર્તિઃ   । તસ્મૈ સમર્પયત્વેતાન્ । સ
નૂનં દ્રાક્ પ્રબુદ્ધાન્ કરિષ્યતીતિ ।સ રાજા તદાકર્ણ્ય
વિષ્ણુશર્માણમાહૂય પ્રોવાચ- ભો ભગવન્ મદનુગ્ર-
હાર્થમેતાનર્થશાસ્ત્રં પ્રતિ દ્રાગ્યથાનન્યસદૃશાન્
વિદધાસિ તથા કુરુ । તદહં ત્વાં શાસનશતેન યોજયિષ્યામિ ।
અથ વિષ્ણુશર્મા તં રાજાનમાહ - દેવ શ્રૂયતાં મે
તથ્યવચનમ્ । નાહં વિદ્યાવિક્રયં શાસનશતેનાપિ કરોમિ ।
પુનરેતાꣳસ્તવ પુત્રાન્માસષટ્કેન યદિ નીતિશાસ્ત્રજ્ઞાન્ન

કરોમિ તતઃ સ્વનામત્યાગં કરોમિ ઽથાસૌ રાજા તાં બ્રાહ્મણ-

સ્યાસંભાવ્યાં પ્રતિજ્ઞાં શ્રુત્વા સસચિવઃ પ્રહૃષ્ટો
વિસ્મયાન્વિતસ્તસ્મૈ સાદરં તાન્ કુમારાન્ સમર્પ્ય પરાં
નિર્વૃતિમાજગામ । વિષ્ણુશર્મણાપિ તાનાદાય તદર્થં
મિત્રભેદમિત્રપ્રાપ્તિકાકોલૂકીયલબ્ધપ્રણાશાપરીક્ષિતકારકાણિ
ચેતિ પઞ્ચ તન્ત્રાણિ રચયિત્વા પાઠિતાસ્તે રાજપુત્રાઃ । તેઽપિ
તાન્યધીત્ય
માસષટ્કેન યથોક્તાઃ સંવૃત્તાઃ । તતઃ પ્રભૃત્યેતત્
પઞ્ચતન્ત્રકં નામ નીતિશાસ્ત્રં બાલાવબોધનાર્થં
ભૂતલે પ્રવૃત્તમ્ । કિં  બહુના -
અધીતે ય ઇદં નિત્યં નીતિશાસ્ત્રં શ‍ૃણોતિ ચ ।
ન પરાભવમાપ્નોતિ શક્રાદપિ કદાચન ॥ ૭॥
ઇતિ કથામુખમ્ ।

મિત્રભેદઃ ।
વર્ધમાનવૃત્તાન્તઃ ।
અથાતઃ પ્રારભ્યતે મિત્રભેદો નામ પ્રથમં તન્ત્રમ્ ।
યસ્યાયમાદિમઃ શ્લોકઃ -

વર્ધમાનો મહાન્ સ્નેહઃ સિંહગોવૃષયોર્વને   ।
પિશુનેનાતિલુબ્ધેન જમ્બુકેન વિનાશિતઃ ॥ ૧॥
તદ્યથાનુશ્રૂયતે । અસ્તિ દક્ષિણાત્યે જનપદે મહિલારોપ્યં નામ
નગરમ્ । તત્ર ધર્મોપાર્જિતભૂરિવિભવો   વર્ધમાનકો નામ
વણિક્પુત્રો બભૂવ । તસ્ય કદાચિદ્રાત્રૌ શય્યારૂઢસ્ય
ચિન્તા સમુત્પન્ના । યત્પ્રભૂતેઽપિ વિત્તેઽર્થોપાયાશ્ચિન્તનીયાઃ
કર્તવ્યાશ્ચેતિ । યત ઉક્તઞ્ચ -

ન હિ તદ્વિદ્યતે કિંચિદ્યદર્થેન   ન સિધ્યતિ ।
યત્નેન મતિમાંસ્તસ્માદર્થમેકં પ્રસાધયેત્ ॥ ૨॥
યસ્યાર્થાસ્તસ્ય મિત્રાણિ યસ્યાર્થાસ્તસ્ય બાન્ધવાઃ ।
યસ્યાર્થાઃ સ પુમાꣳલ્લોકે યસ્યાર્થાઃ સ ચ પણ્ડિતઃ ॥ ૩॥

ન સા વિદ્યા ન તદ્દાનં ન તચ્છિલ્પં ન સા કલા ।
ન તત્સ્થૈર્યં હિ ધનિનાં યાચકૈર્યન્ન ગીયતે ॥ ૪॥
ઇહ લોકે હિ ધનિનાં પરોઽપિ સ્વજનાયતે ।
સ્વજનોઽપિ દરિદ્રાણાં સર્વદા દુર્જનાયતે ॥ ૫॥
અર્થેભ્યોઽપિ હિ વૃદ્ધેભ્યઃ સંવૃત્તેભ્યસ્તસ્તતઃ ।
પ્રવર્તન્તે ક્રિયાઃ સર્વાઃ પર્વતેભ્ય ઇવાપગાઃ ॥ ૬॥
પૂજ્યતે યદપૂજ્યોઽપિ યદગમ્યોઽપિ ગમ્યતે ।
વન્દ્યતે યદવન્દ્યોઽપિ સ પ્રભાવો ધનસ્ય ચ ॥ ૭॥
અશનાદિન્દ્રિયાણીવ સ્યુઃ કાર્યાણ્યખિલાન્યપિ ।
એતસ્માત્કારણાદ્વિત્તં સર્વસાધનમુચ્યતે ॥ ૮॥
અર્થાર્થી જીવલોકોઽયં શ્મશાનમપિ સેવતે ।
ત્યક્ત્વા જનયિતારં સ્વં નિઃસ્વં ગચ્છતિ દૂરતઃ ॥ ૯॥
ગતવયસામપિ પુંસાં યેષામર્થા ભવન્તિ તે તરુણાઃ ।
અર્થેન તુ યે વિહીના વૃદ્ધાસ્તે યૌવનેઽપિ સ્યુઃ ॥ ૧૦॥
સ ચાર્થઃ પુરુષાણાં ષડ્ભિરુપાયૈર્ભવતિ ભિક્ષયા
નૃપસેવયા કૃષિકર્મણા  વિદ્યોપાર્જનેન વ્યવહારેણ
વણિક્કર્મણા વા । સર્વેષામપિ તેષાં વાણિજ્યેનાતિરસ્કૃતો-
ઽર્થલાભઃ સ્યાત્ । ઉક્તઞ્ચ યતઃ -

કૃતા ભિક્ષાનેકૈર્વિતરતિ   નૃપો નોચિતમહો
કૃષિઃ  ક્લિષ્ટા વિદ્યા ગુરુવિનયવૃત્ત્યાતિવિષમા ।
કુસીદાદ્દારિદ્ર્યં પરકરગતગ્રન્થિશમના-
ન્ન મન્યે વાણિજ્યાત્કિમપિ પરમં વર્તનમિહ ॥ ૧૧॥
ઉપાયાનાં ચ સર્વેષામુપાયઃ પણ્યસંગ્રહઃ ।
ધનાર્થં શસ્યતે હ્યેકસ્તદન્યાઃ સંશયાત્મકાઃ ॥ ૧૨॥
તચ્ચ વાણિજ્યં સપ્તવિધમર્થાગમાય સ્યાત્ । તદ્યથા ગાન્ધિક-
વ્યવહારો નિક્ષેપપ્રવેશો ગોષ્ઠિકકર્મ પરિચિતગ્રાહકાગમો
મિથ્યાક્રયકથનં, કૂટતુલામાનં દેશાન્તરાદ્ભાણ્ડા-
નયનં ચેતિ । ઉક્તઞ્ચ -

પણ્યાનાં ગાન્ધિકં પણ્યં કિમન્યૈઃ કાઞ્ચનાદિભિઃ ।
યત્રૈકેન ચ યત્ક્રીતં તચ્છતેન પ્રદીયતે ॥ ૧૩॥
નિક્ષેપે પતિતે હર્મ્યે શ્રેષ્ઠી સ્તૌતિ સ્વદેવતામ્ ।
નિક્ષેપી મ્રિયતે તુભ્યં પ્રદાસ્યામ્યુપયાચિતમ્ ॥ ૧૪॥
ગોષ્ઠિકકર્મનિયુક્તઃ શ્રેષ્ઠી ચિન્તયતિ ચેતસા હૃષ્ટઃ ।
વસુધા વસુસંપૂર્ણા મયાદ્ય લબ્ધા કિમન્યેન ॥ ૧૫॥
પરિચિતમાગચ્છન્તં ગ્રાહકમુત્કણ્ઠયા વિલોક્યાસૌ ।
હૃષ્યતિ તદ્ધનલબ્ધો યદ્વત્પુત્રેણ જાતેન ॥ ૧૬॥
અન્યચ્ચ -

પૂર્ણાપૂર્ણે માને પરિચિતજનવઞ્ચનં તથા નિત્યમ્ ।
મિથ્યાક્રયસ્ય કથનં પ્રકૃતિરિયં  સ્યાત્કિરાતાનામ્ ॥ ૧૭॥
દ્વિગુણં ત્રિગુણં વિત્તં ભાણ્ડક્રયવિચક્ષણાઃ ।
પ્રાપ્નુવન્ત્યુદ્યમાલ્લોકા દૂરદેશાન્તરં ગતાઃ ॥ ૧૮॥
ઇત્યેવં સંપ્રધાર્ય મથુરાગામીનિ ભાણ્ડાન્યાદાય શુભાયાં
તિથૌ ગુરુજનાનુજ્ઞાતઃ સુરથાધિરૂઢઃ પ્રસ્થિતઃ । તસ્ય ચ
મઙ્ગલવૃષભૌ  સંજીવકનન્દકનામાનૌ ગૃહોત્પન્નૌ
ધૂર્વોઢારૌ સ્થિતૌ । તયોરેકઃ સંજીવકાભિધાનો યમુનાકચ્છ-
મવતીર્ણઃ સન્ પઙ્કપૂરમાસાદ્ય કલિતચરણો યુગભઙ્ગં
વિધાય નિષસાદ । અથ તં તદવસ્થમાલોક્ય વર્ધમાનઃ
પરં વિષાદમગમત્ । તદર્થં ચ સ્નેહાર્દ્રહૃદયસ્ત્રિરાત્રં
પ્રયાણભઙ્ગમકરોત્  । અથ તં વિષણ્ણમાલોક્ય સાર્થિકૈરભિહિતમ્ 
- ભોઃ શ્રેષ્ઠિન્ ! કિમેવં વૃષભસ્ય કૃતે સિંહવ્યાઘ્રસમાકુલે 
બહ્વપાયેઽસ્મિન્ વને સમસ્તસાર્થસ્ત્વયા સન્દેહે નિયોજિતઃ ।
ઉક્તઞ્ચ -

ન સ્વલ્પસ્ય કૃતે ભૂરિ નાશયેન્મતિમાન્નરઃ ।
એતદેવાત્ર પાણ્ડિત્યં યત્સ્વલ્પાદ્ભૂરિ રક્ષણમ્ ॥ ૧૯॥
અથાસૌ તદવધાર્ય સંજીવકસ્ય રક્ષાપુરુષાન્નિરૂપ્યા-
શેષસાર્થં નીત્વા પ્રસ્થિતઃ । અથ રક્ષાપુરુષા અપિ બહ્વપાયં
તદ્વનં વિદિત્વા સંજીવકં પરિત્યજ્ય પૃષ્ઠતો ગત્વાઽન્યેદ્યુસ્તં

સાર્થવાહં મિથ્યાઽહુઃ  - સ્વામિન્ મૃતોઽસૌ સંજીવકઃ ।
અસ્માભિસ્તુ સાર્થવાહસ્યાભીષ્ટ ઇતિ મત્વા વહ્નિના સંસ્કૃત ઇતિ ।
તચ્છ્રુત્વા  સાર્થવાહઃ કૃતજ્ઞતયા સ્નેહાર્દ્રહૃદયસ્તસ્યૌર્ધ્વ-
દેહિકક્રિયા વૃષોત્સર્ગાદિકાઃ સર્વાશ્ચકાર । સંજીવકોઽપ્યાયુઃ-
શેષતયા યમુનાસલિલમિશ્રૈઃ શિશિરતરવાતૈરાપ્યાયિતશરીરઃ
કથંચિદપ્યુત્થાય યમુનાતટમુપપેદે । તત્ર મરકતસદૃશાનિ
બાલતૃણાગ્રાણિ ભક્ષયન્કતિપયૈરહોભિર્હરવૃષભ ઇવ પીનઃ
કકુદ્માન્બલવાંશ્ચ સંવૃત્તઃ । પ્રત્યહં વલ્મીકશિખરાગ્રાણિ
શ‍ૃઙ્ગાભ્યાં  વિદારયન્ગર્જમાન આસ્તે । સાધુ ચેદમુચ્યતે -
અરક્ષિતં તિષ્ઠતિ દેવરક્ષિતં સુરક્ષિતં દેવહતં વિનશ્યતિ ।
જીવત્યનાથોઽપિ વને વિસર્જિતઃ   કૃતપ્રયત્નોઽપિ ગૃહે વિનશ્યતિ ॥ ૨૦॥
અથ કદાચિત્પિઙ્ગલકો  નામ સિંહઃ   સર્વમૃગપરિવૃતઃ
પિપાસાકુલ ઉદકપાનાર્થં યમુનાતટમવતીર્ણઃ સંજીવકસ્ય
ગમ્ભીરતરરાવં દૂરાદેવાશ‍ૃણોત્ । તચ્છ્રુત્વાઽતીવ  વ્યાકુલ-
હૃદયઃ સસાધ્વસમાકારં પ્રચ્છાદ્ય વટતલે
ચતુર્મણ્ડલાવસ્થાનેનાવસ્થિતઃ । ચતુર્મણ્ડલાવસ્થાનં
ત્વિદં સિંહઃ   સિંહાનુયાયિનઃ   કાકકરવાઃ કિંવૃત્તા   ઇતિ ।
અથ તસ્ય કરટકદમનકનામાનૌ દ્વૌ શ‍ૃગાલૌ મન્ત્રિપુત્રૌ
ભ્રષ્ટાધિકારૌ સદાનુયાયિનાવાસ્તામ્ । તૌ ચ પરસ્પરં
મન્ત્રયતઃ । તત્ર દમનકોઽબ્રવીત્ - ભદ્ર કરટક અયં
તાવદસ્મત્સ્વામી પિઙ્ગલક  ઉદકગ્રહણાર્થં યમુનાકચ્છ-
મવતીર્ય સ્થિતઃ । સ કિંનિમિત્તં   પિપાસાકુલોઽપિ નિવૃત્ત્ય
વ્યૂહરચનાં વિધાય દૌર્મનસ્યેનાભિભૂતોઽત્ર વટતલે
સ્થિતઃ । કરટક આહ - ભદ્ર કિમાવયોરનેન વ્યાપારેણ ।
ઉક્તઞ્ચ યતઃ -

અવ્યાપારેષુ વ્યાપારં યો નરઃ કર્તુમિચ્છતિ ।
સ એવ નિધનં યાતિ કીલોત્પાટીવ વાનરઃ ॥ ૨૧॥

કથા ૧
કીલોત્પાટિવાનરકથા ।

કસ્મિંશ્ચિન્નગરાભ્યાસે   કેનાપિ વણિક્પુત્રેણ તરુખણ્ડમધ્યે
દેવતાયતનં કર્તુમારબ્ધમ્ । તત્ર ચ યે કર્મકરાઃ
સ્થાપનાદયસ્તે મધ્યાહ્નવેલાયામાહારાર્થં નગરમધ્યે
ગચ્છન્તિ । અથ કદાચિત્ તત્રાનુષઙ્ગિકં  વાનરયૂથમિતશ્ચે-
તશ્ચ પરિભ્રમદાગતમ્ । તત્રૈકસ્ય કસ્યચિચ્છિલ્પિનોઽર્ધસ્ફાટિતો-
ઽઞ્જનવૃક્ષદારુમયઃ સ્તમ્ભઃ ખદિરકીલકેન મધ્યનિહિતેન
તિષ્ઠતિ । એતસ્મિન્નન્તરે તે વાનરાસ્તરુશિખરપ્રાસાદશ‍ૃઙ્ગ -
દારુપર્યન્તેષુ યથેચ્છયા ક્રીડિતુમારબ્ધાઃ । એકશ્ચ તેષાં
પ્રત્યાસન્નમૃત્યુશ્ચાપલ્યાત્તસ્મિન્નર્ધસ્ફોટિતસ્તમ્ભ ઉપવિશ્ય
પાણિભ્યાં કીલકં સંગૃહ્ય યાવદુત્પાદયિતુમારેભે તાવત્તસ્ય
સ્તમ્ભમધ્યગતવૃષણસ્ય સ્વસ્થાનાચ્ચલિતકીલકેન યદ્વૃત્તં
તત્પ્રાગેવ નિવેદિતમ્ । અતોઽહં બ્રવીમિ - અવ્યાપારેષુ ઇતિ ।
આવયોર્ભક્ષિતશેષ આહારોઽસ્ત્યેવ । તત્ કિમનેન વ્યાપારેણ ।
દમનકઆહ તત્ કિં  ભવાનાહારાર્થી કેવલમેવ । તન્ન યુક્તમ્ ।
ઉક્તઞ્ચ -

સુહૃદામુપકારકારણાદ્દ્વિષતામપ્યપકારકારણાત્  ।
નૃપસંશ્રય ઇષ્યતે બુધૈર્જઠરં કો ન બિભર્તિ  કેવલમ્ ॥ ૨૨॥
કિઞ્ચ -

યસ્મિન્ જીવન્તિ જીવન્તિ બહવઃ સોઽત્ર જીવતિ ।
વયાંસિ કિં  ન કુર્વન્તિ ચઞ્ચ્વા સ્વોદરપૂરણમ્ ॥ ૨૩॥
તથા ચ -

યજ્જીવ્યતે ક્ષણમપિ પ્રથિતં મનુષ્યૈ-
ર્વિજ્ઞાનશૌર્યવિભવાર્યગુણૈઃ   સમેતમ્ ।

તન્નામ જીવિતમિહ પ્રવદન્તિ તજ્જ્ઞાઃ
કાકોઽપિ જીવતિ ચિરાય બલિં  ચ ભુઙ્ક્તે ॥ ૨૪॥

યો નાત્મના ન ચ પરેણ ચ બન્ધુવર્ગે
દીને દયાં ન કુરુતે ન ચ મર્ત્યવર્ગે ।
કિં  તસ્ય જીવિતફલં હિ મનુષ્યલોકે
કાકોઽપિ જીવતિ ચિરાય બલિં  ચ ભુઙ્ક્તે ॥ ૨૫॥
સુપૂરા સ્યાત્કુનદિકા સુપૂરો મૂષિકાઞ્જલિઃ ।

સુસંતુષ્ટઃ કાપુરુષઃ સ્વલ્પકેનાપિ તુષ્યતિ ॥ ૨૬॥
કિઞ્ચ -

કિં  તેન જાતુ જાતેન માતુર્યૌવનહારિણા ।
આરોહતિ ન યઃ સ્વસ્ય વંશસ્યાગ્રે ધ્વજો યથા ॥ ૨૭॥
પરિવર્તિનિ   સંસારે મૃતઃ કો વા ન જાયતે ।
જાતસ્તુ ગણ્યતે સોઽત્ર યઃ સ્ફુરેચ્ચ શ્રિયાધિકઃ ॥ ૨૮॥
કિઞ્ચ -

જાતસ્ય નદીતીરે તસ્યાપિ તૃણસ્ય જન્મસાફલ્યમ્ ।
યત્સલિલમજ્જનાકુલજનહસ્તાલમ્બનં ભવતિ ॥ ૨૯॥
તથા ચ -

સ્તિમિતોન્નતસઞ્ચારા જનસન્તાપહારિણઃ ।
જાયન્તે વિરલા લોકે જલદા ઇવ સજ્જનાઃ ॥ ૩૦॥
નિરતિશયં ગરિમાણં તેન જનન્યાઃ સ્મરન્તિ વિદ્વાંસઃ ।
યત્કમપિ વહતિ ગર્ભં મહતામપિ યો ગુરુર્ભવતિ ॥ ૩૧॥
અપ્રકટીકૃતશક્તિઃ શક્તોઽપિ જનસ્તિરસ્ક્રિયાં લભતે ।
નિવસન્નન્તર્દારુણિ લઙ્ઘ્યો  વહ્નિર્ન તુ જ્વલિતઃ ॥ ૩૨॥
કરટક આહ -આવાં તાવદપ્રધાનૌ તત્કિમાવયોરનેન
વ્યાપરેણ । ઉક્તઞ્ચ -

અપૃષ્ટોઽત્રાપ્રધાનો યો બ્રૂતે રાજ્ઞઃ પુરઃ કુધીઃ ।
ન કેવલમસંમાનં લભતે ચ વિડમ્બનમ્ ॥ ૩૩॥
તથા ચ -

વચસ્તત્ર પ્રયોક્તવ્યં યત્રોક્તં લભતે ફલમ્ ।
સ્થાયી ભવતિ ચાત્યન્તં રાગઃ શુક્લપટે યથા ॥ ૩૪॥
દમનકઆહ - મા મૈવં વદ ।
અપ્રધાનઃ પ્રધાનઃ સ્યાત્સેવતે યદિ પાર્થિવમ્   ।
પ્રધાનોઽપ્યપ્રધાનઃ સ્યાદ્યદિ સેવાવિવર્જિતઃ   ॥ ૩૫॥
યત ઉક્તઞ્ચ -

આસન્નમેવ નૃપતિર્ભજતે મનુષ્યં
વિદ્યાવિહીનમકુલીનમસંસ્કૃતં વા ।

પ્રાયેણ ભૂમિપતયઃ પ્રમદા લતાશ્ચ
યત્પાર્શ્વતો ભવતિ તત્પરિવેષ્ટયન્તિ ॥ ૩૬॥

તથા ચ -

કોપપ્રસાદવસ્તૂનિ યે વિચિન્વન્તિ સેવકાઃ ।
આરોહન્તિ શનૈઃ પશ્ચાદ્ધુન્વન્તમપિ પાર્થિવમ્   ॥ ૩૭॥
વિદ્યાવતાં મહેચ્છાનાં શિલ્પવિક્રમશાલિનામ્ ।
સેવાવૃત્તિવિદાં ચૈવ નાશ્રયઃ પાર્થિવં   વિના ॥ ૩૮॥
યે જાત્યાદિમહોત્સાહાન્નરેન્દ્રાન્નોપયાન્તિ ચ ।
તેષામામરણં ભિક્ષા પ્રાયશ્ચિત્તં વિનિર્મિતમ્   ॥ ૩૯॥
યે ચ પ્રાહુર્દુરાત્માનો  દુરારાધ્યા મહીભુજઃ ।
પ્રમાદાલસ્યજાડ્યાનિ ખ્યાપિતાનિ નિજાનિ તૈઃ ॥ ૪૦॥
સર્પાન્વ્યાઘ્રાન્ગજાન્સિંહાન્   દૃષ્ટોપાયૈર્વશીકૃતાન્ ।
રાજેતિ કિયતી માત્રા ધીમતામપ્રમાદિનામ્ ॥ ૪૧॥
રાજાનમેવ સંશ્રિત્ય વિદ્વાન્યાતિ પરાં ગતિમ્ ।
વિના મલયમન્યત્ર ચન્દનં ન પ્રરોહતિ ॥ ૪૨॥
ધવલાન્યાતપત્રાણિ વાજિનશ્ચ મનોરમાઃ ।
સદા મત્તાશ્ચ માતઙ્ગાઃ  પ્રસન્ને સતિ ભૂપતૌ ॥ ૪૩॥
કરટક આહ - અથ ભવાન્કિં  કર્તુમનાઃ । સોઽબ્રવીત્ -
અદ્યાસ્મત્સ્વામી પિઙ્ગલકો  ભીતો ભીતપરિવારશ્ચ વર્તતે । તદેનં
ગત્વા ભયકારણં વિજ્ઞાય
સન્ધિવિગ્રહયાનાસનસંશ્રયદ્વૈધીભાવા-
નામેકતમેન સંવિધાસ્યે । કરટક આહ - કથં વેત્તિ
ભવાન્યદ્ભયાવિષ્ટોઽયં સ્વામી । સોઽબ્રવીત્ - જ્ઞેયં કિમત્ર ।
યત ઉક્તઞ્ચ -

ઉદીરિતોઽર્થઃ પશુનાપિ ગૃહ્યતે
હયાશ્ચ નાગાશ્ચ વહન્તિ ચોદિતાઃ ।

અનુક્તમપ્યૂહતિ પણ્ડિતો જનઃ
પરેઙ્ગિતજ્ઞાનફલા  હિ બુદ્ધયઃ ॥ ૪૪॥

તથા ચ મનુઃ (૮।૨૬) -
આકારૈરિઙ્ગિતૈર્ગત્યા  ચેષ્ટયા ભાષણેન ચ ।
નેત્રવક્ત્રવિકારૈશ્ચ લક્ષ્યતેઽન્તર્ગતં મનઃ ॥ ૪૫॥
તદદ્યૈનં ભયાકુલં પ્રાપ્ય સ્વબુદ્ધિપ્રભાવેન નિર્ભયં
કૃત્વા  વશીકૃત્ય ચ નિજાં સાચિવ્યપદવીં
સમાસાદયિષ્યામિ । કરટક આહ - અનભિજ્ઞો ભવાન્
સેવાધર્મસ્ય । તત્કથમેનં વશીકરિષ્યસિ । સોઽબ્રવીત્ -
કથમહં સેવાનભિજ્ઞઃ । મયા હિ તાતોત્સઙ્ગે  ક્રીડતા-
ઽભ્યાગતસાધૂનાં નીતિશાસ્ત્રં પઠતાં યચ્છ્રુતં
સેવાધર્મસ્ય સારં તદ્ હૃદિ સ્થાપિતમ્ । શ્રૂયતાં
તચ્ચેદમ્ -

સુવર્ણપુષ્પિતાં પૃથ્વીં  વિચિન્વન્તિ નરાસ્ત્રયઃ ।
શૂરશ્ચ કૃતવિદ્યશ્ચ યશ્ચ જાનાતિ સેવિતુમ્ ॥ ૪૬॥
સા સેવા યા પ્રભુહિતા ગ્રાહ્યા વાક્યવિશેષતઃ ।
આશ્રયેત્પાર્થિવં   વિદ્વાંસ્તદ્દ્વારેણૈવ  નાન્યથા ॥ ૪૭॥
યો ન વેત્તિ ગુણાન્યસ્ય ન તં સેવેત પણ્ડિતઃ ।
ન હિ તસ્માત્ફલં કિઞ્ચિત્સુકૃષ્ટાદૂષરાદિવ ॥ ૪૮॥
દ્રવ્યપ્રકૃતિહીનોઽપિ  સેવ્યઃ સેવ્યગુણાન્વિતઃ ।
ભવત્યાજીવનં તસ્માત્ફલં કાલાન્તરાદપિ ॥ ૪૯॥
અપિ સ્થાણુવદાસીનઃ શુષ્યન્પરિગતઃ ક્ષુધા ।
ન ત્વેવાનાત્મસમ્પન્નાદ્વૃત્તિમીહેત  પણ્ડિતઃ ॥ ૫૦॥
સેવકઃ સ્વામિનં દ્વેષ્ટિ કૃપણં પરુષાક્ષરમ્ ।
આત્માનં કિં  સ ન દ્વેષ્ટિ સેવ્યાસેવ્યં ન વેત્તિ યઃ ॥ ૫૧॥
યમાશ્રિત્ય ન વિશ્રામં ક્ષુધાર્તા યાન્તિ સેવકાઃ ।
સોઽર્કવન્નૃપતિસ્ત્યાજ્યઃ સદા પુષ્પફલોઽપિ સન્ ॥ ૫૨॥
રાજમાતરિ દેવ્યાં ચ કુમારે મુખ્યમન્ત્રિણિ ।

10 sanskritdocuments.org



શ્રીવિષ્ણુશર્મવિરચિતે પઞ્ચતન્ત્રે મિત્રભેદો નામ પ્રથમં તન્ત્રમ્

પુરોહિતે પ્રતીહારે સદા વર્તેત રાજવત્ ॥ ૫૩॥
જીવેતિ પ્રબ્રુવન્પ્રોક્તઃ કૃત્યાકૃત્યવિચક્ષણઃ ।
કરોતિ નિર્વિકલ્પં   યઃ સ ભવેદ્રાજવલ્લભઃ ॥ ૫૪॥
પ્રભુપ્રસાદજં વિત્તં સુપ્રાપ્તં યો નિવેદયેત્ ।
વસ્ત્રાદ્યં ચ દધત્યઙ્ગે  સ ભવેદ્રાજવલ્લભઃ ॥ ૫૫॥
અન્તઃપુરચરૈઃ સાર્ધં યો ન મન્ત્રં સમાચરેત્ ।
ન કલત્રૈર્નરેન્દ્રસ્ય સ ભવેદ્રાજવલ્લભઃ ॥ ૫૬॥
દ્યૂતં યો યમદૂતાભં હાલાં હાલાહલોપમામ્ ।
પશ્યેદ્દારાન્વૃથાકારાન્સ ભવેદ્રાજવલ્લભઃ ॥ ૫૭॥
યુદ્ધકાલેઽગ્રણીર્યઃ સ્યાત્સદા પૃષ્ઠાનુગઃ પુરે ।
પ્રભોર્દ્વારાશ્રિતો હર્મ્યે સ ભવેદ્રાજવલ્લભઃ ॥ ૫૮॥
સમ્મતોઽહં વિભોર્નિત્યમિતિ  મત્વા વ્યતિક્રમેત્ ।
કૃચ્છ્રેષ્વપિ  ન મર્યાદાં સ ભવેદ્રાજવલ્લભઃ ॥ ૫૯॥
દ્વેષિદ્વેષપરો નિત્યમિષ્ટાનામિષ્ટકર્મકૃત્ ।
યો નરો નરનાથસ્ય સ ભવેદ્રાજવલ્લભઃ ॥ ૬૦॥
પ્રોક્તઃ પ્રત્યુત્તરં નાહ વિરુદ્ધં પ્રભુણા ચ યઃ ।
ન સમીપે હસત્યુચ્ચૈઃ સ ભવેદ્રાજવલ્લભઃ ॥ ૬૧॥
યો રણં શરણં તદ્વન્મન્યતે ભયવર્જિતઃ   ।
પ્રવાસં સ્વપુરાવાસં સ ભવેદ્રાજવલ્લભઃ ॥ ૬૨॥
ન કુર્યાન્નરનાથસ્ય યોષિદ્ભિઃ સહ સંગતિમ્ ।
ન નિન્દાં ન વિવાદં ચ સ ભવેદ્રાજવલ્લભઃ ॥ ૬૩॥
કરટક આહ - અથ ભવાંસ્તત્ર ગત્વા કિં  તાવત્પ્રથમં
વક્ષ્યતિ તત્તાવદુચ્યતામ્ । દમનકઆહ -

ઉત્તરાદુત્તરં વાક્યં વદતાં સંપ્રજાયતે ।
સુવૃષ્ટિગુણસમ્પન્નાદ્બીજાદ્બીજમિવાપરમ્ ॥ ૬૪॥
અપાયસંદર્શનજાં વિપત્તિમુપાયસંદર્શનજાં ચ સિદ્ધિમ્ ।
મેધાવિનો નીતિગુણપ્રયુક્તાં પુરઃ સ્ફુરન્તીમિવ વર્ણયન્તિ ॥ ૬૫॥

એકેષાં વાચિ શુકવદન્યેષાં હૃદિ મૂકવત્ ।
હૃદિ વાચિ તથાન્યેષાં વલ્ગુ વલ્ગન્તિ સૂક્તયઃ ॥ ૬૬॥
ન ચાહમપ્રાપ્તકાલં વક્ષ્યે । આકર્ણિતં   મયા નીતિસારં પિતુઃ
પૂર્વમુત્સઙ્ગં  હિ નિષેવતા ।
અપ્રાપ્તકાલં વચનં બૃહસ્પતિરપિ બ્રુવન્ ।
લભતે બહ્વવજ્ઞાનમપમાનં ચ પુષ્કલમ્ ॥ ૬૭॥
કરટક આહ -

દુરારાધ્યા હિ રાજાનઃ પર્વતા ઇવ સર્વદા ।
વ્યાલાકીર્ણાઃ સુવિષમાઃ કઠિના દુષ્ટસેવિતાઃ ॥ ૬૮॥
તથા ચ -

ભોગિનઃ કઞ્ચુકાવિષ્ટાઃ કુટિલાઃ  ક્રૂરચેષ્ટિતાઃ ।
સુદુષ્ટા મન્ત્રસાધ્યાશ્ચ રાજાનઃ પન્નગા ઇવ ॥ ૬૯॥
દ્વિજિહ્વાઃ ક્રૂરકર્માણોઽનિષ્ટાશ્છિદ્રાનુસારિણઃ ।
દૂરતોઽપિ હિ પશ્યન્તિ રાજાનો ભુજગા ઇવ ॥ ૭૦॥
સ્વલ્પમપ્યપકુર્વન્તિ યેઽભીષ્ટા હિ મહીપતેઃ ।
તે વહ્નાવિવ દહ્યન્તે પતઙ્ગાઃ  પાપચેતસઃ ॥ ૭૧॥
દુરારોહં પદં રાજ્ઞાં સર્વલોકનમસ્કૃતમ્ ।
સ્વલ્પેનાપ્યપકારેણ બ્રાહ્મણ્યમિવ દુષ્યતિ ॥ ૭૨॥
દુરારાધ્યાઃ શ્રિયો રાજ્ઞાં દુરાપા દુષ્પરિગ્રહાઃ ।
તિષ્ઠન્ત્યાપ ઇવાધારે ચિરમાત્મનિ સંસ્થિતાઃ ॥ ૭૩॥
દમનકઆહ - સત્યમેતત્પરમ્ । કિં  તુ -
યસ્ય યસ્ય હિ યો ભાવસ્તેન તેન સમાચરેત્ ।
અનુપ્રવિશ્ય મેધાવી ક્ષિપ્રમાત્મવશં નયેત્ ॥ ૭૪॥
ભર્તુશ્ચિત્તાનુવર્તિત્વં   સુવૃત્તં ચાનુજીવિનામ્ ।
રાક્ષસાશ્ચાપિ ગૃહ્યન્તે નિત્યં છન્દાનુવર્તિભિઃ   ॥ ૭૫॥
સરુષિ નૃપે સ્તુતિવચનં તદભિમતે પ્રેમ તદ્દ્વિષિ  દ્વેષઃ ।
તદ્દાનસ્ય ચ શંસા અમન્ત્રતન્ત્રં વશીકરણમ્ ॥ ૭૬॥

કરટક આહ - યદ્યેવમભિમતં તર્હિ  શિવાસ્તે પન્થાનઃ
સન્તુ । યથાભિલષિતમનુષ્ઠીયતામ્ । સોઽપિ પ્રણમ્ય
પિઙ્ગલકાભિમુખં  પ્રતસ્થે । અથાગચ્છન્તં દમનક-
માલોક્ય પિઙ્ગલકો  દ્વાઃસ્થમબ્રવીત્ - અપસાર્યતાં
વેત્રલતા । અયમસ્માકં ચિરન્તનો મન્ત્રિપુત્રો દમનકોઽવ્યા-
હતપ્રવેશઃ । તત્પ્રવેશ્યતાં દ્વિતીયમણ્ડલભાગી । ઇતિ । સ
આહ - યથાવાદીદ્ભગવાનિતિ । અથોપસૃત્ય દમનકો
નિર્દિષ્ટાસને   પિઙ્ગલકં  પ્રણમ્ય પ્રાપ્તાનુજ્ઞ ઉપવિષ્ટઃ ।
સ તુ તસ્ય નખકુલિશાલઙ્કૃતં દક્ષિણપાણિમુપરિ દત્ત્વા
માનપુરઃસરમુવાચ - અપિ શિવં ભવતઃ । કસ્માચ્ચિરાદ્
દૃષ્ટોઽસિ ।દમનકઆહ- ન કિંચિદ્   દેવપાદાનામસ્માભિઃ
પ્રયોજનમ્ । પરં ભવતાં પ્રાપ્તકાલં વક્તવ્યં યત
ઉત્તમમધ્યમાધમૈઃ સર્વૈરપિ રાજ્ઞાં પ્રયોજનમ્ ।
ઉક્તઞ્ચ -

દન્તસ્ય નિષ્કોષણકેન નિત્યં
કર્ણસ્ય કણ્ડૂયનકેન વાપિ ।

તૃણેન કાર્યં ભવતીશ્વરાણાં
કિમઙ્ગવાગ્ઘસ્તવતા  નરેણ ॥ ૭૭॥

તથા વયં દેવપાદાનામન્વયાગતા ભૃત્યા આપત્સ્વપિ
પૃષ્ઠગામિનો યદ્યપિ સ્વમધિકારં ન લભામહે તથાપિ
દેવપાદાનામેતદ્યુક્તં ન ભવતિ । ઉક્તઞ્ચ -

સ્થાનેષ્વેવ નિયોક્તવ્યા ભૃત્યા આભરણાનિ ચ ।
ન હિ ચૂડામણિઃ પાદે પ્રભવામીતિ બધ્યતે ॥ ૭૮॥
યતઃ -

અનભિજ્ઞો ગુણાનાં યો ન ભૃત્યૈરનુગમ્યતે ।
ધનાઢ્યોઽપિ કુલીનોઽપિ ક્રમાયાતોઽપિ ભૂપતિઃ ॥ ૭૯॥
ઉક્તઞ્ચ -

અસમૈઃ સમીયમાનઃ સમૈશ્ચ પરિહીયમાણસત્કારઃ ।
ધુરિ યો ન યુજ્યમાનસ્ત્રિભિરર્થપતિં  ત્યજતિ ભૃત્યઃ ॥ ૮૦॥

યચ્ચાવિવેકિતયા રાજા ભૃત્યાનુત્તમપદયોગ્યાન્હીનાધમસ્થાને
નિયોજયતિ ન તે તત્રૈવ તિષ્ઠન્તિ સ ભૂપતેર્દોષો ન તેષામ્ ।
ઉક્તઞ્ચ -

કનકભૂષણસઙ્ગ્રહણોચિતો
યદિ મણિસ્ત્રપુણિ પ્રતિબધ્યતે ।

ન સ વિરૌતિ ન ચાપિ સ શોભતે
ભવતિ યોજયિતુર્વચનીયતા ॥ ૮૧॥

યચ્ચ સ્વામ્યેવં વદતિ ચિરાદ્દૃશ્યતે  । તદપિ શ્રૂયતામ્ -
સવ્યદક્ષિણયોર્યત્ર વિશેષો નાસ્તિ હસ્તયોઃ ।
કસ્તત્ર ક્ષણમપ્યાર્યો વિદ્યમાનગતિર્ભવેત્ ॥ ૮૨॥
કાચે મણિર્મણૌ કાચો યેષાં બુદ્ધિર્વિકલ્પતે   ।
ન તેષાં સન્નિધૌ ભૃત્યો નામમાત્રોઽપિ તિષ્ઠતિ ॥ ૮૩॥
પરીક્ષકા યત્ર ન સન્તિ દેશે

નાર્ઘન્તિ રત્નાનિ સમુદ્રજાનિ ।
આભીરદેશે કિલ ચન્દ્રકાન્તં

ત્રિભિર્વરાટૈર્વિપણન્તિ   ગોપાઃ ॥ ૮૪॥
લોહિતાખ્યસ્ય ચ મણેઃ પદ્મરાગસ્ય ચાન્તરમ્ ।
યત્ર નાસ્તિ કથં તત્ર ક્રિયતે રત્નવિક્રયઃ ॥ ૮૫॥
નિર્વિશેષં   યદા સ્વામી સમં ભૃત્યેષુ વર્તતે ।
તત્રોદ્યમસમર્થાનામુત્સાહઃ પરિહીયતે ॥ ૮૬॥
ન વિના પાર્થિવો   ભૃત્યૈર્ન ભૃત્યાઃ પાર્થિવં   વિના ।
તેષાં ચ વ્યવહારોઽયં પરસ્પરનિબન્ધનઃ ॥ ૮૭॥
ભૃત્યૈર્વિના   સ્વયં રાજા લોકાનુગ્રહકારિભિઃ ।
મયૂખૈરિવ દીપ્તાંશુસ્તેજસ્વ્યપિ ન શોભતે ॥ ૮૮॥
અરૈઃ સન્ધાર્યતે નાભિર્નાભૌ ચારાઃ પ્રતિષ્ઠિતાઃ ।
સ્વામિસેવકયોરેવં વૃત્તિચક્રં પ્રવર્તતે ॥ ૮૯॥
શિરસા વિધૃતા નિત્યં સ્નેહેન પરિપાલિતાઃ ।
કેશા અપિ વિરજ્યન્તે નિઃસ્નેહાઃ કિં  ન સેવકાઃ ॥ ૯૦॥

રાજા તુષ્ટો હિ ભૃત્યાનામર્થમાત્રં પ્રયચ્છતિ ।
તે તુ સંમાનમાત્રેણ પ્રાણૈરપ્યુપકુર્વતે ॥ ૯૧॥
એવં જ્ઞાત્વા નરેન્દ્રેણ ભૃત્યાઃ કાર્યા વિચક્ષણાઃ ।
કુલીનાઃ શૌર્યસંયુક્તાઃ શક્તા ભક્તાઃ ક્રમાગતાઃ ॥ ૯૨॥
યઃ કૃત્વા  સુકૃતં રાજ્ઞો દુષ્કરં હિતમુત્તમમ્ ।
લજ્જયા વક્તિ નો કિઞ્ચિત્તેન રાજા સહાયવાન્ ॥ ૯૩॥
યસ્મિન્કૃત્યં સમાવેશ્ય નિર્વિશઙ્કેન   ચેતસા ।
આસ્યતે સેવકઃ સ સ્યાત્કલત્રમિવ ચાપરમ્ ॥ ૯૪॥
યોઽનાહૂતઃ સમભ્યેતિ દ્વારિ તિષ્ઠતિ સર્વદા ।
પૃષ્ટઃ સત્યં મિતં બ્રૂતે સ ભૃત્યોઽર્હો મહીભુજામ્ ॥ ૯૫॥
અનાદિષ્ટોઽપિ ભૂપસ્ય દૃષ્ટ્વા હાનિકરં ચ યઃ ।
યતતે તસ્ય નાશાય સ ભૃત્યોઽર્હો મહીભુજામ્ ॥ ૯૬॥
તાડિતોઽપિ દુરુક્તોઽપિ દણ્ડિતોઽપિ મહીભુજા ।
યો ન ચિન્તયતે પાપં સ ભૃત્યોઽર્હો મહીભુજામ્ ॥ ૯૭॥
ન ગર્વં કુરુતે માને નાપમાને ચ તપ્યતે ।
સ્વાકારં રક્ષયેદ્યસ્તુ સ ભૃત્યોઽર્હો મહીભુજામ્ ॥ ૯૮॥
ન ક્ષુધા પીડ્યતે યસ્તુ નિદ્રયા ન કદાચન ।
ન ચ શીતાતપાદ્યૈશ્ચ સ ભૃત્યોઽર્હો મહીભુજામ્ ॥ ૯૯॥
શ્રુત્વા સાંગ્રામિકીં  વાર્તાં ભવિષ્યાં સ્વામિનં પ્રતિ ।
પ્રસન્નાસ્યો ભવેદ્યસ્તુ સ ભૃત્યોઽર્હો મહીભુજામ્ ॥ ૧૦૦॥
સીમા વૃદ્ધિં  સમાયાતિ શુક્લપક્ષ ઇવોડુરાટ્ ।
નિયોગસંસ્થિતે યસ્મિન્સ ભૃત્યોઽર્હો મહીભુજામ્ ॥ ૧૦૧॥
સીમા સંકોચમાયાતિ વહ્નૌ ચર્મ ઇવાહિતમ્ ।
સ્થિતે યસ્મિન્સ તુ ત્યાજ્યો ભૃત્યો રાજ્યં સમીહતા ॥ ૧૦૨॥
તથા શ‍ૃગાલોઽયમિતિ મન્યમાનેન મમોપરિ સ્વામિના
યદ્યવજ્ઞા ક્રિયતે તદપ્યયુક્તમ્ । ઉક્તઞ્ચ યતઃ -

કૌશેયં કૃમિજં  સુવર્ણમુપલાદ્દૂર્વાપિ  ગોરોમતઃ
પઙ્કાત્તામરસં શશાઙ્ક ઉદધેરિન્દીવરં ગોમયાત્ ।

કાષ્ઠાદગ્નિરહેઃ ફણાદપિ મણિર્ગોપિત્તતો રોચના
પ્રાકાશ્યં સ્વગુણોદયેન ગુણિનો ગચ્છન્તિ કિં  જન્મના ॥ ૧૦૩॥
મૂષિકા ગૃહજાતાપિ હન્તવ્યા સ્વાપકારિણી ।
ભક્ષ્યપ્રદાનૈર્માર્જારો હિતકૃત્પ્રાપ્યતે  જનૈઃ ॥ ૧૦૪॥
એરણ્ડભિણ્ડાર્કનલૈઃ પ્રભૂતૈરપિ સઞ્ચિતૈઃ ।
દારુકૃત્યં યથા નાસ્તિ તથૈવાજ્ઞૈઃ પ્રયોજનમ્ ॥ ૧૦૫॥
કિં  ભક્તેનાસમર્થેન કિં  શક્તેનાપકારિણા ।
ભક્તં શક્તં ચ માં રાજન્નાવજ્ઞાતું ત્વમર્હસિ ॥ ૧૦૬॥
પિઙ્ગલક  આહ - ભવત્વેવં તાવત્ । અસમર્થઃ સમર્થો વા
ચિરન્તનસ્ત્વમસ્માકં મન્ત્રિપુત્રઃ । તદ્વિશ્રબ્ધં બ્રૂહિ
યત્કિઞ્ચિદ્વક્તુકામઃ । દમનકઆહ - દેવ વિજ્ઞાપ્યં કિઞ્ચિદસ્તિ ।
પિઙ્ગલક  આહ - તન્નિવેદયાભિપ્રેતમ્ । સોઽબ્રવીત્ -
અપિ સ્વલ્પતરં કાર્યં યદ્ભવેત્પૃથિવીપતેઃ ।
તન્ન વાચ્યં સભામધ્યે પ્રોવાચેદં બૃહસ્પતિઃ ॥ ૧૦૭॥
તદૈકાન્તિકે મદ્વિજ્ઞાપ્યમાકર્ણયન્તુ દેવપાદાઃ । યતઃ -
ષટ્કર્ણો ભિદ્યતે મન્ત્રશ્ચતુષ્કર્ણઃ સ્થિરો ભવેત્ ।
તસ્માત્ સર્વપ્રયત્નેન ષટ્કર્ણં વર્જયેત્સુધીઃ ॥ ૧૦૮॥
અથ પિઙ્ગલકાભિપ્રાયજ્ઞા  વ્યાઘ્રદ્વીપિવૃકપુરઃસરા સર્વેઽપિ
તદ્વચઃ સમાકર્ણ્ય સંસદિ તત્ક્ષણાદેવ દૂરીભૂતાઃ । તતશ્ચ
દમનકઆહ - ઉદકગ્રહણાર્થં પ્રવૃત્તસ્ય સ્વામિનઃ કિમિહ
નિવૃત્ત્યાવસ્થાનમ્ । પિઙ્ગલક  આહ સવિલક્ષસ્મિતમ્- ન કિઞ્ચિદપિ ।
સોઽબ્રવીત્ - દેવ યદ્યનાખ્યેયં તત્તિષ્ઠતુ । ઉક્તઞ્ચ -

દારેષુ કિઞ્ચિત્સ્વજનેષુ કિઞ્ચિદ્ગોપ્યં વયસ્યેષુ સુતેષુ કિઞ્ચિત્ ।
યુક્તં ન વા યુક્તમિદં વિચિન્ત્ય વદેદ્વિપશ્ચિન્મહતોઽનુરોધાત્ ॥ ૧૦૯ ॥
તચ્છ્રુત્વા  પિઙ્ગલકશ્ચિન્તયામાસ - યોગ્યોઽયં દૃશ્યતે ।
તત્કથયામ્યેતસ્યાગ્રઆત્મનોઽભિપ્રાયમ્ । ઉક્તઞ્ચ -

સ્વામિનિ ગુણાન્તરજ્ઞે ગુણવતિ ભૃત્યેઽનુવર્તિનિ   કલત્રે ।
સુહૃદિ નિરન્તરચિત્તે નિવેદ્ય દુઃખં સુખી ભવતિ ॥ ૧૧૦ ॥

ભો દમનક શ‍ૃણોષિ શબ્દં દૂરાન્મહાન્તમ્ । સોઽબ્રવીત્-
સ્વામિન્ શ‍ૃણોમિ । તત્કિમ્ । પિઙ્ગલક  આહ - ભદ્ર
અહમસ્માદ્વનાદ્ગન્તુમિચ્છામિ । દમનકઆહ - કસ્માત્ ।પિઙ્ગલક
આહ - યતોઽદ્યાસ્મદ્વને કિમપ્યપૂર્વં સત્ત્વં પ્રવિષ્ટં યસ્યાયં
મહાશબ્દઃ શ્રૂયતે । તસ્ય ચ શબ્દાનુરૂપેણ પરાક્રમેણ
ભવિતવ્યમિતિ । દમનકઆહ - યચ્છબ્દમાત્રાદપિ ભયમુપગતઃ
સ્વામી તદપ્યયુક્તમ્ । ઉક્તઞ્ચ -

અમ્ભસા ભિદ્યતે સેતુસ્તથા મન્ત્રોઽપ્યરક્ષિતઃ ।
પૈશુન્યાદ્ભિદ્યતે સ્નેહો ભિદ્યતે વાગ્ભિરાતુરઃ ॥ ૧૧૧॥
તન્ન યુક્તં સ્વામિનઃ પૂર્વોપાર્જિતં   વનં ત્યક્તું યતો ભેરીવેણુ-

વીનામૃદઙ્ગતાલપટહશઙ્ખકાહલાદિભેદેન  શબ્દા
અનેકવિધા ભવન્તિ । તન્ન કેવલાચ્છબ્દમાત્રાદપિ ભેતવ્યમ્ ।
ઉક્તઞ્ચ -

અત્યુત્કટે ચ રૌદ્રે ચ શત્રૌ પ્રાપ્તે ન હીયતે ।
ધૈર્યં યસ્ય મહીનાથો ન સ યાતિ પરાભવમ્ ॥ ૧૧૨॥
દર્શિતભયેઽપિ   ધાતરિ ધૈર્યધ્વંસો ભવેન્ન ધીરાણામ્ ।
શોષિતસરસિ નિદાઘે નિતરામેવોદ્ધતઃ સિન્ધુઃ ॥ ૧૧૩॥
તથા ચ -

યસ્ય ન વિપદિ વિષાદઃ સંપદિ હર્ષો રણે ન ભીરુત્વમ્ ।
તં ભુવનત્રયતિલકં જનયતિ જનની સુતં વિરલમ્ ॥ ૧૧૪॥
તથા ચ -

શક્તિવૈકલ્યનમ્રસ્ય નિઃસારત્વાલ્લઘીયસઃ ।
જન્મિનો માનહીનસ્ય તૃણસ્ય ચ સમા ગતિઃ ॥ ૧૧૫॥
અપિ ચ -

અન્યપ્રતાપમાસાદ્ય યો દૃઢત્વં ન ગચ્છતિ ।
જતુજાભરણસ્યેવ રૂપેણાપિ હિ તસ્ય કિમ્ ॥ ૧૧૬॥
તદેવં જ્ઞાત્વા સ્વામિના ધૈર્યાવષ્ટમ્ભઃ કાર્યઃ । ન શબ્દ-
માત્રાદ્ભેતવ્યમ્ । અપિ ચ -

પૂર્વમેવ મયા જ્ઞાતં પૂર્ણમેતદ્ધિ મેદસા ।
અનુપ્રવિશ્ય વિજ્ઞાતં યાવચ્ચર્મ ચ દારુ ચ ॥ ૧૧૭॥
પિઙ્ગલક  આહ - કથમેતત્ । સોઽબ્રવીત્ -

કથા ૨
શ‍ૃગાલદુન્દુભિકથા ।
કશ્ચિદ્ગોમાયુર્નામ શ‍ૃગાલઃ ક્ષુત્ક્ષામકણ્ઠ ઇતસ્તતઃ
પરિભ્રમન્વને સૈન્યદ્વયસંગ્રામભૂમિમપશ્યત્ । તસ્યાં ચ
દુન્દુભેઃ પતિતસ્ય વાયુવશાદ્વલ્લીશાખાગ્રૈર્હન્યમાનસ્ય
શબ્દમશ‍ૃણોત્ । અથ ક્ષુભિતહૃદયશ્ચિન્તયામાસ અહો
વિનષ્ટોઽસ્મિ । તદ્યાવન્નાસ્ય પ્રોચ્ચારિતશબ્દસ્ય દૃષ્ટિગોચરે
ગચ્છામિ તાવદન્યતો વ્રજામિ । અથવા નૈતદ્યુજ્યતે સહસૈવ ।
ભયે વા યદિ વા હર્ષે સંપ્રાપ્તે યો વિમર્શયેત્ ।
કૃત્યં ન કુરુતે વેગાન્ન સ સન્તાપમાપ્નુયાત્ ॥ ૧૧૮॥
તત્તાવજ્જાનામિ કસ્યાયં શબ્દઃ । ધૈર્યમાલમ્બ્ય વિમર્શયન્-
યાવન્મન્દં મન્દં ગચ્છતિ તાવદ્દુન્દુભિમપશ્યત્  । સ ચ તં
પરિજ્ઞાય સમીપં ગત્વા સ્વયમેવ કૌતુકાદતાડયત્ । ભૂયશ્ચ
હર્ષાદચિન્તયત્ - અહો ચિરાદેતદસ્માકં મહદ્ભોજનમાપતિતમ્ ।
તન્નૂનં માંસમેદોઽસૃગ્ભિઃ પરિપૂરિતં ભવિષ્યતિ । તતઃ
પરુષચર્માવગુણ્ઠિતં તત્કથમપિ વિદાર્યૈકદેશે છિદ્રં કૃત્વા
સંહૃષ્ટમના મધ્યે પ્રવિષ્ટઃ । પરં ચર્મવિદારણતો
દંષ્ટ્રાભઙ્ગઃ   સમજનિ । અથ નિરાશીભૂતસ્તદ્દારુશેષ-
મવલોક્ય શ્લોકમેનમપઠત્ પૂર્વમેવ મયા જ્ઞાતમ્ ઇતિ । અતો ન
શબ્દમાત્રાદ્ભેતવ્યમ્ । પિઙ્ગલક  આહ- ભોઃ પશ્યાયં મમ
સર્વોઽપિ પરિગ્રહો ભયવ્યાકુલિતમનાઃ પલાયિતુમિચ્છતિ । તત્કથમહં
ધૈર્યાદવષ્ટમ્ભં કરોમિ । સોઽબ્રવીત્- સ્વામિન્નૈષામેષ દોષઃ ।
યતઃ સ્વામિસદૃશા એવ ભવન્તિ ભૃત્યાઃ । ઉક્તઞ્ચ -

અશ્વઃ શસ્ત્રં શાસ્ત્રં વીણા વાણી નરશ્ચ નારી ચ ।
પુરુષવિશેષં પ્રાપ્તા ભવન્ત્યયોગ્યાશ્ચ યોગ્યાશ્ચ ॥ ૧૧૯ ॥
તત્પૌરુષાવષ્ટમ્ભં કૃત્વા  ત્વં તાવદત્રૈવ પ્રતિપાલય

યાવદહમેતચ્છબ્દસ્વરૂપં જ્ઞાત્વા આગચ્છામિ । તતઃપશ્ચાદ્
યથોચિતં કાર્યમિતિ । પિઙ્ગલક  આહ - કિં  તત્ર ભવાન્
ગન્તુમુત્સહતે । સઆહ- કિં  સ્વામ્યાદેશાત્સદ્ભૃત્યસ્ય
કૃત્યાકૃત્યમસ્તિ । ઉક્તઞ્ચ -

સ્વામ્યાદેશાત્સુભૃત્યસ્ય ન ભીઃ સઞ્જાયતે ક્વચિત્ ।
પ્રવિશેન્મુખમાહેયં દુસ્તરં વા મહાર્ણવમ્ ॥ ૧૨૦॥
તથા ચ -

સ્વામ્યાદિષ્ટસ્તુ યો ભૃત્યઃ સમં વિષમમેવ ચ ।
મન્યતે ન સ સન્ધાર્યો ભૂભુજા ભૂતિમિચ્છતા ॥ ૧૨૧॥
પિઙ્ગલક  આહ - ભદ્રં યદ્યેવં તદ્ગચ્છ । શિવાસ્તે પન્થાનઃ
સન્ત્વિતિ । દમનકોઽપિ તં પ્રણમ્ય સંજીવકશબ્દાનુસારી
પ્રતસ્થે । અથ દમનકે ગતે ભયવ્યાકુલમનાઃ
પિઙ્ગલકશ્ચિન્તયામાસ  - અહો ન શોભનં કૃતં મયા ।
યત્તસ્ય વિશ્વાસં ગત્વાત્માભિપ્રાયો નિવેદિતઃ । કદાચિદ્
દમનકોઽયમુભયવેતનો ભૂત્વા મમોપરિ દુષ્ટબુદ્ધિઃ
સ્યાદ્ભ્રષ્ટાધિકારત્વાત્ । ઉક્તઞ્ચ -

યે ભવન્તિ મહીપસ્ય સમ્માનિતવિમાનિતાઃ ।
યતન્તે તસ્ય નાશાય કુલીના અપિ સર્વદા ॥ ૧૨૨॥
તત્તાવદસ્ય ચિકીર્ષિતં   વેત્તુમન્યત્સ્થાનાન્તરં ગત્વા
પ્રતિપાલયામિ । કદાચિદ્દમનકસ્તમાદાય માં
વ્યાપાદયિતુમિચ્છતિ । ઉક્તઞ્ચ -

ન બધ્યન્તે હ્યવિશ્વસ્તા બલિભિર્દુર્બલા અપિ ।
વિશ્વસ્તાસ્ત્વેવ બધ્યન્તે બલવન્તોઽપિ દુર્બલૈઃ ॥ ૧૨૩॥
બૃહસ્પતેરપિ પ્રાજ્ઞો ન વિશ્વાસં વ્રજેન્નરઃ ।
ય ઇચ્છેદાત્મનો વૃદ્ધિમાયુષ્યં ચ સુખાનિ ચ ॥ ૧૨૪॥
શપથૈઃ સન્ધિતસ્યાપિ ન વિશ્વાસે વ્રજેદ્રિપોઃ ।
રાજ્યલોભાદ્યતો વૃત્રઃ શક્રેણ શપથૈર્હતઃ ॥ ૧૨૫॥
ન વિશ્વાસં વિના શત્રુર્દેવાનામપિ સિધ્યતિ ।
વિશ્વાસાત્ત્રિદશેન્દ્રેણ દિતેર્ગર્ભો વિદારિતઃ ॥ ૧૨૬॥

એવં સંપ્રધાર્ય સ્થાનાન્તરં ગત્વા દમનકમાર્ગમવલોક-
યન્નેકાકી તસ્થૌ । દમનકોઽપિ સંજીવકસકાશં ગત્વા
વૃષભોઽયમિતિ પરિજ્ઞાય હૃષ્ટમના વ્યચિન્તયત્ - અહો
શોભનમાપતિતમ્ । અનેનૈતસ્ય સન્ધિવિગ્રહદ્વારેણ મમ પિઙ્ગલકો
વશ્યો ભવિષ્યતીતિ । ઉક્તઞ્ચ -

ન કૌલીનાન્ન સૌહાર્દાન્નૃપો વાક્યે પ્રવર્તતે ।
મન્ત્રિણાં યાવદભ્યેતિ વ્યસનં શોકમેવ ચ ॥ ૧૨૭॥
સદૈવાપદ્ગતો રાજા ભોગ્યો ભવતિ મન્ત્રિણામ્ ।
અત એવ હિ વાઞ્છન્તિ મન્ત્રિણઃ સાપદં નૃપમ્ ॥ ૧૨૮॥
યથા નેચ્છતિ નીરોગઃ કદાચિત્સુચિકિત્સકમ્ ।
તથાપદ્રહિતો રાજા સચિવં નાભિવાઞ્છતિ ॥ ૧૨૯॥
એવં વિચિન્તયન્પિઙ્ગલકાભિમુખઃ  પ્રતસ્થે । પિઙ્ગલકોઽપિ
તમાયાન્તં પ્રેક્ષ્ય સ્વાકારં રક્ષન્યથાપૂર્વસ્થિતઃ ।
દમનકોઽપિ પિઙ્ગલકસકાશં  ગત્વા પ્રણમ્યોપવિષ્ટઃ ।
પિઙ્ગલક  આહ- કિં  દૃષ્ટં ભવતા તત્સત્ત્વમ્ ।દમનકઆહ-
દૃષ્ટં સ્વામિપ્રસાદાત્ । પિઙ્ગલક  આહ- અપિ સત્યમ્ । દમનક
આહ- કિં  સ્વામિપાદાનામગ્રેઽસત્યં વિજ્ઞાપ્યતે । ઉક્તઞ્ચ -

અપિ સ્વલ્પમસત્યં યઃ પુરો વદતિ ભૂભુજામ્ ।
દેવાનાં ચ વિનશ્યેત સ દ્રુતં સુમહાનપિ ॥ ૧૩૦॥
તથા ચ -

સર્વદેવમયો રાજા મનુના સંપ્રકીર્તિતઃ   ।
તસ્માત્તં દેવવત્પશ્યેન્ન વ્યલીકેન કર્હિચિત્   ॥ ૧૩૧॥
સર્વદેવમયસ્યાપિ વિશેષો નૃપતેરયમ્ ।
શુભાશુભફલં સદ્યો નૃપાદ્દેવાદ્ભવાન્તરે ॥ ૧૩૨॥
પિઙ્ગલક  આહ - સત્યં દૃષ્ટં ભવિષ્યતિ ભવતા । ન દીનોપરિ
મહાન્તઃ કુપ્યન્તીતિ ન ત્વં તેન નિપાતિતઃ । યતઃ -
તૃણાનિ નોન્મૂલયતિ પ્રભઞ્જનો

મૃદૂનિ નીચૈઃ પ્રણતાનિ સર્વતઃ ।

સ્વભાવ એવોન્નતચેતસામયં
મહાન્મહત્સ્વેવ કરોતિ વિક્રમમ્ ॥ ૧૩૩॥

અપિ ચ -

ગણ્ડસ્થલેષુ મદવારિષુ બદ્ધરાગ-
મત્તભ્રમદ્ભ્રમરપાદતલાહતોઽપિ ।

કોપં ન ગચ્છતિ નિતાન્તબલોઽપિ નાગ-
સ્તુલ્યે બલે તુ બલવાન્પરિકોપમેતિ ॥ ૧૩૪॥

દમનકઆહ - અસ્ત્વેવં સ મહાત્મા વયં કૃપણાઃ । તથાપિ
સ્વામી યદિ કથયતિ તતો ભૃત્યત્વે નિયોજયામિ । પિઙ્ગલક  આહ
સોચ્છ્વાસમ્  - કિં  ભવાઞ્છક્નોત્યેવં કર્તુમ્ । દમનકઆહ -

કિમસાધ્યં બુદ્ધેરસ્તિ । ઉક્તઞ્ચ -

ન તચ્છસ્ત્રૈર્ન નાગેન્દ્રૈર્ન હયૈર્ન પદાતિભિઃ ।
કાર્યં સંસિદ્ધિમભ્યેતિ યથા બુદ્ધ્યા પ્રસાધિતમ્ ॥ ૧૩૫॥
પિઙ્ગલક  આહ - યદ્યેવં તર્હ્યમાત્યપદેઽધ્યારોપિતસ્ત્વમ્ ।
અદ્યપ્રભૃતિ પ્રસાદનિગ્રહાદિકં ત્વયૈવ કાર્યમિતિ નિશ્ચયઃ ઽથ
દમનકઃ સત્વરં ગત્વા સાક્ષેપં તમિદમાહ - એહ્યેહીતો
દુષ્ટવૃષભ । સ્વામી પિઙ્ગલકસ્ત્વામાકારયતિ  । કિં  નિઃશઙ્કો
ભૂત્વા મુહુર્મુહુર્નદસિ  વૃથા ઇતિ। તચ્છ્રુત્વા  સંજીવકોઽબ્રવીત્ -
ભદ્ર કોઽયં પિઙ્ગલકઃ  । દમનકઆહ - કિં  સ્વામિનં
પિઙ્ગલકમપિ  ન જાનાસિ । તત્ક્ષણં પ્રતિપાલય । ફલેનૈવ
જ્ઞાસ્યસિ । નન્વયં સર્વમૃગપરિવૃતો વટતલે સ્વામી
પિઙ્ગલકનામા  સિંહસ્તિષ્ઠતિ   । તચ્છ્રુત્વા  ગતાયુષમિવાત્માનં
મન્યમાનઃ સંજીવકઃ પરં વિષાદમગમત્ । આહ ચ -

ભદ્ર ભવાન્સાધુસમાચારો વચનપટુશ્ચ દૃશ્યતે । તદ્યદિ
મામવશ્યં તત્ર નયસિ તદભયપ્રદાનેન સ્વામિનઃ સકાશાત્
પ્રસાદઃ કારયિતવ્યઃ । દમનકઆહ - ભોઃ સત્યમભિહિતં
ભવતા । નીતિરેષા યતઃ -
પર્યન્તો લભ્યતે ભૂમેઃ સમુદ્રસ્ય ગિરેરપિ ।
ન કથઞ્ચિન્મહીપસ્ય ચિત્તાન્તઃ કેનચિત્ક્વચિત્ ॥ ૧૩૬॥
તત્ત્વમત્રૈવ તિષ્ઠ યાવદહં તં સમયે દૃષ્ટ્વા તતઃ

પશ્ચાત્ત્વામનયામિ ઇતિ । તથાનુષ્ઠિતે દમનકઃ પિઙ્ગલક -
સકાશં ગત્વેદમાહ - સ્વામિન્ ન તત્પ્રાકૃતં સત્ત્વમ્। સ હિ
ભગવતો મહેશ્વરસ્ય વાહનભૂતો વૃષભ ઇતિ । મયા પૃષ્ટ
ઇદમૂચે । મહેશ્વરેણ પરિતુષ્ટેન કાલિન્દીપરિસરે શષ્પાગ્રાણિ
ભક્ષયિતું સમાદિષ્ટઃ । કિં  બહુના મમ પ્રદત્તં ભગવતા
ક્રીડાર્થં વનમિદમ્ । પિઙ્ગલક  આહ સભયમ્ - સત્યં જ્ઞાતં
મયાધુના । ન દેવતાપ્રસાદં વિના શષ્પભોજિનો વ્યાલાકીર્ણ
એવંવિધે વને નિઃશઙ્કં નન્દન્તો ભ્રમન્તિ । તતસ્ત્વયા
કિમભિહિતમ્ । દમનકઆહ-સ્વામિન્ એતદભિહિતં મયા યદેતદ્વનં
ચણ્ડિકાવાહનભૂતસ્ય પિઙ્ગલકસ્ય  વિષયીભૂતમ્ । તદ્ભવાન્
અભ્યાગતઃ પ્રિયોઽતિથિઃ । તત્તસ્ય સકાશં ગત્વા ભ્રાતૃસ્નેહેનૈકત્ર
ભક્ષણપાનવિહરણક્રિયાભિરેકસ્થાનાશ્રયેણ કાલો નેયઃ ઇતિ ।
તતસ્તેનાપિ સર્વમેતત્પ્રતિપન્નમ્ । ઉક્તઞ્ચ સહર્ષં સ્વામિનઃ
સકાશાદભયદક્ષિણા દાપયિતવ્યા ઇતિ । તદત્ર સ્વામી પ્રમાણમ્।
તચ્છ્રુત્વા  પિઙ્ગલક  આહ - સાધુ સુમતે સાધુ । મન્ત્રિશ્રોત્રિય
સાધુ । મમ હૃદયેન સહ સંમન્ત્ર્ય ભવતેદમભિહિતમ્ ।
તદ્દત્તા મયા તસ્યાભયદક્ષિણા । પરં સોઽપિ મદર્થે-
ઽભયદક્ષિણાં યાચયિત્વા દ્રુતતરમાનીયતામિતિ । અથ સાધુ
ચેદમુચ્યતે -

અન્તઃસારૈરકુટિલૈરચ્છિદ્રૈઃ  સુપરીક્ષિતૈઃ ।
મન્ત્રિભિર્ધાર્યતે રાજ્યં સુસ્તમ્ભૈરિવ મન્દિરમ્ ॥ ૧૩૭॥
તથા ચ -

મન્ત્રિણાં ભિન્નસન્ધાને ભિષજાં સાન્નિપાતિકે ।
કર્મણિ વ્યજ્યતે પ્રજ્ઞા સ્વસ્થે કો વા ન પણ્ડિતઃ ॥ ૧૩૮॥
દમનકોઽપિ તં પ્રણમ્ય સંજીવકસકાશ પ્રસ્થિતઃ સહર્ષ-
મચિન્તયત્ - અહો પ્રસાદસંમુખો નઃ સ્વામી વચનવશગશ્ચ
સંવૃત્તઃ । તન્નાસ્તિ ધન્યતરો મમ । ઉક્તઞ્ચ -

અમૃતં શિશિરે વહ્નિરમૃતં પ્રિયદર્શનમ્ ।
અમૃતં રાજસંમાનમમૃતં ક્ષીરભોજનમ્ ॥ ૧૩૯॥
અથ સંજીવકસકાશમાસાદ્ય સપ્રશ્રયમુવાચ - ભો મિત્ર

પ્રાર્થિતોઽસૌ   મયા ભવદર્થે સ્વામ્યભયપ્રદાનમ્ ।
તદ્વિશ્રબ્ધં ગમ્યતામ્ ઇતિ । પરં ત્વયા રાજપ્રસાદમાસાદ્ય
મયા સહ સમયધર્મેણ વર્તિતવ્યમ્   । ન ગર્વમાસાદ્ય
સ્વપ્રભુતયા વિચરણીયમ્ । અહમપિ તવ સઙ્કેતેન સર્વાં
રાજ્યધુરમમાત્યપદવીમાશ્રિત્યોદ્ધરિષ્યામિ । એવં કૃતે
દ્વયોરપ્યાવયો રાજલક્ષ્મીર્ભોગ્યા ભવિષ્યતિ । યતઃ -
આખેટકસ્ય ધર્મેણ વિભવાઃ સ્યુર્વશે નૃણામ્ ।
નૃપ્રજાઃ પ્રેરયત્યેકો હન્ત્યન્યોઽત્ર મૃગાનિવ ॥ ૧૪૦ ॥
તથા ચ -

યો ન પૂજયતે ગર્વાદુત્તમાધમમધ્યમાન્ ।
નૃપાસન્નાત્સ માન્યોઽપિ ભ્રશ્યતે દન્તિલો યથા ॥ ૧૪૧ ॥
સંજીવકઆહ - કથમ્ એતત્ । સોઽબ્રવીત્ -

કથા ૩
દન્તિલગોરમ્ભકથા ।
અસ્ત્યત્ર ધરાતલે વર્ધમાનં નામ નગરમ્ । તત્ર દન્તિલો નામ
નાનાભાણ્ડપતિઃ સકલપુરનાયકઃ પ્રતિવસતિ સ્મ । તેન પુરકાર્યં
નૃપકાર્યં ચ કુર્વતા તુષ્ટિં  નીતાસ્તત્પુરવાસિનો લોકા નૃપતિશ્ચ ।
કિં  બહુના ન કોઽપિ તાદૃક્કેનાપિ ચતુરો દૃષ્ટો શ્રુતો વા । અથવા
સત્યમેતદુક્તમ્ -

નરપતિહિતકર્તા દ્વેષ્યતાં યાતિ લોકે
જનપદહિતકર્તા ત્યજ્યતે પાર્થિવેન્દ્રૈઃ   ।

ઇતિ મહતિ વિરોધે વર્તમાને સમાને
નૃપતિજનપદાનાં દુર્લભઃ કાર્યકર્તા ॥ ૧૪૨॥

અથૈવં ગચ્છતિ કાલે દન્તિલસ્ય કદાચિદ્વિવાહઃ સંપ્રવૃત્તઃ ।
તત્ર તેન સર્વે પુરનિવાસિનો રાજસંનિધિલોકાશ્ચ સમ્માનપુરઃ-
સરમામન્ત્ર્ય ભોજિતા વસ્ત્રાદિભિઃ સત્કૃતાશ્ચ । તતો વિવાહાનન્તરં
રાજા સાન્તઃપુરઃ સ્વગૃહમાનીયાભ્યર્ચિતઃ   । અથ તસ્ય
નૃપતેર્ગૃહસમ્માર્જનકર્તા ગોરમ્ભો નામ રાજસેવકો

ગૃહાયાતોઽપિ તેનાનુચિતસ્થાન ઉપવિષ્ટોઽવજ્ઞયાર્ધચન્દ્રં
દત્ત્વા નિઃસારિતઃ । સોઽપિ તતઃ પ્રભૃતિ નિશ્વસન્નપમાનાન્ન
રાત્રાવપ્યધિશેતે । કથં મયા તસ્ય ભાણ્ડપતે રાજપ્રસાદહાનિઃ
કર્તવ્યા ઇતિ ચિન્તયન્નાસ્તે । અથવા કિમનેન વૃથા શરીરશોષણેન ।
ન કિંચિન્મયા   તસ્યાપકર્તું શક્યમિતિ । અથવા સાધ્વિદમુચ્યતે -
યો હ્યપકર્તુમશક્તઃ કુપ્યતિ કિમસૌ નરોઽત્ર નિર્લજ્જઃ ।
ઉત્પતિતોઽપિ હિ ચણકઃ શક્તઃ કિં  ભ્રાષ્ટ્રકં ભઙ્ક્તુમ્ ॥ ૧૪૩॥
અથ કદાચિત્પ્રત્યૂષે યોગનિદ્રાં ગતસ્ય રાજ્ઞઃ શય્યાન્તે
માર્જનં કુર્વન્નિદમાહ - અહો દન્તિલસ્ય મહદ્દૃપ્તત્વં
યદ્રાજમહિષીમાલિઙ્ગતિ  । તચ્છ્રુત્વા  રાજા સસમ્ભ્રમમુત્થાય
તમુવાચ - ભો ભો ગોરમ્ભ । સત્યમેતદ્યત્ત્વયા જલ્પિતમ્ । કિં
દન્તિલેન સમાલિઙ્ગિતા  ઇતિ । ગોરમ્ભઃ પ્રાહ - દેવ રાત્રિજાગરણેન
દ્યૂતાસક્તસ્ય મે બલાન્નિદ્રા સમાયાતા । તન્ન વેદ્મિ કિં
મયાભિહિતમ્ । રાજા સેર્ષ્યં સ્વગતમેષ તાવદસ્મદ્ગૃહે -
ઽપ્રતિહતગતિસ્તથા દન્તિલોઽપિ । તત્કદાચિદનેન દેવી
સમાલિઙ્ગ્યમાના  દૃષ્ટા ભવિષ્યતિ । તેનેદમભિહિતમ્ ।
ઉક્તઞ્ચ -

યદ્વાઞ્છતિ દિવા મર્ત્યો વીક્ષતે વા કરોતિ વા ।
તત્ સ્વપ્નેઽપિ તદભ્યાસાદ્બ્રૂતે વાથ કરોતિ વા ॥ ૧૪૪॥
તથા ચ -

શુભં વા યદિ વ પાપં યન્નૃણાં હૃદિ સંસ્થિતમ્ ।
સુગૂઢમપિ તજ્જ્ઞેયં સ્વપ્નવાક્યાત્તથા મદાત્ ॥ ૧૪૫॥
અથવા સ્ત્રીણાં વિષયે કોઽત્ર સન્દેહઃ ।
જલ્પન્તિ સાર્ધમન્યેન પશ્યન્ત્યન્યં સવિભ્રમાઃ ।
હૃદ્ગતં ચિન્તયન્ત્યન્યં પ્રિયઃ કો નામ યોષિતામ્ ॥ ૧૪૬॥
અન્યચ્ચ -

એકેન સ્મિતપાટલાધરરુચો જલ્પન્ત્યનલ્પાક્ષરમ્ ।
વીક્ષન્તેઽન્યમિતઃ સ્ફુટત્કુમુદિનીફુલ્લોલ્લસલ્લોચનાઃ ।
દૂરોદારચરિત્રચિત્રવિભવં ધ્યાયન્તિ ચાન્યં ધિયા ।

કેનેત્થં પરમાર્થતોઽર્થવદિવ પ્રેમાસ્તિ વામભ્રુવામ્ ॥ ૧૪૭॥
તથા ચ -

નાગ્નિસ્તૃપ્યતિ કાષ્ઠાનાં નાપગાનાં મહોદધિઃ ।
નાન્તકઃ સર્વભૂતાનાં ન પુંસાં વામલોચના ॥ ૧૪૮॥
રહો નાસ્તિ ક્ષણો નાસ્તિ નાસ્તિ પ્રાર્થયિતા નરઃ ।
તેન નારદ નારીણાં સતીત્વમુપજાયતે ॥ ૧૪૯॥
યો મોહાન્મન્યતે મૂઢો રક્તેયં મમ કામિની ।
સ તસ્યા વશગો નિત્યં ભવેત્ક્રીડાશકુન્તવત્ ॥ ૧૫૦॥
તાસાં વાક્યાનિ કૃત્યાનિ સ્વલ્પાનિ સુગુરૂણ્યપિ ।
કરોતિ સ કૃતૈર્લોકે લઘુત્વં યાતિ સર્વતઃ ॥ ૧૫૧॥
સ્ત્રિયં ચ યઃ પ્રાર્થયતે સન્નિકર્ષં ચ ગચ્છતિ ।
ઈષચ્ચ કુરુતે સેવાં તમેવેચ્છન્તિ યોષિતઃ ॥ ૧૫૨॥
અનર્થિત્વાન્મનુષ્યાણાં   ભયાત્પરિજનસ્ય ચ ।
મર્યાદાયામમર્યાદાઃ સ્ત્રિયસ્તિષ્ઠન્તિ સર્વદા ॥ ૧૫૩॥
નાસાં કશ્ચિદગમ્યોઽસ્તિ નાસાં ચ વયસિ સ્થિતિઃ ।
વિરૂપં રૂપવન્તં વા પુમાનિત્યેવ ભુજ્યતે ॥ ૧૫૪॥
રક્તો હિ જાયતે ભોગ્યો નારીણાં શાટિકા યથા ।
ઘૃષ્યન્તે યો દશાલમ્બી નિતમ્બે વિનિવેશિતઃ ॥ ૧૫૫॥
અલક્તકો યથા રક્તો નિષ્પીડ્ય પુરુષસ્તથા ।
અબલાભિર્બલાદ્રક્તઃ પાદમૂલે નિપાત્યતે ॥ ૧૫૬॥
એવં સ રાજા બહુવિધં  વિલપ્ય તતઃ પ્રભૃતિ દન્તિલસ્ય પ્રસાદ-
પરાઙ્મુખઃ સંજાતઃ । કિં  બહુના રાજદ્વારપ્રવેશોઽપિ તસ્ય
નિવારિતઃ । દન્તિલોઽપ્યકસ્માદેવ પ્રસાદપરાઙ્મુખમવનિપતિ-
મવલોક્ય ચિન્તયામાસ - અહો સાધુ ચેદમુચ્યતે -

કોઽર્થાન્પ્રાપ્ય ન ગર્વિતો   વિષયિણઃ કસ્યાપદોઽસ્તં ગતાઃ ।
સ્ત્રીભિઃ કસ્ય ન ખણ્ડિતં ભુવિ મનઃ કો નામા રાજ્ઞાં પ્રિયઃ ।
કઃ કાલસ્ય ન ગોચરાન્તરગતઃ કોઽર્થી ગતો ગૌરવમ્ ।
કો વા દુર્જનવાગુરાસુ પતિતઃ ક્ષેમેણ યાતઃ પુમાન્ ॥ ૧૫૭॥

તથા ચ -

કાકે શૌચં દ્યૂતકારેષુ સત્યં
સર્પે ક્ષાન્તિઃ સ્ત્રીષુ કામોપશાન્તિઃ ।

ક્લીબે ધૈર્યં મદ્યપે તત્ત્વચિન્તા
રાજા મિત્રં કેન દૃષ્ટં શ્રુતં વા ॥ ૧૫૮॥

અપરં મયાસ્ય ભૂપતેરથવાન્યસ્યાપિ કસ્યચિદ્રાજસમ્બન્ધિનઃ
સ્વપ્નેઽપિ નાનિષ્ટં કૃતમ્ । તત્કિમેતત્પરાઙ્મુખો માં પ્રતિ
ભૂપતિરિતિ । એવં તં દન્તિલં કદાચિદ્રાજદ્વારે વિષ્કમ્ભિતં વિલોક્ય
સંમાર્જનકર્તા ગોરમ્ભો વિહસ્ય દ્વારપાલાનિદમૂચે - ભો ભો
દ્વારપાલાઃ રાજપ્રસાદાધિષ્ઠિતોઽયં દન્તિલઃ સ્વયં
નિગ્રહાનુગ્રહકર્તા ચ । તદનેન નિવારિતેન યથાહં તથા
યૂયમપ્યર્ધચન્દ્રભાજિનો ભવિષ્યથ । તચ્છ્રુત્વા
દન્તિલશ્ચિન્તયામાસ - નૂનમિદમસ્ય ગોરમ્ભસ્ય ચેષ્ટિતમ્ ।
અથવા સાધ્વિદમુચ્યતે -

અકુલીનોઽપિ મૂર્ખોઽપિ ભૂપાલં યોઽત્ર સેવતે ।
અપિ સંમાનહીનોઽપિ સ સર્વત્ર પ્રપૂજ્યતે ॥ ૧૫૯॥
અપિ કાપુરુષો ભીરુઃ સ્યાચ્ચેન્નૃપતિસેવકઃ ।
તથાપિ ન પરાભૂતિં  જનાદાપ્નોતિ માનવઃ ॥ ૧૬૦॥
એવં સ બહુવિધં  વિલપ્ય વિલક્ષમનાઃ સોદ્વેગો ગતપ્રભાવઃ
સ્વગૃહં નિશામુખે ગોરમ્ભમાહૂય વસ્ત્રયુગલેન
સંમાન્યેદમુવાચ - ભદ્ર મયા ન તદા ત્વં રાગવશાન્નિઃ-
સારિતઃ । યતસ્ત્વં બ્રાહ્મણાનામગ્રતોઽનુચિતસ્થાને સમુપવિષ્ટો
દૃષ્ટ ઇત્યપમાનિતઃ । તત્ક્ષમ્યતામ્ । સોઽપિ સ્વર્ગરાજ્યોપમં
તદ્વસ્ત્રયુગલમાસાદ્ય પરં પરિતોષં ગત્વા તમુવાચ - ભોઃ
શ્રેષ્ઠિન્ ક્ષાન્તં મયા તે તત્ । તદસ્ય સંમાનસ્ય કૃતે પશ્ય
મે બુદ્ધિપ્રભાવં રાજપ્રસાદં ચ । એવમુક્ત્વા સપરિતોષં
નિષ્ક્રાન્તઃ । સાધુ ચેદમુચ્યતે -
સ્તોકેનોન્નતિમાયાતિ સ્તોકેનાયાત્યધોગતિમ્ ।
અહો સસદૃશા ચેષ્ટા તુલાયષ્ટેઃ ખલસ્ય ચ ॥ ૧૬૧॥
તતશ્ચાન્યેદ્યુઃ સ ગોરમ્ભો રાજકુલં ગત્વા યોગનિદ્રાં ગતસ્ય

ભૂપતેઃ સંમાર્જનક્રિયાં કુર્વન્નિદમાહ - અહો અવિવેકોઽસ્મદ્-
ભૂપતેઃ । યત્ પુરીષોત્સર્ગમાચરંશ્ચર્ભટીભક્ષણં કરોતિ ।
તચ્છ્રુત્વા  રાજા સવિસ્મયં તમુવાચ - રે રે ગોરમ્ભ કિમપ્રસ્તુતં
લપસિ । ગૃહકર્મકરં મત્વા ત્વાં ન વ્યાપાદયામિ । કિં  ત્વયા
કદાચિદહમેવંવિધં કર્મ સમાચરન્દૃષ્ટઃ । સોઽબ્રવીત્ -
દ્યૂતાસક્તસ્ય રાત્રિજાગરણેન સંમાર્જનં કુર્વાણસ્ય મમ
બલાન્નિદ્રા સમાયાતા । તયાધિષ્ઠિતેન મયા કિંચિજ્જલ્પિતમ્   ।
તન્ન વેદ્મિ । તત્પ્રસાદં કરોતુ સ્વામી નિદ્રાપરવશસ્ય ઇતિ । એવં
શ્રુત્વા રાજા ચિન્તિતવાન્ - યન્મયા જન્માન્તરે પુરીષોત્સર્ગં કુર્વતા
કદાપિ ચિર્ભટિકા ન ભક્ષિતા । તદ્યથાયં વ્યતિકરોઽસમ્ભાવ્યો
મમાનેન મૂઢેન વ્યાહૃતઃસ્તથા દન્તિલસ્યાપીતિ નિશ્ચયઃ ।
તન્મયા ન યુક્તં કૃતં યત્સ વરાકઃ સંમાનેન વિયોજિતઃ । ન
તાદૃક્પુરુષાણામેવંવિધં ચેષ્ટિતં સમ્ભાવ્યતે । તદભાવેન
રાજકૃત્યાનિ પૌરકૃત્યાનિ સર્વાણિ શિથિલતાં વ્રજન્તિ ।
એવમનેકધા
વિમૃશ્ય દન્તિલં સમાહૂય નિજાઙ્ગવસ્ત્રાભરણાદિભિઃ  સંયોજ્ય
સ્વાધિકારે નિયોજયામાસ । અતોઽહં બ્રવીમિ યો ન પૂજયતે ગર્વાદિતિ ।
સંજીવકઆહ - ભદ્ર એવમેવૈતત્ । યદ્ભવતાભિહિતં તદેવ મયા
કર્તવ્યમિતિ । એવમભિહિતે દમનકસ્તમાદાય પિઙ્ગલકસકાશ -
મગમત્ । આહ ચ - દેવ એષ મયાનીતઃ સ સંજીવકઃ । અધુના દેવઃ
પ્રમાણમ્ । સંજીવકોઽપિ તં સાદરં પ્રણમ્યાગ્રતઃ સવિનયં
સ્થિતઃ । પિઙ્ગલકોઽપિ  તસ્ય પીનાયતકકુદ્મતો નખકુલિશાલંકૃતં
દક્ષિણપાણિમુપરિ દત્ત્વા માનપુરઃસરમુવાચ અપિ શિવં ભવતઃ ।
કુતસ્ત્વમસ્મિન્વને વિજને સમાયાતોઽસિ ।તેનાપ્યાત્મવૃત્તાન્તઃ કથિતઃ ।
યથા વર્ધમાનેન સહ વિયોગઃ સંજાતસ્તથા સર્વં નિવેદિતમ્ ।
તચ્છ્રુત્વા  પિઙ્ગલકઃ  સાદરતરં તમુવાચ - વયસ્ય ન ભેતવ્યમ્ ।
મદ્ભુજપઞ્જરપરિરક્ષિતેન યથેચ્છં ત્વયાધુના વર્તિતવ્યમ્   ।
અન્યચ્ચ નિત્યં મત્સમીપવર્તિના   ભાવ્યમ્ । યતઃ કારણાદ્બહ્વપાયં
રૌદ્રસત્ત્વનિષેવિતં વનં ગુરૂણામપિ સત્ત્વાનામસેવ્યં કુતઃ
શષ્પભોજિનામ્ । એવમુક્ત્વા સકલમૃગપરિવૃતો યમુનાકચ્છ-
મવતીર્યોદકગ્રહણં કૃત્વા  સ્વેચ્છયા તદેવ વનં પ્રવિષ્ટઃ ।
તતશ્ચ કરકટદમનકનિક્ષિપ્તરાજ્યભારઃ સંજીવિકેન સહ

સુભાષિતગોષ્ઠીમનુભવન્નાસ્તે । અથવા સાધ્વિદમુચ્યતે -
યદૃચ્છયાપ્યુપનતં સકૃત્સજ્જનસઙ્ગતમ્  ।
ભવત્યજરમત્યન્તં નાભ્યાસક્રમમીક્ષતે ॥ ૧૬૨॥
સંજીવકેનાપ્યનેકશાસ્ત્રાવગાહનાદુત્પન્નબુદ્ધિપ્રાગલ્ભ્યેન
સ્તોકૈરેવાહોભિર્મૂઢમતિઃ પિઙ્ગલકો  ધીમાંસ્તથા કૃતો યથા-
ઽરણ્યધર્માદ્વિયોજ્ય ગ્રામ્યધર્મેષુ નિયોજિતઃ । કિં  બહુના પ્રત્યહં
પિઙ્ગલકસંજીવકાવેવ  કેવલં રહસિ મન્ત્રયતઃ । શેષઃ સર્વોઽપિ
મૃગજનો દૂરીભૂતસ્તિષ્ઠતિ । કરટકદમનકાવપિ પ્રવેશં ન
લભેતે । અન્યચ્ચ સિંહપરાક્રમાભાવાત્સર્વોઽપિ   મૃગજનસ્તૌ ચ
શ‍ૃગાલૌ ક્ષુધાવ્યાધિબાધિતા એકાં દિશમાશ્રિત્ય સ્થિતાઃ ।
ઉક્તઞ્ચ -

ફલહીનં નૃપં ભૃત્યાઃ કુલીનમપિ ચોન્નતમ્ ।
સન્ત્યજ્યાન્યત્ર ગચ્છન્તિ શુષ્કં વૃક્ષમિવાણ્ડજાઃ ॥ ૧૬૩॥
તથા ચ -

અપિ સંમાનસંયુક્તાઃ કુલીના ભક્તિતત્પરાઃ ।
વૃત્તિભઙ્ગાન્મહીપાલં  ત્યજન્ત્યેવ હિ સેવકાઃ ॥ ૧૬૪॥
અન્યચ્ચ -

કાલાતિક્રમણં વૃત્તેર્યો ન કુર્વીત ભૂપતિઃ ।
કદાચિત્તં ન મુઞ્ચન્તિ ભર્ત્સિતા   અપિ સેવકાઃ ॥ ૧૬૫॥
તથા ચ કેવલં સેવકા ઇત્થંભૂતા યાવત્સમસ્તમપ્યેતજ્જગત્-
પરસ્પરં ભક્ષણાર્થં સામાદિભિરુપાયૈસ્તિષ્ઠતિ । તદ્યથા -
દેશાનામુપરિ ક્ષ્માભૃદાતુરાણાં ચિકિત્સકાઃ ।
વણિજો ગ્રાહકાણાં ચ મૂર્ખાણામપિ પણ્ડિતાઃ ॥ ૧૬૬॥
પ્રમાદિનાં તથા ચૌરા ભિક્ષુકા ગૃહમેધિનામ્ ।
ગણિકાઃ કામિનાં ચૈવ સર્વલોકસ્ય શિલ્પિનઃ ॥ ૧૬૭॥
સામાદિસજ્જિતૈઃ પાશૈઃ પ્રતીક્ષન્તે દિવાનિશમ્ ।
ઉપજીવન્તિ શક્ત્યા હિ જલજા જલદાનિવ ॥ ૧૬૮॥
અથવા સાધ્વિદમુચ્યતે -

સર્પાણાં ચ ખલાનાં ચ પરદ્રવ્યાપહારિણામ્ ।
અભિપ્રાયા ન સિધ્યન્તિ તેનેદં વર્તતે જગત્ ॥ ૧૬૯॥
અત્તું વાઞ્છતિ શામ્ભવો ગણપતેરાખું ક્ષુધાર્તઃ ફણી ।
તં ચ ક્રૌઞ્ચરિપોઃ શિખી ગિરિસુતાસિંહોઽપિ   નાગાશનમ્ ।
ઇત્થં યત્ર પરિગ્રહસ્ય ઘટના શમ્ભોરપિ સ્યાદ્ગૃહે  ।
તત્રાન્યસ્ય કથં ન ભાવિ જગતો યસ્માત્સ્વરૂપં હિ તત્ ॥ ૧૭૦॥
તતઃ સ્વામિપ્રસાદરહિતૌ ક્ષુત્ક્ષામકણ્ઠૌ પરસ્પરં કરટક-
દમનકૌ મન્ત્રયેતે । તત્ર દમનકો બ્રૂતે -આર્ય કરટક ।
આવાં તાવદપ્રધાનતાં ગતૌ । એષ પિઙ્ગલકઃ  સંજીવકા-
નુરક્તઃ સ્વવ્યાપારપરાઙ્મુખઃ સંજાતઃ । સર્વોઽપિ પરિજનો ગતઃ ।
તત્કિં  ક્રિયતે । કરટક આહ - યદ્યપિ ત્વદીયવચનં ન કરોતિ
તથાપિ સ્વામી સ્વદોષનાશાય વાચ્યઃ । ઉક્તઞ્ચ -

અશ‍ૃણ્વન્નપિ બોદ્ધવ્યો મન્ત્રિભિઃ પૃથિવીપતિઃ ।
યથા સ્વદોષનાશાય વિદુરેણામ્બિકાસુતઃ ॥ ૧૭૧॥
તથા ચ -

મદોન્મત્તસ્ય ભૂપસ્ય કુઞ્જરસ્ય ચ ગચ્છતઃ ।
ઉન્માર્ગં વાચ્યતાં યાન્તિ મહામાત્રાઃ સમીપગાઃ ॥ ૧૭૨॥
તત્ ત્વયૈષ શષ્પભોજી સ્વામિનઃ સકાશમાનીતઃ ।
તત્સ્વહસ્તેનાઙ્ગારાઃ  કર્ષિતાઃ   । દમનકઆહ - સત્યમેતત્ ।
મમાયં દોષો ન સ્વામિનઃ । ઉક્તઞ્ચ -

જમ્બૂકો હુડુયુદ્ધેન  વયં ચાષાઢભૂતિના ।
દૂતિકા પરકાર્યેણ ત્રયો દોષાઃ સ્વયં કૃતાઃ ॥ ૧૭૩॥
કરટક આહ - કથમેતત્ । સોઽબ્રવીત્ -

કથા ૪
દેવશર્મપરિવ્રાજકકથા ।
અસ્તિ કસ્મિંશ્ચિદ્વિવિક્તપ્રદેશે   મઠાયતનમ્ । તત્ર દેવશર્મા નામ
પરિવ્રાજકઃ પ્રતિવસતિ સ્મ । તસ્યાનેકસાધુજનદત્તસૂક્ષ્મવસ્ત્ર-

વિક્રયવશાત્કાલેન મહતી વિત્તમાત્રા સઞ્જાતા । તતઃ સ ન

કસ્યચિદ્વિશ્વસિતિ । નક્તં દિનં કક્ષાન્તરાત્તાં માત્રાં ન
મુઞ્ચતિ । અથવા સાધુ ચેદમુચ્યતે -
અર્થાનામર્જને દુઃખમર્જિતાનાં   ચ રક્ષણે ।
નાશે દુઃખં વ્યયે દુઃખં ધિગર્થાઃ કષ્ટસંશ્રયાઃ ॥ ૧૭૪॥
અથાઽષાઢભૂતિર્નામ પરવિત્તાપહારી ધૂર્તસ્તામર્થમાત્રાં
તસ્ય કક્ષાન્તરગતાં લક્ષયિત્વા વ્યચિન્તયત્ - કથં
મયાસ્યેયમર્થમાત્રા હર્તવ્યા ઇતિ । તદત્ર મઠે તાવદ્દૃઢશિલા -
સઞ્ચયવશાદ્ભિત્તિભેદો ન ભવતિ । ઉચ્ચૈસ્તરત્વાચ્ચ દ્વારે પ્રવેશો
ન સ્યાત્ । તદેનં માયાવચનૈર્વિશ્વાસ્યાહં   છાત્રતાં વ્રજામિ
યેન સ વિશ્વસ્તઃ કદાચિદ્વિશ્વાસમેતિ । ઉક્તઞ્ચ -

નિસ્પૃહો નાધિકારી સ્યાન્નાકામી મણ્ડનપ્રિયઃ ।
નાવિદગ્ધઃ પ્રિયં બ્રૂયાત્સ્ફુટવક્તા ન વઞ્ચકઃ ॥ ૧૭૫॥
એવં નિશ્ચિત્ય તસ્યાન્તિકમુપગમ્ય ૐ નમઃ શિવાયેતિ પ્રોચ્ચાર્ય
સાષ્ટાઙ્ગં  પ્રણમ્ય ચ સપ્રશ્રયમુવાચ - ભગવન્નસારઃ

સંસારોઽયમ્ । ગિરિનદીવેગોપમં યૌવનમ્ । તૃણાગ્નિસમં જીવિતમ્ ।
શરદભ્રચ્છાયાસદૃશા ભોગાઃ । સ્વપ્નસદૃશો મિત્રપુત્ર-
કલત્રભૃત્યવર્ગસમ્બન્ધઃ । એવં મયા સમ્યક્પરિજ્ઞાતમ્ । તત્કિં
કુર્વતો મે સંસારસમુદ્રોત્તરણં ભવિષ્યતિ । તચ્છ્રુત્વા  દેવશર્મા
સાદરમાહ - વત્સ ધન્યોઽસિ યત્પ્રથમે વયસ્યેવં વિરક્તીભાવઃ ।
ઉક્તઞ્ચ -

પૂર્વે વયસિ યઃ શાન્તઃ સ શાન્ત ઇતિ મે મતિઃ ।
ધાતુષુ ક્ષીયમાણેષુ શમઃ કસ્ય ન જાયતે ॥ ૧૭૬॥
આદૌ ચિત્તે તતઃ કાયે સતાં સંજાયતે જરા ।
અસતાં ચ પુનઃ કાયે નૈવ ચિત્તે કદાચન ॥ ૧૭૭॥
યચ્ચ માં સંસારસાગરોત્તરણોપાયં પૃચ્છસિ ।
તચ્છ્રૂયતામ્  -

શૂદ્રો વા યદિ વાન્યોઽપિ ચણ્ડાલોઽપિ જટાધરઃ ।
દીક્ષિતઃ શિવમન્ત્રેણ સ ભસ્માઙ્ગી  શિવો ભવેત્ ॥ ૧૭૮॥
ષડક્ષરેણ મન્ત્રેણ પુષ્પમેકમપિ સ્વયમ્ ।

લિઙ્ગસ્ય  મૂર્ધ્નિ  યો દદ્યાન્ન સ ભૂયોઽભિજાયતે ॥ ૧૭૯॥
તચ્છ્રુત્વાઽષાઢભૂતિસ્તત્પાદૌ  ગૃહીત્વા સપ્રશ્રયમિદમાહ-
ભગવન્ તર્હિ  દીક્ષયા મેઽનુગ્રહં કુરુ । દેવશર્મા આહ - વત્સ
અનુગ્રહં તે કરિષ્યામિ । પરન્તુ રાત્રૌ ત્વયા મઠમધ્યે ન
પ્રવેષ્ટવ્યમ્ । યત્કારણં નિઃસઙ્ગતા  યતીનાં પ્રશસ્યતે
તવ ચ મમાપિ ચ । ઉક્તઞ્ચ -

દુર્મન્ત્રાન્નૃપતિર્વિનશ્યતિ   યતિઃ સઙ્ગાત્સુતો  લાલનાત્ ।
વિપ્રોઽનધ્યયનાત્કુલં કુતનયાચ્છીલં ખલોપાસનાત્ ।
મૈત્રી ચાપ્રણયાત્સમૃદ્ધિરનયાત્સ્નેહઃ પ્રવાસાશ્રયાત્ ।
સ્ત્રી ગર્વાદનવેક્ષણાદપિ કૃષિસ્ત્યાગાત્પ્રમાદાદ્ધનમ્  ॥ ૧૮૦॥
તત્ત્વયા વ્રતગ્રહણાનન્તરં મઠદ્વારે તૃણકુટીરકે શયિતવ્યમિતિ ।
સઆહ - ભગવન્ ભવદાદેશઃ પ્રમાણમ્ । પરત્ર હિ તેન મે
પ્રયોજનમ્ । અથ કૃતશયનસમયં દેવશર્મનિગ્રહં કૃત્વા
શાસ્ત્રોક્તવિધિના શિષ્યતામનયત્ । સોઽપિ હસ્તપાદાવમર્દનાદિ-
પરિચર્યયા તં પરિતોષમનયત્ । પુનસ્તથાપિ મુનિઃ
કક્ષાન્તરાન્માત્રાં ન મુઞ્ચતિ । અથૈવં ગચ્છતિ કાલ
આષાઢભૂતિશ્ચિન્તયામાસ - અહો ન કથંચિદેષ મે
વિશ્વાસમાગચ્છતિ । તત્કિં  દિવાપિ શસ્ત્રેણ મારયામિ કિં  વા
વિષં પ્રયચ્છામિ । કિં  વા પશુધર્મેણ વ્યાપાદયામીતિ । એવં
ચિન્તયતસ્તસ્ય દેવશર્મણોઽપિ શિષ્યપુત્રઃ કશ્ચિદ્ગ્રામાદ્-
આમન્ત્રણાર્થં સમાયાતઃ। પ્રાહ ચ - ભગવન્ પવિત્રારોપણ-

કૃતે મમ ગૃહમાગમ્યતામિતિ । તચ્છ્રુત્વા  દેવશર્મા।
અષાઢભૂતિના સહ પ્રહૃષ્ટમનાઃ પ્રસ્થિતઃ । અથૈવં
તસ્ય ગચ્છતોઽગ્રે કાચિન્નદી સમાયાતા । તાં દૃષ્ટ્વા માત્રાં
કક્ષાન્તરાદવતાર્ય કન્થામધ્યે સુગુપ્તાં નિધાય સ્નાત્વા
દેવાર્ચનં વિધાય તદનન્તરમાષાઢભૂતિમિદમાહ - ભો
આષાઢભૂતે યાવદહં પુરીષોત્સર્ગં કૃત્વા  સમાગચ્છામિ
તાવદેષા કન્થા યોગેશ્વરસ્ય સાવધાનતયા રક્ષણીયા ।
ઇત્યુક્ત્વા ગતઃ । આષાઢભૂતિરપિ તસ્મિન્નદર્શનીભૂતે
માત્રામાદાય સત્વરં પ્રસ્થિતઃ । દેવશર્માઽપિ છાત્રગુણાનુ-
રઞ્જિતમનાઃ સુવિશ્વસ્તો યાવદુપવિષ્ટસ્તિષ્ઠતિ તાવત્સુવર્ણરોમ-

દેહયૂથમધ્યે હુડુયુદ્ધમપશ્યત્  । અથ રોષવશાદ્ધુડુ-
યુગલસ્ય દૂરમપસરણં કૃત્વા  ભૂયોઽપિ સમુપેત્ય
લલાટપટ્ટાભ્યાં પ્રહરતો ભૂરિ રુધિરં પતતિ । તચ્ચ જમ્બૂકો
જિહ્વાલૌલ્યેન રઙ્ગભૂમિં   પ્રવેશ્યાસ્વાદયતિ । દેવશર્માઽપિ
તદાલોક્ય વ્યચિન્તયત્ - અહો મન્દમતિરયં જમ્બૂકઃ । યદિ
કથમપ્યનયોઃ સઙ્ઘટ્ટે  પતિષ્યતિ તન્નૂનં મૃત્યુમવાપ્સ્યતીતિ
વિતર્કયામિ । ક્ષણાન્તરે ચ તથૈવ રક્તાસ્વાદનલૌલ્યાન્મધ્યે
પ્રવિશંસ્તયોઃ શિરઃસમ્પાતે પતિતો મૃતશ્ચ શ‍ૃગાલઃ ।
દેવશર્માઽપિ તં શોચમાનો માત્રામુદ્દિશ્ય શનૈઃ શનૈઃ
પ્રસ્થિતો યાવદાષાઢભૂતિં  ન પશ્યતિ તતશ્ચૌત્સુક્યેન
શૌચં વિધાય યાવત્કન્થામાલોકયતિ તાવન્માત્રાં ન
પશ્યતિ । તતશ્ચ હા હા મુષિતોઽસ્મીતિ જલ્પન્પૃથિવીતલે મૂર્ચ્છયા
નિપપાત । તતઃ ક્ષણાચ્ચેતનાં લબ્ધ્વા ભૂયોઽપિ સમુત્થાય
ફૂત્કર્તુમારબ્ધઃ - ભો આષાઢભૂતે ક્વ માં વઞ્ચયિત્વા
ગતોઽસિ । તદ્દેહિ મે પ્રતિવચનમ્ । એવં બહુ વિલપ્ય તસ્ય પદપદ્ધતિ-
મન્વેષયન્શનૈઃ શનૈઃ પ્રસ્થિતઃ । અથૈવ ગચ્છન્સાયન્તનસમયે
કઞ્ચિદ્ગ્રામમાસસાદ । અથ તસ્માદ્ગ્રામાત્કશ્ચિત્કૌલિકઃ સભાર્યો
મદ્યપાનકૃતે સમીપવર્તિનિ   નગરે પ્રસ્થિતઃ । દેવશર્માઽપિ તમાલોક્ય
પ્રોવાચ - ભો ભદ્ર વયં સૂર્યોઢા અતિથયસ્તવાન્તિકં પ્રાપ્તાઃ । ન
કમપ્યત્ર ગ્રામે જાનીમઃ । તદ્ગૃહ્યતામતિથિધર્મઃ  । ઉક્તઞ્ચ -

સમ્પ્રાપ્તો યોઽતિથિઃ સાયં સૂર્યોઢે ગૃહમેધિનામ્ ।
પૂજયા તસ્ય દેવત્વં પ્રયાન્તિ ગૃહમેધિનઃ ॥ ૧૮૧॥
તથા ચ -

તૃણાનિ ભૂમિરુદકં વાક્ચતુર્થી ચ સૂનૃતા ।
સતામેતાનિ હર્મ્યેષુ નોચ્છિદ્યન્તે કદાચન ॥ ૧૮૨॥
સ્વાગતેનાગ્નયસ્તૃપ્તા આસનેન શતક્રતુઃ ।
પાદશૌચેન પિતરોઽર્ઘાચ્છમ્ભુસ્તથાતિથેઃ ॥ ૧૮૩॥
કૌલિકોઽપિ તચ્છ્રુત્વા  ભાર્યામાહ - પ્રિયે ગચ્છ ત્વમતિથિમાદાય
ગૃહં પ્રતિ પાદશૌચભોજનશયનાદિભિઃ સત્કૃત્ય ત્વં તત્રૈવ
તિષ્ઠ । અહં તવ કૃતે પ્રભૂતમદ્યમાનેષ્યામિ । એવમુક્ત્વા

પ્રસ્થિતઃ । સાઽપિ ભાર્યા પુંશ્ચલી તમાદાય પ્રહસિતવદના
દેવદત્તં મનસિ ધ્યાયન્તી ગૃહં પ્રતિ પ્રતસ્થે । અથવા સાધુ
ચેદમુચ્યતે -

દુર્દિવસે   ઘનતિમિરે દુઃસંચારાસુ નગરવીથીષુ ।
પત્યુર્વિદેશગમને   પરમસુખં જઘનચપલાયાઃ ॥ ૧૮૪॥
તથા ચ -

પર્યઙ્કેષ્વાસ્તરણં પતિમનુકૂલં મનોહરં શયનમ્ ।
તૃણમિવ લઘુ મન્યન્તે કામિન્યશ્ચૌર્યરતલુબ્ધાઃ ॥ ૧૮૫॥
તથા ચ -

કેલિં  પ્રદહતિ લજ્જા શ‍ૃઙ્ગારોઽસ્થીનિ  ચાટવઃ કટવઃ ।
વન્ધત્રયાઃ પરિતોષો ન કિંચિદિષ્ટં   ભવેત્પત્યૌ ॥ ૧૮૬॥
કુલપતનં જનગર્હાં બન્ધનમપિ જીવિતવ્યસન્દેહમ્ ।
અઙ્ગીકરોતિ  કુલટા સતતં પરપુરુષસંસક્તા ॥ ૧૮૭॥
અથ કૌલિકભાર્યા ગૃહં ગત્વા દેવશર્મણે ગતાસ્તરણં
ભગ્નાં ચ ખટ્વાં સમર્પ્યેદમાહ - ભો ભગવન્ યાવદહં
સ્વસખીં ગ્રામાદભ્યાગતાં સમ્ભાવ્ય દ્રુતમાગચ્છામિ
તાવત્ત્વયા મદ્ગૃહેઽપ્રમત્તેન  ભાવ્યમ્ । એવમભિધાય
શ‍ૃઙ્ગારવિધિં   વિધાય યાવદ્દેવદત્તમુદ્દિશ્ય વ્રજતિ
તાવત્તદ્ભર્તા સંમુખો મદવિહ્વલાઙ્ગો  મુક્તકેશઃ પદે
પદે પ્રસ્ખલન્ગૃહીતમદ્યભાણ્ડઃ સમભ્યેતિ । તં ચ
દૃષ્ટ્વા સા દ્રુતતરં વ્યાઘુટ્ય સ્વગૃહં પ્રવિશ્ય
મુક્તશ‍ૃઙ્ગારવેશા  યથાપૂર્વમભવત્ । કૌલિકોઽપિ તાં
પલાયમાનાં કૃતાદ્ભુતશ‍ૃઙ્ગારાં  વિલોક્ય પ્રાગેવ
કર્ણપરમ્પરયા તસ્યાઃ શ્રુતાવપવાદક્ષુભિતહૃદયઃ
સ્વાકારં નિગૂહમાનઃ સદૈવાસ્તે । તતશ્ચ તથાવિધં
ચેષ્ટિતમવલોક્ય દૃષ્ટપ્રત્યયઃ ક્રોધવશગો ગૃહં પ્રવિશ્ય
તામુવાચ -આઃ પાપે પુંશ્ચલિ ક્વ પ્રસ્થિતાસિ ।સા પ્રોવાચ - અહં
ત્વત્સકાશાદાગતા ન કુત્રચિદપિ નિર્ગતા । તત્કથં મદ્યપાન-
વશાદપ્રસ્તુતં વદસિ । અથવા સાધ્વિદમુચ્યતે -

વૈકલ્યં ધરણીપાતમયથોચિતજલ્પનમ્ ।
સંનિપાતસ્ય ચિહ્નાનિ મદ્યં સર્વાણિ દર્શયેત્ ॥ ૧૮૮॥
કરસ્પન્દોઽમ્બરત્યાગસ્તેજોહાનિઃ સરાગતા ।
વારુણીસઙ્ગજાવસ્થા  ભાનુનાપ્યનુભૂયતે ॥ ૧૮૯॥
સોઽપિ તચ્છ્રુત્વા  પ્રતિકૂલવચનં વેશવિપર્યયં ચાવલોક્ય તમાહ -

પુંશ્ચલિ ચિરકાલં શ્રુતો મયા તવાપવાદઃ । તદદ્ય સ્વયં
સઞ્જાતપ્રત્યયસ્તવ યથોચિતં નિગ્રહં કરોમિ । ઇત્યભિધાય
લગુડપ્રહારૈસ્તાં જર્જરિતદેહાં વિધાય સ્થૂણયા સહ
દૃઢબન્ધનેન બદ્ધ્વા સોઽપિ મદવિહ્વલો નિદ્રાવશમગમત્ ।
એતસ્મિન્નન્તરે તસ્યાઃ સખી નાપિતી કૌલિકં નિદ્રાવશં વિજ્ઞાય
તાં ગત્વેદમાહ - સખિ સ દેવદત્તસ્તસ્મિન્સ્થાને ત્વાં પ્રતીક્ષતે ।
તચ્છીઘ્રમાગમ્યતામિતિ । સા ચાહ - પશ્ય મમાવસ્થામ્ ।
તત્કથં ગચ્છામિ । તદ્ગત્વા બ્રૂહિ તં કામિનં યદસ્યાં રાત્રૌ
ન ત્વયા સહ સમાગમઃ । નાપિતી પ્રાહ - સખિ, મા મૈવં વદ ।
નાયં કુલટાધર્મઃ । ઉક્તઞ્ચ -

વિષમસ્થસ્વાદુફલગ્રહણવ્યવસાયનિશ્ચયો યેષામ્ ।
ઉષ્ટ્રાણામિવ  તેષાં મન્યેઽહં શંસિતં જન્મ ॥ ૧૯૦॥
તથા ચ -

સન્દિગ્ધે પરલોકે જનાપવાદે ચ જગતિ બહુચિત્રે  ।
સ્વાધીને પરરમણે ધન્યાસ્તારુણ્યફલભાજઃ ॥ ૧૯૧॥
અન્યચ્ચ -

યદિ ભવતિ દૈવયોગાત્પુમાન્વિરૂપોઽપિ બન્ધકો રહસિ ।
ન તુ કૃચ્છ્રાદપિ   ભદ્રં નિજકાન્તં સા ભજત્યેવ ॥ ૧૯૨॥
સાઽબ્રવીત્ - યદ્યેવં તર્હિ  કથય કથં દૃઢબન્ધનબદ્ધા સતી
તત્ર ગચ્છામિ । સન્નિહિતશ્ચાયં પાપાત્મા મત્પતિઃ । નાપિત્યાહ -

સખિ મદવિહ્વલોઽયં સૂર્યકરસ્પૃષ્ટઃ પ્રબોધં યાસ્યતિ । તદહં
ત્વમુન્મોચયામિ । મામાત્મસ્થાને બદ્ધ્વા દ્રુતતરં દેવદત્તં
સમ્ભાવ્યાગચ્છ । સાઽબ્રવીદેવમસ્ત્વિતિ । તદનુ સા નાપિતી તાં
સ્વસખીં બન્ધનાદ્વિમોચ્ય તસ્યાઃ સ્થાને યથાપૂર્વમાત્માનં

બદ્ધ્વા તાં દેવદત્તસકાશે સઙ્કેતસ્થાનં પ્રેષિતવતી ।
તથાનુષ્ઠિતે કૌલિકઃ કસ્મિંશ્ચિત્ક્ષણે   સમુત્થાય કિંચિદ્ગતકોપો 
વિમદસ્તામાહ - હે પરુષવાદિનિ યદદ્યપ્રભૃતિ ગૃહાન્નિ-
ષ્ક્રમણં ન કરોષિ ન ચ પરુષં વદસિ તતસ્ત્વામુન્મોચયામિ ।
નાપિત્યપિ સ્વરભેદભયાદ્યાવન્ન કિંચિદૂચે   તાવત્સોઽપિ ભૂયો
ભૂયસ્તાં તદેવાહ । અથ સા યાવત્પ્રત્યુત્તરં કિમપિ ન દદૌ
તાવત્સ પ્રકુપિતસ્તીક્ષ્ણશસ્ત્રમાદાય નાસિકામચ્છિનત્ । આહ ચ -

રે પુંશ્ચલિ તિષ્ઠેદાનીમ્ । ત્વાં ભૂયસ્તોષયિષ્યામિ । ઇતિ જલ્પન્
પુનરપિ નિદ્રાવશમગાત્ । દેવશર્માઽપિ વિત્તનાશાત્ક્ષુત્ક્ષામ-
કણ્ઠો નષ્ટનિદ્રસ્તત્સર્વં સ્ત્રીચરિત્રમપશ્યત્ । સાઽપિ કૌલિકભાર્યા
યથેચ્છયા દેવદત્તેન સહ સુરતસુખમનુભૂય કસ્મિંશ્ચિત્ક્ષણે 
સ્વગૃહમાગતય તાં નાપિતીમિદમાહ - અયિ શિવં ભવત્યાઃ । નાયં
પાપાત્મા મમ ગતાયા ઉત્થિતઃ । નાપિત્યાહ - શિવં નાસિકયા વિના
શેષસ્ય શરીરસ્ય । તદ્દ્રુતં મોચય બન્ધનાદ્યાવન્નાયં માં
પશ્યતિ યેન સ્વગૃહં ગચ્છામિ । તથાનુષ્ઠિતે ભૂયોઽપિ કૌલિક
ઉત્થાય તામાહ - પુંશ્ચલિ કિમદ્યાપિ ન વદસિ ? કિં  ભૂયોઽપ્યતો
દુષ્ટતરં નિગ્રહં કર્ણચ્છેદેન કરોમિ । અથ સા સકોપં સાધિક્ષેપ-
મિદમાહ - ધિઙ્મહામૂઢ કો માં મહાસતીં  ધર્ષયિતું
વ્યઙ્ગયિતું  વા સમર્થઃ । તચ્છૃણ્વન્તુ  સર્વેઽપિ લોકપાલાઃ ।
આદિત્યચન્દ્રહરિશંકરવાસવાદ્યાઃ

શક્તા ન જેતુમતિદુઃખકરાણિ યાનિ ।
તાનીન્દ્રિયાણિ બલવન્તિ સુદુર્જયાનિ

યે નિર્જયન્તિ ભુવને બલિનસ્ત એકે ॥ ૧૯૩॥
તદ્યદિ મમ સતીત્વમસ્તિ મનસાઽપિ પરપુરુષો નાભિલષિતઃ તતો
દેવા ભૂયોઽપિ મે નાસિકાં તાદૃગ્રૂપાક્ષતાં કુર્વન્તુ । અથવા
યદિ મમ ચિત્તે પરપુરુષસ્ય ભ્રાન્તિરપિ ભવતિ, માં
ભસ્મસાન્નયન્તુ । એવમુક્ત્વા ભૂયોઽપિ તમાહ - ભો દુરાત્મન્
પશ્ય મે સતીત્વપ્રભાવેણ તાદૃશ્યેવ નાસિકા સંવૃત્તા ।
અથાસાવુલ્મુકમાદાય યાવત્પશ્યતિ તાવત્તદ્રૂપાં નાસિકાં
ચ ભૂતલે રક્તપ્રવાહં ચ મહાન્તમપશ્યત્ । અથ સ વિસ્મિત-
મનાસ્તાં બન્ધનાદ્વિમુચ્ય શય્યાયામારોપ્ય ચ ચાટુશતૈઃ

panchatantra1.pdf 35



શ્રીવિષ્ણુશર્મવિરચિતે પઞ્ચતન્ત્રે મિત્રભેદો નામ પ્રથમં તન્ત્રમ્

પર્યતોષયત્ । દેવશર્માઽ પિ તં સર્વવૃત્તાન્તમાલોક્ય
વિસ્મિતમના ઇદમાહ -

શમ્બરસ્ય ચ યા માયા યા માયા નમુચેરપિ ।
બલેઃ કુમ્ભીનસશ્ચૈવ સર્વાસ્તા યોષિતો વિદુઃ ॥ ૧૯૪॥
હસન્તં પ્રહસન્ત્યેતા રુદન્તં પ્રરુદન્ત્યપિ ।
અપ્રિયં પ્રિયવાક્યૈશ્ચ ગૃહ્ણન્તિ કાલયોગતઃ ॥ ૧૯૫॥
ઉશના વેદ યચ્છાસ્ત્રં યચ્ચ વેદ બૃહસ્પતિઃ ।
સ્ત્રીબુદ્ધ્યા ન વિશિષ્યેતે તાઃ સ્મ રક્ષ્યાઃ કથં નરૈઃ ॥ ૧૯૬॥
અનૃતં સત્યમિત્યાહુઃ  સત્યં ચાપિ તથાનૃતમ્ ।
ઇતિ યાસ્તાઃ કથં વીર સંરક્ષ્યાઃ પુરુષૈરિહ ॥ ૧૯૭॥
અન્યત્રાપ્યુક્તમ્ -

નાતિપ્રસઙ્ગઃ  પ્રમદાસુ કાર્યો
નેચ્છેદ્બલં સ્ત્રીષુ વિવર્ધમાનમ્ ।

અતિપ્રસક્તૈઃ પુરુષૈર્યતસ્તાઃ
ક્રીડન્તિ કાકૈરિવ લૂનપક્ષૈઃ ॥ ૧૯૮॥

સુમુખેન વદન્તિ વલ્ગુના
પ્રહરન્ત્યેવ શિતેન ચેતસા ।

મધુ તિષ્ઠતિ વાચિ યોષિતાં
હૃદિ હાલહલં મહદ્વિષમ્ ॥ ૧૯૯॥

અત એવ નિપીયતેઽધરો
હૃદયં મુષ્ટિભિરેવ તાડ્યતે ।

પુરુષૈઃ સુખલેશવઞ્ચિતૈ-
ર્મધુલુબ્ધૈઃ કમલં યથાઽલિભિઃ ॥ ૨૦૦॥

અપિ ચ -

આવર્તઃ સંશયાનામવિનયભવનં પત્તનં સાહસાનામ્ ।
દોષાણાં સંનિધાનં કપટશતમયં ક્ષેત્રમપ્રત્યયાનામ્ ।
સ્વર્ગદ્વારસ્ય વિઘ્નં નરકપુરમુખં સર્વમાયાકરણ્ડમ્ ।
સ્ત્રીયન્ત્રં કેન સૃષ્ટં વિષમમૃતમયં પ્રાણિલોકસ્ય
પાશઃ ॥ ૨૦૧॥

કાર્કશ્યં સ્તનયોર્દૃશોસ્તરલતાઽલીકં મુખે શ્લાઘ્યતે ।
કૌટિલ્યં કચસંચયે ચ વચને માન્દ્યં ત્રિકે સ્થૂલતા ।
ભીરુત્વં હૃદયે સદૈવ કથિતં માયાપ્રયોગઃ પ્રિયે ।
યાસાં દોષગણો ગુણો મૃગદૃશાં તાઃ સ્યુર્નરાણાં પ્રિયાઃ ॥ ૨૦૨॥
એતા હસન્તિ ચ રુદન્તિ ચ કાર્યહેતો-

ર્વિશ્વાસયન્તિ   ચ પરં ન ચ વિશ્વસન્તિ ।
તસ્માન્નરેણ કુલશીલસમન્વિતેન

નાર્યઃ શ્મશાનઘટિકા ઇવ વર્જનીયાઃ ॥ ૨૦૩॥
વ્યાકીર્ણકેસરકરાલમુખા મૃગેન્દ્રા

નાગાશ્ચ ભૂરિમદરાજિવિરાજમાનાઃ ।
મેધાવિનશ્ચ પુરુષાઃ સમરેષુ શૂરાઃ

સ્ત્રીસન્નિધૌ પરમકાપુરુષા ભવન્તિ ॥ ૨૦૪ ॥
કુર્વન્તિ તાવત્પ્રથમં પ્રિયાણિ

યાવન્ન જાનન્તિ નરં પ્રસક્તમ્ ।
જ્ઞાત્વા ચ તં મન્મથપાશબદ્ધં

ગ્રસ્તામિષં મીનમિવોદ્ધરન્તિ ॥ ૨૦૫॥
સમુદ્રવીચીવ ચલસ્વભાવાઃ

સન્ધ્યાભ્રરેખેવ મુહૂર્તરાગાઃ ।
સ્ત્રિયઃ કૃતાર્થાઃ પુરુષં નિરર્થં

નિષ્પીડિતાલક્તકવત્ત્યજન્તિ ॥ ૨૦૬॥
અનૃતં સાહસં માયા મૂર્ખત્વમતિલુબ્ધતા ।
અશૌચં નિર્દયત્વં ચ સ્ત્રીણાં દોષાઃ સ્વભાવજાઃ ॥ ૨૦૭॥
સમ્મોહયન્તિ મદયન્તિ વિડમ્બયન્તિ

નિર્ભર્ત્સયન્તિ રમયન્તિ વિષાદયન્તિ ।
એતાઃ પ્રવિશ્ય સરલં હૃદયં નરાણાં

કિં  વા ન વામનયના ન સમાચરન્તિ ॥ ૨૦૮॥
અન્તર્વિષમયા   હ્યેતા બહિશ્ચૈવ મનોરમાઃ ।
ગુઞ્જાફલસમાકારા યોષિતઃ કેન નિર્મિતાઃ   ॥ ૨૦૯॥

એવં ચિન્તયતસ્તસ્ય પરિવ્રાજકસ્ય સા નિશા મહતા
કૃચ્છ્રેણાતિચક્રામ  । સા ચ દૂતિકા છિન્નનાસિકા સ્વગૃહં
ગત્વા ચિન્તયામાસ - કિમિદાનીં  કર્તવ્યમ્ । કથમેત-
ન્મહચ્છિદ્રં સ્થગયિતવ્યમ્ । અથ તસ્યા એવં વિચિન્તયન્ત્યા
ભર્તા કાર્યવશાદ્રાજકુલે પર્યુષિતઃ પ્રત્યૂષે ચ સ્વગૃહ-
મભ્યુપેત્ય દ્વારદેશસ્થો વિવિધપૌરકૃત્યોત્સુકતયા તામાહ -

ભદ્રે શીઘ્રમાનીયતાં ક્ષુરભાણ્ડં યેન ક્ષૌરકર્મકરણાય
ગચ્છામિ । સાપિ છિન્નનાસિકા ગૃહમધ્યસ્થિતૈવ કાર્યકરણા-
પેક્ષયા ક્ષુરભાણ્ડાત્ક્ષુરમેકં સમાકૃષ્ય તસ્યાભિમુખં
પ્રેષયામાસ । નાપિતોઽપ્યુત્સુકતયા તમેકં ક્ષુરમવલોક્ય
કોપાવિષ્ટઃ સન્ તદભિમુખમેવ તં ક્ષુરં પ્રાહિણોત્ । એતસ્મિન્નન્તરે
સા દુષ્ટોર્ધ્વબાહૂ વિધાય ફુતકર્તુમના ગૃહાન્નિશ્ચક્રામ ।
અહો પશ્યત પાપેનાનેન મમ સદાચારવર્તિન્યાઃ   નાસિકાચ્છેદો
વિહિતઃ । તત્પરિત્રાયતાં પરિત્રાયતામ્ । અત્રાન્તરે રાજપુરુષાઃ
સમભ્યેત્ય તં નાપિતં લગુડપ્રહારૈર્જર્જરીકૃત્ય દૃઢબન્ધનૈ-
ર્બદ્ધ્વા તયા છિન્નનાસિકયા સહ ધર્માધિકરણસ્થાનં
નીત્વા સભ્યાનૂચુઃ - શ‍ૃણ્વન્તુ ભવન્તઃ સભાસદઃ । અનેન
નાપિતેનાપરાધં વિના સ્ત્રીરત્નમેતદ્વ્યઙ્ગિતમ્  । તદસ્ય યદ્યુજ્યતે
તત્ક્રિયતામ્ । ઇત્યભિહિતે સભ્યા ઊચુઃ - રે નાપિત કિમર્થં ત્વયા
ભાર્યા વ્યઙ્ગિતા  । કિમનયા પરપુરુષોઽભિલષિતઃ । ઉતસ્વિત્પ્રાણ-

દ્રોહઃ કૃતઃ કિં  વા ચૌર્યકર્માચરિતમ્ । તત્કથ્યતામસ્યા-
ઽપરાધઃ । નાપિતોઽપિ પ્રહારપીડિતતનુર્વક્તું ન શશાક । અથ તં
તૂષ્ણીંભૂતં  દૃષ્ટ્વા પુનરૂચુઃ - અહો સત્યમેતદ્રાજ-
પુરુષાણાં વચઃ । પાપાત્માઽયમ્ । અનેનેયં નિર્દોષા વરાકી
દૂષિતા । ઉક્તઞ્ચ -

ભિન્નસ્વરમુખવર્ણઃ શઙ્કિતદૃષ્ટિઃ સમુત્પતિતતેજાઃ ।
ભવતિ હિ પાપં કૃત્વા  સ્વકર્મસન્ત્રાસિતઃ પુરુષઃ ॥ ૨૧૦॥
તથા ચ -

આયાતિ સ્ખલિતૈઃ પાદૈર્મુખવૈવર્ણ્યસંયુતઃ ।
લલાટસ્વેદભાગ્ભૂરિગદ્ગદં ભાષતે વચઃ ॥ ૨૧૧॥

અધોદૃષ્ટિર્વદેત્કૃત્વા  પાપં પ્રાપ્તઃ સભાં નરઃ ।
તસ્માદ્યત્નાત્પરિજ્ઞેયાશ્ચિહ્નૈરેતૈર્વિચક્ષણૈઃ    ॥ ૨૧૨॥
અન્યચ્ચ -

પ્રસન્નવદનો દૃષ્ટઃ સ્પષ્ટવાક્યઃ સરોષદૃક્ ।
સભાયાં વક્તિ સામર્ષં સાવષ્ટમ્ભો નરઃ શુચિઃ ॥ ૨૧૩॥
તદેષ દુષ્ટચરિત્રલક્ષણો દૃશ્યતે । સ્ત્રીધર્ષણાદ્વધ્ય ઇતિ ।
તચ્છૂલીયામારોપ્યતામિતિ  । અથ વધ્યસ્થાને નીયમાનં તમવલોક્ય
દેવશર્મા તાન્ધર્માધિકૃતાન્ગત્વા પ્રોવાચ - ભો ભો
અન્યાન્યેનૈષ વરાકો વધ્યતે નાપિતઃ । સાધુસમાચાર એષઃ ।
તચ્છ્રૂયતાં  મે વાક્યં જમ્બૂકો હુડુયુદ્ધેન  ઇતિ ઽથ તે સભ્યા
ઊચુઃ - ભો ભગવન્કથમેતત્ ।તતો દેવશર્મા તેષાં ત્રયાણામપિ
વૃત્તાન્તં વિસ્તરેણાકથયત્ । તદાકર્ણ્ય સુવિસ્મિતમનસસ્તે નાપિતં
વિમોચ્ય મિથઃ પ્રોચુઃ - અહો

અવધ્યા બ્રાહ્મણા ગાવો સ્ત્રિયો બાલાશ્ચ જ્ઞાતયઃ ।
યેષાં ચાન્નાનિ ભુઞ્જીત યે ચ સ્યુઃ શરણાગતાઃ ॥ ૨૧૪॥
તદસ્યા નાસિકાચ્છેદઃ સ્વકર્મણા હિ સંવૃત્તઃ । તતો રાજનિગ્રહસ્તુ
કર્ણચ્છેદઃ કાર્યઃ । તથાનુષ્ઠિતે દેવશર્માઽપિ વિત્તનાશ-
સમુદ્ભૂતશોકરહિતઃ પુનરપિ સ્વકીયં મઠાયતનં જગામ ।
અતોઽહં બ્રવીમિ - જમ્બૂકો હુડુયુદ્ધેનેતિ  । કરટક આહ - એવંવિધે
વ્યતિકરે કિં  કર્તવ્યમાવયોઃ । દમનકોઽબ્રવીત્ - એવંવિધેઽપિ સમયે
મમ બુદ્ધિસ્ફુરણં ભવિષ્યતિ યેન સઞ્જીવકં
પ્રભોર્વિશ્લેષયિષ્યામિ   । ઉક્તઞ્ચ, યતઃ -

એકં હન્યાન્ન વા હન્યાદિષુઃ ક્ષિપ્તો ધનુષ્મતા ।
પ્રાજ્ઞેન તુ મતિઃ ક્ષિપ્તા હન્યાદ્ગર્ભગતાનપિ ॥ ૨૧૫॥
તદહં માયાપ્રપઞ્ચેન ગુપ્તમાશ્રિત્ય તં સ્ફોટયિષ્યામિ ।
કરટક આહ - ભદ્ર યદિ કથમપિ તવ માયાપ્રવેશં પિઙ્ગલકો
જ્ઞાસ્યતિ સઞ્જીવકો વા તદા નૂનં વિઘાત એવ । સોઽબ્રવીત્ - તાત
મૈવં વદ । ગૂઢબુદ્ધિભિરાપત્કાલે વિધુરેઽપિ દૈવે બુદ્ધિઃ
પ્રયોક્તવ્યા । નોદ્યમસ્ત્યાજ્યઃ । કદાચિ ઘુણાક્ષરન્યાયેન
બુદ્ધેઃ સામ્રાજ્યં ભવતિ । ઉક્તઞ્ચ -

ત્યાજ્યં ન ધૈર્યં વિધુરેઽપિ દૈવે
ધૈર્યાત્કદાચિત્સ્થિતિમાપ્નુયાત્સઃ ।

યાતે સમુદ્રેઽપિ હિ પોતભઙ્ગે
સાંયાત્રિકો વાઞ્છતિ કર્મ એવ ॥ ૨૧૬॥

તથા ચ -

ઉદ્યોગિનં સતતમત્ર સમેતિ લક્ષ્મી-
ર્દૈવં હિ દૈવમિતિ કાપુરુષા વદન્તિ ।

દૈવં નિહત્ય કુરુ પૌરુષમાત્મશક્ત્યા
યત્ને કૃતે યદિ ન સિધ્યતિ કોઽત્ર દોષઃ ॥ ૨૧૭॥

તદેવં જ્ઞાત્વા સુગૂઢબુદ્ધિપ્રભાવેણ યથા તૌ દ્વાવપિ
ન જ્ઞાસ્યતઃ તથા મિથો વિયોજયિષ્યામિ । ઉક્તઞ્ચ -

સુપ્રયુક્તસ્ય દમ્ભસ્ય બ્રહ્માઽપ્યન્તં ન ગચ્છતિ ।
કૌલિકો વિષ્ણુરૂપેણ રાજકન્યાં નિષેવતે ॥ ૨૧૮॥
કરટક આહ - કથમેતત્ । સોઽબ્રવીત્ -

કથા ૫
કૌલિકરથકારકથા ।
કસ્મિંશ્ચિદધિષ્ઠાને   કૌલિકરથકારૌ મિત્રે પ્રતિવસતઃ સ્મ । તત્ર
ચ બાલ્યાત્પ્રભૃતિ સહચારિણૌ પરસ્પરમતીવ સ્નેહપરૌ સદૈક-
સ્થાનવિહારિણૌ કાલં નયતઃ । અથ કદાચિત્ તત્રાધિષ્ઠાને
કસ્મિંશ્ચિદ્   દેવાયતને યાત્રામહોત્સવઃ સંવૃત્તઃ । તત્ર ચ
નટનર્તકચારણસઙ્કુલે નાનાદેશાગતજનાવૃતે તૌ સહચરૌ
ભ્રમન્તૌ કાઞ્ચિદ્રાજકન્યાં કરેણુકારૂઢાં સર્વલક્ષણ-

સનાથાં કઞ્ચુકિવર્ષધરપરિવારિતાં દેવતાદર્શનાર્થં
સમાયાતાં દૃષ્ટવન્તૌ । અથાસૌ કૌલિકસ્તાં દૃષ્ટ્વા
વિષાર્દિત   ઇવ દુષ્ટગ્રહગૃહીત ઇવ કામશરૈર્હન્યમાનઃ સહસા
ભૂતલે નિપપાત । અથ તં તદવસ્થમવલોક્ય રથકારસ્તદ્-
દુઃખદુઃખિતઆપ્તપુરુષૈસ્તં સમુત્ક્ષિપ્ય સ્વગૃહમાનયત્ ।
તત્ર ચ વિવિધૈઃ શીતોપચારૈશ્ચિકિત્સકોપદિષ્ટૈર્મન્ત્રવાદિભિ-

રુપચર્યમાણૈશ્ચિરાત્કથંચિત્સચેતનો બભૂવ ।તતો
રથકારેણ પૃષ્ટઃ - ભો મિત્ર કિમેવં ત્વમકસ્માદ્વિચેતનઃ
સઞ્જાતઃ । તત્કથ્યતામાત્મસ્વરૂપમ્ । સઆહ - વયસ્ય યદ્યેવં
તચ્છૃણુ  મે રહસ્યં યેન સર્વામાત્મવેદનાં તે વદામિ । યદિ
ત્વં માં સુહૃદં મન્યસે તતઃ કાષ્ઠપ્રદાનેન પ્રસાદઃ
ક્રિયતામ્ । ક્ષમ્યતાં યદ્વા કિઞ્ચિત્પ્રણયાતિરેકાદયુક્તં તવ
મયાનુષ્ઠિતમ્ । સોઽપિ તદાકર્ણ્ય બાષ્પપિહિતનયનઃ સગદ્ગદ-
મુવાચ - વયસ્ય યત્કિંચિદ્દુઃખકારણં    તદ્વદ યેન પ્રતીકારઃ
ક્રિયતે યદિ શક્યતે કર્તુમ્ । ઉક્તઞ્ચ -

ઔષધાર્થસુમન્ત્રાણાં બુદ્ધેશ્ચૈવ મહાત્મનામ્ ।
અસાધ્યં નાસ્તિ લોકેઽત્ર યદ્બ્રહ્માણ્ડસ્ય મધ્યગમ્ ॥ ૨૧૯॥
તદેષાં ચતુર્ણાં યદિ સાધ્યં ભવિષ્યતિ તદાહં
સાધયિષ્યામિ । કૌલિક આહ - વયસ્ય એતેષામન્યેષામપિ
સહસ્રાણામુપાયાનામસાધ્યં તન્મે દુઃખમ્ । તસ્માન્મમ
મરણે મા કાલક્ષેપં કુરુ । રથકાર આહ - ભો મિત્ર
યદ્યપ્યસાધ્યં તથાપિ નિવેદય યેનાહમપિ તદસાધ્યં મત્વા
ત્વયા સમં વહ્નૌ પ્રવિશામિ । ન ક્ષણમપિ ત્વદ્વિયોગં સહિષ્યે ।
એષ મે નિશ્ચયઃ। કૌલિક આહ - વયસ્ય યાઽસૌ રાજકન્યા
કરેણુમારૂઢા તત્રોત્સવે દૃષ્ટા તસ્યા દર્શનાનન્તરં
મકરધ્વજેન મમેયમવસ્થા વિહિતા । તન્ન શક્નોમિ
તદ્વેદનાં સોઢુમ્ । તથા ચોક્તમ્ -

મત્તેભકુમ્ભપરિણાહિનિ કુઙ્કુમાર્દ્રે
તસ્યાઃ પયોધરયુગે રતિખેદખિન્નઃ ।

વક્ષો નિધાય ભુજપઞ્જરમધ્યવર્તી
સ્વપ્સ્યે કદા ક્ષણમવાપ્ય તદીયસઙ્ગમ્  ॥ ૨૨૦॥

તથા ચ -

રાગી બિમ્બાધરોઽસૌ સ્તનકલશયુગં યૌવનારૂઢગર્વમ્ ।
નીચા નાભિઃ પ્રકૃત્યા કુટિલકમલકં  સ્વલ્પકં ચાપિ મધ્યમ્ ।
કુર્વન્ત્વેતાનિ નામ પ્રસભમિહ મનશ્ચિન્તિતાન્યાશુ ખેદમ્ ।
યન્માં તસ્યાઃ કપોલૌ દહત ઇતિ મુહુઃ  સ્વચ્છકૌ તન્ન યુક્તમ્ ॥ ૨૨૧॥

રથકારોઽપ્યેવં સકામં તદ્વચનમાકર્ણ્ય સસ્મિતમિદમાહ -

વયસ્ય યદ્યેવં તર્હિ  દિષ્ટ્યા સિદ્ધં નઃ પ્રયોજનમ્ । તદદ્યૈવ
તયા સહ સમાગમઃ ક્રિયતામિતિ ।કૌલિક આહ - વયસ્ય યત્ર
કન્યાન્તઃપુરે વાયું મુક્ત્વા નાન્યસ્ય પ્રવેશોઽસ્તિ તત્ર રક્ષા-
પુરુષાધિષ્ઠિતે કથં મમ તસ્યા સહ સમાગમઃ । તત્કિં
મામસત્યવચનેન વિડમ્બયસિ । રથકાર આહ - મિત્ર પશ્ય મે
બુદ્ધિબલમ્ । એવમભિધાય તત્ક્ષણાત્કીલસઞ્ચારિણં વૈનતેયં
બાહુયુગલં વાયુજવૃક્ષદારુણા શઙ્ખચક્રગદાપદ્માન્વિતં
સકિરીટકૌસ્તુભમઘટયન્ । તતસ્તસ્મિન્કૌલિકં સમારોપ્ય
વિષ્ણુચિહ્નિતં કૃત્વા  કીલસઞ્ચરણવિજ્ઞાનં ચ દર્શયિત્વા
પ્રોવાચ - વયસ્ય, અનેન વિષ્ણુરૂપેણ ગત્વા કન્યાન્તઃપુરે નિશીથે
તાં રાજકન્યામેકાકિનીં  સપ્તભૂમિકપ્રાસાદપ્રાન્તગતાં
મુગ્ધસ્વભાવાં ત્વાં વાસુદેવં મન્યમાનાં સ્વકીયમિથ્યા-
વક્રોક્તિભી રઞ્જયિત્વા વાત્સ્યાયનોક્તવિધિના ભજ । કૌલિકોઽપિ
તદાકર્ણ્ય તથારૂપસ્તત્ર ગત્વા તામાહ - રાજપુત્રિ સુપ્તા કિં
વા જાગર્ષિ  । અહં તવ કૃતે સમુદ્રાત્સાનુરાગો લક્ષ્મીં
વિહાયૈવાગતઃ । તત્ક્રિયતાં મયા સહ સમાગમ ઇતિ ।સાઽપિ
ગરુડારૂઢં ચતુર્ભુજં સાયુધં કૌસ્તુભોપેતમવલોક્ય
સવિસ્મયા શયનાદુત્થાય પ્રોવાચ - ભગવન્ અહં માનુષી
કીટિકાશુચિઃ । ભગવાꣳસ્ત્રૈલોક્યપાવનો વન્દનીયશ્ચ ।
તત્કથમેતદ્યુજ્યતે । કૌલિક આહ - સુભગે સત્યમભિહિતં
ભવત્યા । પરં કિં  તુ રાધા નામ મે ભાર્યા ગોપકુલપ્રસૂતા
પ્રથમાઽસીત્ । સા ત્વમત્રાવતીર્ણા । તેનાહમત્રાયાતઃ । ઇત્યુક્તા
સા પ્રાહ - ભગવન્ યદ્યેવં તન્મે તાતં પ્રાર્થય ।
સોઽપ્યવિકલ્પં માં તુભ્યં પ્રયચ્છતિ । કૌલિક આહ - સુભગે
નાહં દર્શનપથં માનુષાણાં ગચ્છામિ । કિં
પુનરાલાપકરણમ્ । ત્વં ગાન્ધર્વેણ વિવાહેનાત્માનં પ્રયચ્છ ।
નો ચેચ્છાપં દત્ત્વા સાન્વયં તે પિતરં ભસ્મસાત્કરિષ્યામીતિ ।
એવમભિધાય ગરુડાદવતીર્ય સવ્યે પાણૌ ગૃહીત્વા તાં સભયાં
સલજ્જાં વેપમાનાં શય્યાયામાનયત્ । તતશ્ચ રાત્રિશેષં
યાવદ્વાત્સ્યાયનોક્તવિધિના નિષેવ્ય પ્રત્યૂષે સ્વગૃહમલક્ષિતો
જગામ । એવં તસ્ય તાં નિત્યં સેવમાનસ્ય કાલો યાતિ । અથ

કદાચિત્કઞ્ચુકિનસ્તસ્યાધરોષ્ઠપ્રવાલખણ્ડનં દૃષ્ટ્વા
મિથઃ પ્રોચુઃ - અહો પશ્યતાસ્યા રાજકન્યાયાઃ પુરુષોપભુક્તાયૈવ
શરીરાવયવા વિભાવ્યન્તે । તત્કથમયં સુરક્ષિતેઽપ્યસ્મિન્ગૃહ
એવંવિધો વ્યવહારઃ । તદ્રાજ્ઞે નિવેદયામઃ । એવં નિશ્ચિત્ય સર્વે
સમેત્ય રાજાનં પ્રોચુઃ - દેવ વયં ન વિદ્મઃ । પરં સુરક્ષિતેઽપિ
કન્યાન્તઃપુરે કશ્ચિત્પ્રવિશતિ । તદ્દેવઃ પ્રમાણમિતિ ।
તચ્છ્રુત્વા  રાજાઽતીવ વ્યાકુલિતચિત્તો વ્યચિન્તયત્ -

પુત્રીતિ જાતા મહતીહ ચિન્તા
કસ્મૈ પ્રદેયેતિ મહાન્વિતર્કઃ ।

દત્ત્વા સુખં પ્રાપ્સ્યતિ વા ન વેતિ
કન્યાપિતૃત્વં ખલુ નામ કષ્ટમ્ ॥ ૨૨૨॥

નદ્યશ્ચ નાર્યશ્ચ સદૃક્પ્રભાવા-
સ્તુલ્યાનિ કૂલાનિ કુલાનિ તાસામ્ ।

તોયૈશ્ચ દોષૈશ્ચ નિપાતયન્તિ
નદ્યો હિ કૂલાનિ કુલાનિ નાર્યઃ ॥ ૨૨૩॥

જનનીમનો હરતિ જાતવતી પરિવર્ધતે સહ શુચા સુહૃદામ્ ।
પરસાત્કૃતાપિ કુરુતે મલિનં દુરિતક્રમા દુહિતરો વિપદઃ ॥ ૨૨૪॥
એવં બહુવિધં  વિચિન્ત્ય દેવીં  રહઃસ્થાં પ્રોવાચ - દેવિ જ્ઞાયતાં
કિમેતે કઞ્ચુકિનો વદન્તિ । તસ્ય કૃતાન્તઃ કુપિતો  યેનૈતદેવં ક્રિયતે ।
દેવ્યપિ તદાકર્ણ્ય વ્યાકુલીભૂતા સત્વરં કન્યાન્તઃપુરે ગત્વા તાં
ખણ્ડિતાધરાં નખવિલિખિતશરીરાવયવાં દુહિતરમપશ્યત્ । આહ
ચ -આઃ પાપે કુલકલઙ્કકારિણિ કિમેવ શીલખણ્ડનં કૃતમ્ ।
કોઽયં કૃતાન્તાવલોકિતસ્ત્વત્સકાશમભ્યેતિ । તત્કથ્યતાં
મમાગ્રે સત્યમ્ । ઇતિ કોપાટોપવિસઙ્કટં વદત્યાં માતરિ
રાજપુત્રી ભયલજ્જાનતાનનં પ્રોવાચ - અમ્બ સાક્ષાન્નારાયણઃ
પ્રત્યહં ગરુડારૂઢો નિશિ સમાયાતિ । ચેદસત્યં મમ વાક્યં
તત્સ્વચક્ષુષા વિલોકયતુ નિગૂઢતરા નિશીથે ભગવન્તં
રમાકાન્તમ્ । તચ્છ્રુત્વા  સાપિ પ્રહસિતવદના પુલકાઙ્કિતસર્વાઙ્ગી
સત્વરં રાજાનમૂચે - દેવ દિષ્ટ્યા વર્ધસે । નિત્યમેવ નિશીથે
ભગવાન્નારાયણઃ કન્યકાપાર્શ્વેઽભ્યેતિ । તેન ગાન્ધર્વવિવાહેન

સા વિવાહિતા । તદદ્ય ત્વયા મયા ચ રાત્રૌ વાતાયનગતાભ્યાં
નિશીથે દ્રષ્ટવ્યઃ । યતો ન સ માનુષૈઃ સહાલાપં કરોતિ ।
તચ્છ્રુત્વા  હર્ષિતસ્ય   રાજ્ઞસ્તદ્દિનં વર્ષશતપ્રાયમિવ
કથઞ્ચિજ્જગામ । તતસ્તુ રાત્રૌ નિભૃતો ભૂત્વા રાજ્ઞીસહિતો રાજા
વાતાયનસ્થો ગગનાસક્તદૃષ્ટિર્યાવત્તિષ્ઠતિ તાવત્તસ્મિન્સમયે
ગરુડારૂઢં તં શઙ્કચક્રગદાપદ્મહસ્તં યથોક્તચિહ્નાઙ્કિતં
વ્યોમ્નોઽવતરન્તં નારાયણમપશ્યત્ । તતઃ સુધાપૂરપ્લાવિત-
મિવાત્માનં મન્યમાનસ્તામુવાચ - પ્રિયે નાસ્ત્યન્યો ધન્યતરો
લોકે મત્તસ્ત્વત્તશ્ચ । તત્પ્રસૂતિં  નારાયણો ભજતે । તત્સિદ્ધાઃ
સર્વેઽસ્માકં મનોરથાઃ । અધુના જામાતૃપ્રભાવેણ સકલામપિ
વસુમતીં  વશ્યાં કરિષ્યામિ । એવં નિશ્ચિત્ય સર્વૈઃ સીમાધિપૈઃ
સહ મર્યાદાવ્યતિક્રમમકરોત્ । તે ચ તં મર્યાદાવ્યતિક્રમેણ
વર્તમાનમાલોક્ય સર્વે સમેત્ય તેન સહ વિગ્રહં ચક્રુઃ  । અત્રાન્તરે
સ રાજા દેવીમુખેન તાં દુહિતરમુવાચ - પુત્રિ ત્વયિ દુહિતરિ
વર્તમાનાયાં નારાયણે ભગવતિ જામાતરિ સ્થિતે તત્કિમેવં
યુજ્યતે યત્સર્વે પાર્થિવા   મયા સહ વિગ્રહં કુર્વન્તિ । તત્સંબોધ્યોઽદ્ય
ત્વયા નિજભર્તા યથા મમ શત્રૂન્વ્યાપાદયતિ । તતસ્તયા સ કૌલિકો
રાત્રૌ સવિનયમભિહિતઃ - ભગવન્ ત્વયિ જામાતરિ સ્થિતે મમ તાતો
યચ્છત્રુભિઃ પરિભૂયતે તન્ન યુક્તમ્ । તત્પ્રસાદં કૃત્વા
સર્વાંસ્તાન્શત્રૂન્વ્યાપાદય। કૌલિક આહ - સુભગે કિયન્માત્રાસ્ત્વેતે
તવ પિતુઃ શત્રવઃ । તદ્વિશ્વસ્તા ભવ । ક્ષણેનાપિ સુદર્શનચક્રેણ
સર્વાંસ્તિલશઃ ખણ્ડયિષ્યામિ । અથ ગચ્છતા કાલેન સર્વદેશં
શત્રુભિરુદ્વાસ્ય સ રાજા પ્રાકારશેષઃ કૃતઃ । તથાપિ
વાસુદેવરૂપધરં કૌલિકમજાનન્રાજા નિત્યમેવ વિશેષતઃ
કર્પૂરાગુરુકસ્તૂરિકાદિપરિમલવિશેષાન્નાનાપ્રકારવસ્ત્રપુષ્પ-
ભક્ષ્યપેયાંશ્ચ પ્રેષયન્દુહિતૃમુખેન તમૂચે - ભગવન્
પ્રભાતે નૂનં સ્થાનભઙ્ગો  ભવિષ્યતિ । યતો યવસેન્ધનક્ષયઃ
સંજાતસ્તથા સર્વોઽપિ જનઃ પ્રહારૈર્જર્જરિતદેહઃ સંવૃત્તો
યોદ્ધુમક્ષમઃ પ્રચુરો મૃતશ્ચ । તદેવં જ્ઞાત્વાઽત્ર કાલે
યદુચિતં ભવતિ તદ્વિધેયમિતિ । તચ્છ્રુત્વા  કૌલિકોઽપ્યચિન્તયત્ -
સ્થાનભઙ્ગે  જાતે મમાનયા સહ વિયોગો ભવિષ્યતિ ।
તસ્માદ્ગરુડમારુહ્ય સાયુધમાત્માનમાકાશે દર્શયામિ ।

કદાચિન્માં વાસુદેવં મન્યમાનાસ્તે સાશઙ્કા રાજ્ઞો
યોદ્ધૃભિર્હન્યતે । ઉક્તઞ્ચ -

નિર્વિષેણાપિ   સર્પેણ કર્તવ્યા મહતી ફણા ।
વિષં ભવતુ વા માભૂત્ફણાટોપો ભયઙ્કરઃ ॥ ૨૨૫॥
અથ યદિ મમ સ્થાનાર્થમુદ્યતસ્ય મૃત્યુર્ભવિષ્યતિ તદપિ
સુન્દરતરમ્ । ઉક્તઞ્ચ -

ગવામર્થે બ્રાહ્મણાર્થે સ્વામ્યર્થે સ્વીકૃતેઽથવા ।
સ્થાનાર્થે યસ્ત્યજેત્ પ્રાણાંસ્તસ્ય લોકાઃ સનાતનાઃ ॥ ૨૨૬॥
ચન્દ્રે મણ્ડલસંસ્થે વિગૃહ્યતે રાહુણા દિનાધીશઃ ।
શરણાગતેન સાર્ધં વિપદપિ તેજસ્વિનાં શ્લાઘ્યા ॥ ૨૨૭॥
એવં નિશ્ચિત્ય પ્રત્યૂષે દન્તધાવનં કૃત્વા  તાં પ્રોવાચ -

સુભગે સમસ્તૈઃ શત્રુભિર્હતૈરન્નં પાનં ચાસ્વાદયિષ્યામિ ।
કિં  બહુના ત્વયાપિ સહ સઙ્ગમં  તતઃ કરિષ્યામિ । પરં
વાચ્યસ્ત્વયાઽત્મપિતા યત્પ્રભાતે પ્રભૂતેન સૈન્યેન સહ
નગરાન્નિષ્ક્રમ્ય યોદ્ધવ્યમ્ । અહં ચાકાશસ્થિત એવ
સર્વાંસ્તાન્નિસ્તેજસઃ કરિષ્યામિ । પશ્ચાત્સુખેન ભવતા
હન્તવ્યાઃ । યદિ પુનરહં તાન્સ્વયમેવ સૂદયામિ તત્તેષાં
પાપાત્મનાં વૈકુણ્ઠીયા ગતિઃ સ્યાત્ । તસ્માત્તે તથા કર્તવ્યા
યથા પલાયન્તો હન્યમાનાઃ સ્વર્ગં ન ગચ્છન્તિ । સાપિ તદાકર્ણ્ય
પિતુઃ સમીપં ગત્વા સર્વં વૃત્તાન્તં ન્યવેદયત્ । રાજાપિ તસ્યા
વાક્યં શ્રદ્દધાનઃ પ્રત્યૂષે સમુત્થાય સમુન્નદ્ધસૈન્યો
યુદ્ધાર્થં નિશ્ચક્રામ । કૌલિકોઽપિ મરણે કૃતનિશ્ચયશ્ચાપ-
પાણિર્ગગનગતિર્ગરુડારૂઢો યુદ્ધાય પ્રસ્થિતઃ । અત્રાન્તરે
ભગવતા નારાયણેનાતીતાનાગતવર્તમાનવેદિના સ્મૃતમાત્રો
વૈનતેયઃ સંપ્રાપ્તો વિહસ્ય પ્રોક્તઃ - ભો ગરુત્મન્ જાનાસિ ત્વં
યન્મમ રૂપેણ કૌલિકો દારુમયગરુડે સમારૂઢો રાજકન્યાં
કામયતે । સોઽબ્રવીત્ - દેવ સર્વં જ્ઞાયતે તચ્ચેષ્ટિતમ્ । તત્ કિં
કુર્મઃ સામ્પ્રતમ્ । શ્રીભગવાનાહ - અદ્ય કૌલિકો મરણે
કૃતનિશ્ચયો વિહિતનિયમો યુદ્ધાર્થે વિનિર્ગતઃ સ નૂનં પ્રધાન-
ક્ષત્રિયૈર્મિલિત્વા   વાસુદેવો ગરુડશ્ચ નિપાતિતઃ । તતઃ પરં

લોકોઽયમાવયોઃ પૂજાં ન કરિષ્યતિ । તતસ્ત્વં દ્રુતતરં તત્ર
દારુમયગરુડે સઙ્ક્રમણં  કુરુ । અહમપિ કૌલિકશરીરે પ્રવેશં
કરિષ્યામિ । યેન સ શત્રૂન્વ્યાપાદયતિ । તતશ્ચ
શત્રુવધાદાવયોર્માહાત્મ્યવૃદ્ધિઃ સ્યાત્ । અથ ગરુડે તથેતિ
પ્રતિપન્ને શ્રીભગવન્નારાયણસ્તચ્છરીરે સઙ્ક્રમણમકરોત્  ।
તતો ભગવન્માહાત્મ્યેન ગગનસ્થઃ સ કૌલિકઃ શઙ્ખચક્ર -
ગદાચાપચિહ્નિતઃ ક્ષણાદેવ લીલયૈવ સમસ્તાનપિ પ્રધાન-
ક્ષત્રિયાન્નિસ્તેજસશ્ચકાર । તતસ્તેન રાજ્ઞા સ્વસૈન્યપરિવૃતેન
સઙ્ગ્રામે  જિતા નિહતાશ્ચ તે સર્વેઽપિ શત્રવઃ । જાતશ્ચ લોકમધ્યે
પ્રવાદો યથાઽનેન વિષ્ણુજામાતૃપ્રભાવેણ સર્વે શત્રવો નિહતા
ઇતિ । કૌલિકોઽપિ તાન્હતાન્ દૃષ્ટ્વા પ્રમુદિતમના ગગનાદવતીર્ણઃ
સન્ યાવદ્ રાજામાત્યપૌરલોકાસ્તં નગરવાસ્તવ્યં કૌલિકં
પશ્યન્તિ તતઃ પૃષ્ટઃ કિમેતદિતિ । તતઃ સોઽપિ મૂલાદારભ્ય સર્વં
પ્રાગ્વૃત્તાન્તં ન્યવેદયત્ । તતશ્ચ કૌલિકસાહસાનુરઞ્જિતમનસા
શત્રુવધાદવાપ્તતેજસા રાજ્ઞા સા રાજકન્યા સકલજનપ્રત્યક્ષં
વિવાહવિધિના તસ્મૈ સમર્પિતા   દેશશ્ચ પ્રદત્તઃ । કૌલિકોઽપિ તયા
સાર્ધં પઞ્ચપ્રકારં જીવલોકસારં વિષયસુખમનુભવન્કાલં
નિનાય । અતસ્તૂચ્યતે સુપ્રયુક્તસ્ય દમ્ભસ્યેતિ । તચ્છ્રુત્વા  કરટક
આહ - ભદ્ર અસ્ત્વેવમ્ । પરં તથાપિ મહન્મે ભયમ્ । યતો
બુદ્ધિમાન્સંજીવકો રૌદ્રશ્ચ સિંહઃ   । યદ્યપિ તે બુદ્ધિપ્રાગલ્ભ્યં
તથાપિ ત્વં પિઙ્ગલકાત્તં  વિયોજયિતુમસમર્થ એવ । દમનકઆહ -

ભ્રાતઃ અસમર્થોઽપિ સમર્થ એવ । ઉક્તઞ્ચ -

ઉપાયેન હિ યચ્છક્યં ન તચ્છક્યં પરાક્રમૈઃ ।
કાકી કનકસૂત્રેણ કૃષ્ણસર્પમઘાતયત્ ॥ ૨૨૮॥
કરટક આહ - કથમેતત્ । સોઽબ્રવીત્ -

કથા ૬
વાયસદમ્પતિકથા ।
અસ્તિ કસ્મિંશ્ચિત્પ્રદેશે   મહાન્ન્યગ્રોધપાદપઃ । તત્ર વાયસ-
દમ્પતી પ્રતિવસતઃ સ્મ । અથ તયોઃ પ્રસવકાલે વૃક્ષવિવરાન્નિ-

ષ્ક્રમ્ય કૃષ્ણસર્પઃ સદૈવ તદપત્યાનિ ભક્ષયતિ । તતસ્તૌ
નિર્વેદાદન્યવૃક્ષમૂલનિવાસિનં પ્રિયસુહૃદં શ‍ૃગાલં
ગત્વોચતુઃ - ભદ્ર કિમેવંવિધે સઞ્જાતઆવયોઃ કર્તવ્યં ભવતિ ।
એવં તાવદ્દુષ્ટાત્મા  કૃષ્ણસર્પો વૃક્ષવિવરાન્નિર્ગત્યાવયો-
ર્બાલકાન્ભક્ષયતિ । તત્કથ્યતાં તદ્રક્ષાર્થં કશ્ચિદુપાયઃ ।
યસ્ય ક્ષેત્રં નદીતીરે ભાર્યા ચ પરસઙ્ગતા  ।
સસર્પે ચ ગૃહે વાસઃ કથં સ્યાત્તસ્ય નિર્વૃતિઃ ॥ ૨૨૯॥
અન્યચ્ચ -

સર્પયુક્તે ગૃહે વાસો મૃત્યુરેવ ન સંશયઃ ।
યદ્ગ્રામાન્તે વસેત્સર્પસ્તસ્યસ્યાત્પ્રાણસંશયઃ ॥ ૨૩૦॥
અસ્માકમપિ તત્રસ્થિતાનાં પ્રતિદિનં પ્રાણસંશયઃ । સઆહ -

નાત્ર વિષયે સ્વલ્પોઽપિ વિષાદઃ કાર્યઃ । નૂનં સ લુબ્ધો
નોપાયમન્તરેણ વધ્યઃ સ્યાત્ ।
ઉપાયેન જયો યાદૃગ્રિપોસ્તાદૃઙ્ ન હેતિભિઃ ।
ઉપાયજ્ઞોઽલ્પકાયોઽપિ ન શૂરૈઃ પરિભૂયતે ॥ ૨૩૧॥
તથા ચ -

ભક્ષયિત્વા બહૂન્મત્સ્યાનુત્તમાધમમધ્યમાન્ ।
અતિલૌલ્યાદ્બકઃ કશ્ચિન્મૃતઃ કર્કટકગ્રહાત્ ॥ ૨૩૨॥
તાવૂચતુઃ - કથમેતત્ । સોઽબ્રવીત્ -

કથા ૭
બકકુલીરકકથા ।
અસ્તિ કસ્મિંશ્ચિદ્વનપ્રદેશે   નાનાજલચરસનાથં મહત્સરઃ । તત્ર
ચ કૃતાશ્રયો બક એકો વૃદ્ધભાવમુપાગતો મત્સ્યાન્વ્યાપાદ-
યિતુમસમર્થઃ । તતશ્ચ ક્ષુત્ક્ષામકણ્ઠઃ સરસ્તીર ઉપવિષ્ટો
મુક્તાફલપ્રકરસદૃશૈરશ્રુપ્રવાહૈર્ધરાતલમભિષિઞ્ચન્
રુરોદ । એકઃ કુલીરકો નાનાજલચરસમેતઃ સમેત્ય તસ્ય દુઃખેન
દુઃખિતઃ સાદરમિદમૂચે - મામ કિમદ્ય ત્વયા નાહારવૃત્તિ-
રનુષ્ઠીયતે । કેવલમશ્રુપૂર્ણનેત્રાભ્યાં સનિઃશ્વાસેન

સ્થીયતે । સઆહ - વત્સ સત્યમુપલક્ષિતં ભવતા । મયા હિ
મત્સ્યાદનં પ્રતિ પરમવૈરાગ્યતયા સામ્પ્રતં પ્રાયોપવેશનં
કૃતમ્ । તેનાહં સમીપાગતાનપિ મત્સ્યાન્ન ભક્ષયામિ ।
કુલીરકસ્તચ્છ્રુત્વા  પ્રાહ - મામ કિં  તદ્વૈરાગ્યકારણમ્ । સ
પ્રાહ - વત્સ અહમસ્મિન્સરસિ જાતો વૃદ્ધિં  ગતશ્ચ ।
તન્મયૈતચ્છ્રુતં  યદ્દ્વાદશવર્ષિક્યનાવૃષ્ટિઃ   સમ્પદ્યતે
લગ્ના । કુલીરક આહ - કસ્માત્તચ્છ્રુતમ્  । બકઆહ -

દૈવજ્ઞમુખાત્ । એષ શનૈશ્ચરો હિ રોહિણીશકટં ભિત્ત્વા ભૌમં
શક્રં ચ પ્રયાસ્યતિ । ઉક્તઞ્ચ વરાહમિહિરેણ -

યદિ ભિન્તે સૂર્યસુતો રોહિણ્યાઃ શકટમિહ લોકે ।
દ્વાદશવર્ષાણિ તદા ન હિ વર્ષતિ વાસવો ભૂમૌ ॥ ૨૩૩॥
તથા ચ -

પ્રાજાપત્યે શકટે ભિન્ને કૃત્વૈવ  પાતકં વસુધા ।
ભસ્માસ્થિશકલાકીર્ણા કાપાલિકમિવ વ્રતં ધત્તે ॥ ૨૩૪॥
તથા ચ -

રોહિણીશકટમર્કનન્દનશ્ચેદ્ભિન્નત્તિ રુધિરોઽથવા શશી ।
કિં  વદામિ તદનિષ્ટસાગરે સર્વલોકમુપયાતિ સઙ્ક્ષયઃ ॥ ૨૩૫॥
રોહિણીશકટમધ્યસંસ્થિતે ચન્દ્રમસ્ય શરણીકૃતા જનાઃ ।
ક્વાપિ યાન્તિ શિશુપાચિતાશનાઃ સૂર્યતપ્તભિદુરામ્બુપાયિનઃ ॥ ૨૩૬॥
તદેતત્સરઃ સ્વલ્પતોયં વર્તતે । શીઘ્રં શોષં યાસ્યતિ । અસ્મિન્
શુષ્કે યૈઃ સહાહં વૃદ્ધિં  ગતઃ સદૈવ ક્રીડિતશ્ચ તે સર્વે
તોયાભાવાન્નાશં યાસ્યન્તિ । તત્તેષાં વિયોગં દ્રષ્ટુમહમ-
સમર્થઃ । તેનૈતત્પ્રાયોપવેશનં કૃતમ્ । સામ્પ્રતં સર્વેષાં
સ્વલ્પજલાશયાનાં જલચરા ગુરુજલાશયેષુ સ્વસ્વજનૈર્નીયન્તે ।
કેચિચ્ચ મકરશિશુમારજલહસ્તિપ્રભૃતયઃ સ્વયમેવ ગચ્છન્તિ ।
અત્ર પુનઃ સરસિ યે જલચરાસ્તે નિશ્ચિન્તાઃ સન્તિ તેનાહં
વિશેષાદ્રોદિમિ યદ્બીજશેષમાત્રમપ્યત્ર નોદ્ધરિષ્યતિ । તતઃ
સ તદાકર્ણ્યાન્યેષામપિ જલચરાણાં તત્તસ્ય વચનં
નિવેદયામાસ । અથ તે સર્વે ભયત્રસ્તમનસો મત્સ્યકચ્છપ-
પ્રભૃતયસ્તમભ્યુપેત્ય પપ્રચ્છુઃ  - મામ અસ્તિ કશ્ચિદુપાયો

યેનાસ્માકં રક્ષા ભવતિ । બકઆહ - અસ્ત્યસ્ય જલાશયસ્ય
નાતિદૂરે પ્રભૂતજલસનાથં સરઃ પદ્મિનીખણ્ડમણ્ડિતં
યચ્ચતુર્વિંશત્યપિ   વર્ષાણામવૃષ્ટ્યા ન શોષમેષ્યતિ । તદ્યદિ
મમ પૃષ્ઠં કશ્ચિદારોહતિ તદહં તં તત્ર નયામિ । અથ તે
તત્ર વિશ્વાસમાપન્નાઃ તાત માતુલ ભ્રાતઃ ઇતિ બ્રુવાણા અહં
પૂર્વમહં પૂર્વમિતિ સમન્તાત્પરિતસ્થુઃ । સોઽપિ દુષ્ટાશયઃ
ક્રમેણ તાન્પૃષ્ઠ આરોપ્ય જલાશયસ્ય નાતિદૂરે શિલાં
સમાસાદ્ય તસ્યામાક્ષિપ્ય સ્વેચ્છયા ભક્ષયિત્વા ભૂયોઽપિ
જલાશયં સમાસાદ્ય જલચરાણાં મિથ્યાવાર્તાસન્દેશકૈ-
ર્મનાંસિ રઞ્જયન્નિત્યમેવાહારવૃત્તિમકરોત્ । અન્યસ્મિન્દિને ચ
કુલીરકેણોક્તઃ - મામ મયા સહ તે પ્રથમઃ સ્નેહસમ્ભાષઃ
સઞ્જાતઃ । તત્કિં  માં પરિત્યજ્યાન્યાન્નયસિ । તસ્માદદ્ય મે
પ્રાણત્રાણં કુરુ । તદાકર્ણ્ય સોઽપિ દુષ્ટાશયશ્ચિન્તિતવાન્ -
નિર્વિણ્ણોઽહં   મત્સ્યમાંસાદનેન તદદ્યૈનં કુલીરકં
વ્યઞ્જનસ્થાને કરોમિ । ઇતિ વિચિન્ત્ય તં પૃષ્ઠે સમારોપ્ય તાં
વધ્યશિલામુદ્દિશ્ય પ્રસ્થિતઃ । કુલીરકોઽપિ દૂરાદેવાસ્થિપર્વતં
શિલાશ્રયમવલોક્ય મસ્ત્યાસ્થીનિ પરિજ્ઞાય તમપૃચ્છત્ -
મામ કિયદ્દૂરે  સ જલાશયઃ । મદીયભારેણાતિશ્રાન્તસ્ત્વમ્ ।
તત્ કથય । સોઽપિ મન્દધીર્જલચરોઽયમિતિ મત્વા સ્થલે ન પ્રભવતીતિ
સસ્મિતમિદમાહ - કુલીરક કુતોઽન્યો જલાશયઃ । મમ
પ્રાણયાત્રેયમ્ । તસ્માત્સ્મર્યતામાત્મનોઽભીષ્ટદેવતા ।
ત્વામપ્યન્યાં શિલાયાં નિક્ષિપ્ય ભક્ષયિષ્યામિ । ઇત્યુક્તવતિ
તસ્મિન્સ્વવદનદંશદ્વયેન મૃણાલનાલધવલાયાં
મૃદુગ્રીવાયાં ગૃહીતો મૃતશ્ચ । અથ સ તાં બકગ્રીવાં
સમાદાય શનૈઃ શનૈસ્તજ્જલાશયમાસસાદ । તતઃ સર્વૈરેવ
જલચરૈઃ પૃષ્ટઃ - ભોઃ કુલીરક કિં  નિવૃત્તસ્ત્વમ્ । સ
માતુલોઽપિ નાયાતઃ । તત્ કિં  ચિરયતિ। વયં સર્વે સોત્સુકાઃ
કૃતક્ષણાસ્તિષ્ઠામઃ । એવં તૈરભિહિતે કુલીરકોઽપિ વિહસ્યોવાચ -

મૂર્ખાઃ સર્વે જલચરાસ્તેન મિથ્યાવાદિના વઞ્ચયિત્વા નાતિદૂરે
શિલાતલે પ્રક્ષિપ્ય ભક્ષિતાઃ । તન્ મમાયુઃશેષતયા તસ્ય
વિશ્વાસઘાતકસ્યાભિપ્રાયં જ્ઞાત્વા ગ્રીવેયમ્ આનીતા । તદ્ અલં
સમ્ભ્રમેણ । અધુના સર્વજલચરાણાં ક્ષેમં ભવિષ્યતિ ।

અતોઽહં બ્રવીમિ - ભક્ષયિત્વા બહૂન્મત્સ્યાનિતિ । વાયસઆહ -

ભદ્ર તત્કથય કથં સ દુષ્ટસર્પો વધમુપૈષ્યતિ । શ‍ૃગાલ
આહ - ગચ્છતુ ભવાન્ કઞ્ચિન્નગરં રાજાધિષ્ઠાનમ્ । તત્ર
કસ્યાપિ ધનિનો રાજામાત્યાદેઃ પ્રમાદિનઃ કનકસૂત્રં હારં
વા ગૃહીત્વા તત્કોટરે પ્રક્ષિપ યેન સર્પસ્તદ્ગ્રહણેન વધ્યતે ।
તત્ક્ષણાત્કાકઃ કાકી ચ તદાકર્ણ્યાત્મેચ્છયોત્પતિતૌ । તતશ્ચ
કાકી કિઞ્ચિત્સરઃ પ્રાપ્ય યાવત્પશ્યતિ તાવત્તન્મધ્યે કસ્યચિદ્રાજ્ઞો-
ઽન્તઃપુરં જલાસન્નં ન્યસ્તકનકસૂત્રં મુક્તમુક્તાહાર-
વસ્ત્રાભરણં જલક્રીડાં કુરુતે । અથ સા વાયસી કનકસૂત્ર-
મેકમાદાય સ્વગૃહાભિમુખં પ્રતસ્થે । તતશ્ચ કઞ્ચુકિનો
વર્ષવરાશ્ચ તન્નીયમાનમુપલક્ષ્ય ગૃહીતલગુડાઃ
સત્વરમનુયયુઃ । કાક્યપિ સર્પકોટરે તત્કનકસૂત્રં પ્રક્ષિપ્ય
સુદૂરમવસ્થિતા । અથ યાવદ્રાજપુરુષાસ્તં વૃક્ષમારુહ્ય
તત્કોટરમવલોકયન્તિ તાવત્કૃષ્ણસર્પઃ પ્રસારિતભોગસ્તિષ્ઠતિ ।
તતસ્તં લગુડપ્રહારેણ હત્વા કનકસૂત્રમાદાય યથાભિલષિતં
સ્થાનં ગતાઃ । વાયસદમ્પત્યપિ તતઃ પરં સુખેન વસતઃ ।
અતોઽહં બ્રવીમિ ઉપાયેન હિ યત્કુર્યાદિતિ । તન્ન કિંચિદિહ 
બુદ્ધિમતામસાધ્યમસ્તિ । ઉક્તઞ્ચ -

યસ્ય બુદ્ધિર્બલં તસ્ય નિર્બુદ્ધેસ્તુ કુતો બલમ્ ।
વને સિંહો   મદોન્મત્તઃ શશકેન નિપાતિતઃ ॥ ૨૩૭॥
કરટક આહ - કથમેતત્। સઆહ -

કથા ૮
ભાસુરકાખ્યસિંહકથા   ।
કસ્મિંશ્ચિદ્વને   ભાસુરકો નામ સિંહઃ   પ્રતિવસતિ સ્મ । અથાસૌ
વીર્યાતિરેકાન્નિત્યમેવાનેકાન્મૃગશશકાદીન્વ્યાપાદય-
ન્નોપરરામ । અથાન્યેદ્યુસ્તદ્વનજાઃ સર્વે સારઙ્ગવરાહમહિષ -
શશકાદયો મિલિત્વા તમભ્યુપેત્ય પ્રોચુઃ - સ્વામિન્કિમનેન
સકલમૃગવધેન નિત્યમેવ યતસ્તવૈકેનાપિ મૃગેણ તૃપ્તિર્ભવતિ
તત્ક્રિયતામસ્માભિઃ સહ સમયધર્મઃ । અદ્યપ્રભૃતિ

તવાત્રોપવિષ્ટસ્ય જાતિક્રમેણ પ્રતિદિનમેકો મૃગો ભક્ષણાર્થં
સમેષ્યતિ । એવં કૃતે તવ તાવત્પ્રાણયાત્રા ક્લેશં વિનાઽપિ
ભવિષ્યતિ । અસ્માકં ચ પુનઃ સર્વોચ્છેદનં ન સ્યાત્ । તદેષ
રાજધર્મોઽનુષ્ઠીયતામ્ । ઉક્તઞ્ચ -

શનૈઃ શનૈશ્ચ યો રાજ્યમુપભુઙ્ક્તે યથાબલમ્ ।
રસાયનમિવ પ્રાજ્ઞઃ સ પુષ્ટિં  પરમાં વ્રજેત્ ॥ ૨૩૮॥
વિધિના મન્ત્રયુક્તેન રૂક્ષાપિ મથિતાપિ ચ ।
પ્રયચ્છતિ ફલં ભૂમિરરણીવ હુતાશનમ્ ॥ ૨૩૯॥
પ્રજાનાં પાલનં શસ્યં સ્વર્ગકોશસ્ય વર્ધનમ્ ।
પીડનં ધર્મનાશાય પાપાયાયશસે સ્થિતમ્ ॥ ૨૪૦॥
ગોપાલેન પ્રજાધેનોર્વિત્તદુગ્ધં   શનૈઃ શનૈઃ ।
પાલનાત્પોષણાદ્ગ્રાહ્યં ન્યાય્યાં વૃત્તિં  સમાચરેત્ ॥ ૨૪૧॥
અજામિવ પ્રજાં મોહાદ્યો હન્યાત્ પૃથિવીપતિઃ ।
તસ્યૈકા જાયતે તૃપ્તિર્ન દ્વિતીયા કથઞ્ચન ॥ ૨૪૨॥
ફલાર્થી નૃપતિર્લોકાન્પાલયેદ્યત્નમાસ્થિતઃ ।
દાનમાનાદિતોયેન માલાકારોઽઙ્કુરાનિવ  ॥ ૨૪૩॥
નૃપદીપો ધનસ્નેહં પ્રજાભ્યઃ સંહરન્નપિ ।
આન્તરસ્થૈર્ગુણૈઃ શુભ્રૈર્લક્ષ્યતે નૈવ કેનચિત્ ॥ ૨૪૪॥
યથા ગૌર્દુહ્યતે કાલે પાલ્યતે ચ તથા પ્રજા ।
સિચ્યતે ચીયતે ચૈવ લતા પુષ્પફલપ્રદા ॥ ૨૪૫॥
યથા બીજાઙ્કુરઃ  સૂક્ષ્મઃ પ્રયત્નેનાભિરક્ષિતઃ ।
ફલપ્રદો ભવેત્કાલે તદ્વલ્લોકઃ સુરક્ષિતઃ ॥ ૨૪૬॥
હિરણ્યધાન્યરત્નાનિ યાનાનિ વિવિધાનિ ચ ।
તથાન્યદપિ યત્કિઞ્ચિત્પ્રજાભ્યઃ સ્યાન્મહીપતેઃ ॥ ૨૪૭॥
લોકાનુગ્રહકર્તારઃ પ્રવર્ધન્તે નરેશ્વરાઃ ।
લોકાનાં સંક્ષયાચ્ચૈવ ક્ષયં યાન્તિ ન સંશયઃ ॥ ૨૪૮॥
અથ તેષાં તદ્વચનમાકર્ણ્ય ભાસુરક આહ - અહો સત્યમભિહિતં
ભવદ્ભિઃ । પરં યદિ મમોપવિષ્ટસ્યાત્ર નિત્યમેવ નૈકઃ શ્વાપદઃ

સમાગમિષ્યતિ । તન્નૂનં સર્વાનપિ ભક્ષયિષ્યામિ । અથ તે તથૈવ
પ્રતિજ્ઞાય નિર્વૃતિભાજસ્તત્રૈવ વને નિર્ભયાઃ પર્યટન્તિ । એકશ્ચ
પ્રતિદિનં ક્રમેણ યાતિ । વૃદ્ધો વા વૈરાગ્યયુક્તો વા શોકગ્રસ્તો વા
પુત્રકલત્રનાશભીતો વા તેષાં મધ્યાત્તસ્ય ભોજનાર્થં
મધ્યાહ્નસમય ઉપતિષ્ઠતે । અથ કદાચિજ્જાતિક્રમાચ્છશક-
સ્યાવસરઃ સમાયાતઃ । સ સમસ્તમૃગૈઃ પ્રેરિતોઽનિચ્છન્નપિ
મન્દં મન્દં ગત્વા તસ્ય વધોપાયં ચિન્તયન્વેલાતિક્રમં
કૃત્વા  વ્યાકુલિતહૃદયો  યાવદ્ગચ્છતિ તાવન્માર્ગે ગચ્છતા કૂપઃ
સંદૃષ્ટઃ । યાવત્કૂપોપરિ યાતિ તાવત્કૂપમધ્ય આત્મનઃ
પ્રતિબિમ્બં દદર્શ । દૃષ્ટ્વા ચ તેન હૃદયે ચિન્તિતમ્ - યદ્ભવ્ય
ઉપાયોઽસ્તિ। અહં ભાસુરકં પ્રકોપ્ય સ્વબુદ્ધ્યાઽસ્મિન્કૂપે
પાતયિષ્યામિ । અથાસૌ દિનશેષે ભાસુરકસમીપં પ્રાપ્તઃ ।
સિંહોઽપિ   વેલાતિક્રમેણ ક્ષુત્ક્ષામકણ્ઠઃ કોપાવિષ્ટઃ સૃક્કણી
પરિલેલિહન્વ્યચિન્તયત્ - અહો પ્રાતરાહારાય નિઃસત્ત્વં વનં મયા
કર્તવ્યમ્ । એવં ચિન્તયતસ્તસ્ય શશકો મન્દં મન્દં ગત્વા
પ્રણમ્ય તસ્યાગ્રે સ્થિતઃ । અથ તં પ્રજ્વલિતાત્મા ભાસુરકો
ભર્ત્સયન્નાહ - રે શશકાધમ એકસ્તાવત્ત્વં લઘુઃ
પ્રાપ્તોઽપરતો વેલાતિક્રમેણ । તદસ્માદપરાધાત્ત્વાં નિપાત્ય
પ્રાતઃ સકલાન્યપિ મૃગકુલાન્યુચ્છેદયિષ્યામિ ઽથ શશકઃ
સવિનયં પ્રોવાચ - સ્વામિન્નાપરાધો મમ । ન ચ સત્ત્વાનામ્ ।
તચ્છ્રૂયતાં  કારણમ્ । સિંહ   આહ - સત્વરં નિવેદય યાવન્મમ
દંષ્ટ્રાન્તર્ગતો  ન ભવાન્ભવિષ્યતીતિ । શશકઆહ -

સ્વામિન્સમસ્તમૃગૈરદ્ય જાતિક્રમેણ મમ લઘુતરસ્ય પ્રસ્તાવં
વિજ્ઞાય તતોઽહં પઞ્ચશશકૈઃ સમં પ્રેષિતઃ । તતશ્ચાહ-
માગચ્છન્નન્તરાલે મહતા કેનચિદપરેણ સિંહેન   વિવરાન્નિર્ગ-
ત્યાભિહિતઃ - અભીષ્ટદેવતાં સ્મરત । તતો મયાભિહિતમ્ - વયં
સ્વામિનો ભાસુરકસિંહસ્ય   સકાશમાહારાર્થં સમયધર્મેણ
ગચ્છામઃ । તતસ્તેનાભિહિતમ્ - યદ્યેવં તર્હિ  મદીયમેતદ્વનમ્ ।
મયા સહ સમયધર્મેણ સમસ્તૈરપિ શ્વાપદૈર્વર્તિતવ્યમ્   ।
ચૌરરૂપી સ ભાસુરકઃ । અથ યદિ સોઽત્ર રાજા વિશ્વાસસ્થાને
ચતુરઃ શશકાનત્ર ધૃત્વા તમાહૂય દ્રુતતરમાગચ્છ । યેન
યઃ કશ્ચિદાવયોર્મધ્યાત્પરાક્રમેણ રાજા ભવિષ્યતિ સ

સર્વાનેતાન્ભક્ષયિષ્યતીતિ । તતોઽહં તેનાદિષ્ટઃ
સ્વામિસકાશમભ્યાગતઃ । એતદ્વેલાવ્યતિક્રમકારણમ્ । તદત્ર
સ્વામી પ્રમાણમ્ । તચ્છ્રુત્વા  ભાસુરક આહ - ભદ્ર યદ્યેવં
તત્સત્વરં દર્શય મે તં ચૌરસિંહં   યેનાહં મૃગકોપં
તસ્યોપરિ ક્ષિપ્ત્વા સ્વસ્થો ભવામિ । ઉક્તઞ્ચ -

ભૂમિર્મિત્રં   હિરણ્યં ચ વિગ્રહસ્ય ફલત્રયમ્ ।
નાસ્ત્યેકમપિ યદ્યેષાં ન તં કુર્યાત્કથઞ્ચન ॥ ૨૪૯॥
યત્ર ન સ્યાત્ફલં ભૂરિ યત્ર ચ સ્યાત્પરાભવઃ ।
ન તત્ર મતિમાન્યુદ્ધં સમુત્પાદ્ય સમાચરેત્ ॥ ૨૫૦॥
શશકઆહ - સ્વામિન્ સત્યમિદમ્ । સ્વભૂમિહેતોઃ પરિભવાચ્ચ
યુધ્યન્તે ક્ષત્રિયાઃ । પરં સ દુર્ગાશ્રયઃ । દુર્ગાન્નિષ્ક્રમ્ય
વયં તેન વિષ્કમ્ભિતાઃ । તતો દુર્ગસ્થો દુઃસધ્યો ભવતિ રિપુઃ ।
ઉક્તઞ્ચ -

ન ગજાનાં સહસ્રેણ ન ચ લક્ષેણ વાજિનામ્ ।
યત્કૃત્યં સાધ્યતે રાજ્ઞાં દુર્ગેણૈકેન વિગ્રહે ॥ ૨૫૧॥
શતમેકોઽપિ સંધત્તે પ્રાકારસ્થો ધનુર્ધરઃ ।
તસ્માદ્દુર્ગં  પ્રશંસન્તિ નીતિશાસ્ત્રવિચક્ષણાઃ ॥ ૨૫૨॥
પુરા ગુરોઃ સમાદેશાદ્ધિરણ્યકશિપોર્ભયાત્ ।
શક્રેણ વિહિતં દુર્ગં પ્રભાવાદ્વિશ્વકર્મણઃ ॥ ૨૫૩॥
તેનાપિ ચ વરો દત્તો યસ્ય દુર્ગં સ ભૂપતિઃ ।
વિજયી સ્યાત્તતો ભૂમૌ દુર્ગાણિ સ્યુઃ સહસ્રશઃ ॥ ૨૫૪॥
દંષ્ટ્રાવિરહિતો  નાગો મદહીનો યથા ગજઃ ।
સર્વેષાં જાયતે વશ્યો દુર્ગહીનસ્તથા નૃપઃ ॥ ૨૫૫॥
તચ્છ્રુત્વા  ભાસુરક આહ । ભદ્ર દુર્ગસ્થમપિ દર્શય તં
ચૌરસિંહં   યેન વ્યાપાદયામિ । ઉક્તઞ્ચ -

જાતમાત્રં ન યઃ શત્રું રોગં ચ પ્રશમં નયેત્ ।
મહાબલોઽપિ તેનૈવ વૃદ્ધિં  પ્રાપ્ય સ હન્યતે ॥ ૨૫૬॥
તથા ચ -

ઉત્તિષ્ઠમાનસ્તુ પરો નોપેક્ષ્યઃ પથ્યમિચ્છતા ।
સમૌ હિ શિષ્ટૈરામ્નાતૌ વર્ત્સ્યન્તાવામયઃ સ ચ ॥ ૨૫૭॥
અપિ ચ -

ઉપેક્ષિતઃ ક્ષીણબલોઽપિ શત્રુઃ
પ્રમાદદોષાત્પુરુષૈર્મદાન્ધૈઃ ।

સાધ્યોઽપિ ભૂત્વા પ્રથમં તતોઽસા-
વસાધ્યતાં વ્યાધિરિવ પ્રયાતિ ॥ ૨૫૮॥

તથા ચ -

આત્મનઃ શક્તિમુદ્વીક્ષ્ય માનોત્સાહઞ્ચ યો વ્રજેત્ ।
બહૂન્હન્તિ  સ એકોઽપિ ક્ષત્રિયાન્ભાર્ગવો યથા ॥ ૨૫૯॥
શશકઆહ - અસ્ત્યેતત્ । તથાપિ બલવાન્સ મયા દૃષ્ટઃ । તન્ન
યુજ્યતે સ્વામિનસ્તસ્ય સામર્થ્યમવિદિત્વા ગન્તુમ્ । ઉક્તઞ્ચ -

અવિદિત્વાઽત્મનઃ શક્તિં  પરસ્ય ચ સમુત્સુકઃ ।
ગચ્છન્નભિમુખો વહ્નૌ નાશં યાતિ પતઙ્ગવત્  ॥ ૨૬૦॥
યો બલાત્પ્રોન્નતં યાતિ નિહન્તું સબલોઽપ્યરિમ્ ।
વિમદઃ સ નિવર્તેત શીર્ણદન્તો ગજો યથા ॥ ૨૬૧॥
ભાસુરક આહ - ભોઃ કિં  તવાનેન વ્યાપારેણ । દર્શય મે તં
દુર્ગસ્થમપિ । અથ શશકઆહ - યદ્યેવં તર્હ્યાગચ્છતુ સ્વામી ।
એવમુક્ત્વાઽગ્રે વ્યવસ્થિતઃ । તતશ્ચ તેનાગચ્છતા યઃ કૂપો
દૃષ્ટોઽભૂત્તમેવ કૂપમાસાદ્ય ભાસુરકમાહ - સ્વામિન્કસ્તે
પ્રતાપં સોઢું સમર્થઃ । ત્વાં દૃષ્ટ્વા દૂરતોઽપિ ચૌરસિંહઃ 
પ્રવિષ્ટઃ સ્વં દુર્ગમ્ । તદાગચ્છ યથા દર્શયામીતિ । ભાસુરક
આહ - દર્શય મે દુર્ગમ્ । તદનુ દર્શિતસ્તેન   કૂપઃ । તતઃ સોઽપિ
મૂર્ખઃ સિંહઃ   કૂપમધ્ય આત્મપ્રતિબિમ્બં જલમધ્યગતં
દૃષ્ટ્વા સિંહનાદં   મુમોચ । તતઃ પ્રતિશબ્દેન કૂપમધ્યા-
દ્દ્વિગુણતરો  નાદઃ સમુત્થિતઃ । અથ તેન તં શત્રું મત્વાઽઽત્માનં
તસ્યોપરિ પ્રક્ષિપ્ય પ્રાણાઃ પરિત્યક્તાઃ । શશકોઽપિ હૃષ્ટમનાઃ
સર્વમૃગાનાનન્દ્ય તૈઃ સહ પ્રશસ્યમાનો યથાસુખં તત્ર વને
નિવસતિ સ્મ । અતોઽહં બ્રવીમિ - યસ્ય બુદ્ધિર્બલં તસ્યેતિ । તદ્યદિ

54 sanskritdocuments.org



શ્રીવિષ્ણુશર્મવિરચિતે પઞ્ચતન્ત્રે મિત્રભેદો નામ પ્રથમં તન્ત્રમ્

ભવાન્કથયતિ તત્તત્રૈવ ગત્વા તયોઃ સ્વબુદ્ધિપ્રભાવેણ મૈત્રીભેદં
કરોમિ । કરટક આહ - ભદ્ર યદ્યેવં તર્હિ  ગચ્છ । શિવાસ્તે
પન્થાનઃ સન્તુ । યથાભિપ્રેતમનુષ્ઠીયતામ્ । અથ દમનકઃ
સઞ્જીવકવિયુક્તં પિઙ્ગલકમવલોક્ય  તત્રાન્તરે પ્રણમ્યાગ્રે
સમુપવિષ્ટઃ । પિઙ્ગલકોઽપિ  તમાહ - ભદ્ર કિં  ચિરાદ્દૃષ્ટઃ  ।
દમનકઆહ - ન કિઞ્ચિદ્દેવપાદાનામસ્માભિઃ પ્રયોજનમ્ ।
તેનાહં નાગચ્છામિ । તથાપિ રાજપ્રયોજનવિનાશમવલોક્ય
સંદહ્યમાનહૃદયો વ્યાકુલતયા સ્વયમેવાભ્યાગતો વક્તુમ્ ।
ઉક્તઞ્ચ -

પ્રિયં વા યદિ વા દ્વેષ્યં શુભં વા યદિ વાઽશુભમ્ ।
અપૃષ્ટોઽપિ હિતં વક્ષ્યેદ્યસ્ય નેચ્છેત્પરાભવમ્ ॥ ૨૬૨॥
અથ તસ્ય સાભિપ્રાયં વચનમાકર્ણ્ય પિઙ્ગલક  આહ - કિં
વક્તુમના ભવાન્ । તત્કથ્યતાં યત્કથનીયમસ્તિ । સ પ્રાહ -

દેવ સઞ્જીવકો યુષ્મત્પાદાનામુપરિ દ્રોહબુદ્ધિરિતિ । વિશ્વાસગતસ્ય
મમ વિજન ઇદમાહ - ભો દમનક દૃષ્ટા મયાસ્ય પિઙ્ગલકસ્ય
સારાસારતા । તદહમેનં હત્વા સકલમૃગાધિપત્યં ત્વત્સાચિવ્ય-

પદવીસમન્વિતં કરિષ્યામિ । પિઙ્ગલકોઽપિ
તદ્વજ્રસારપ્રહારસદૃશં
દારુણં વચઃ સમાકર્ણ્ય મોહમુપગતો ન કિઞ્ચિદપ્યુક્તવાન્ ।
દમનકોઽપિ તસ્ય તમાકારમાલોક્ય ચિન્તિતવાન્ - અયં તાવત્સઞ્જીવક-
નિબદ્ધરાગઃ । તન્નૂનમનેન મન્ત્રિણા રાજા વિનાશમવાપ્સ્યતીતિ ।
ઉક્તઞ્ચ -

એકં ભૂમિપતિઃ કરોતિ સચિવં રાજ્યે પ્રમાણં યદા ।
તં મોહાચ્છ્રયતે  મદઃ સ ચ મદાદ્દાસ્યેન નિર્વિદ્યતે   ।
નિર્વિણ્ણસ્ય   પદં કરોતિ હૃદયે તસ્ય સ્વતન્ત્રસ્પૃહા ।
સ્વાતન્ત્ર્યસ્પૃહયા તતઃ સ નૃપતેઃ પ્રાણાનભિદ્રુહ્યતિ ॥ ૨૬૩॥
તત્કિમત્ર યુક્તમિતિ । પિઙ્ગલકોઽપિ  ચેતનાં સમાસાદ્ય કથમપિ
તમાહ - સઞ્જીવકસ્તાવત્પ્રાણસમો ભૃત્યઃ । સ કથં મમોપરિ
દ્રોહબુદ્ધિં  કરોતિ । દમનકઆહ - દેવ ભૃત્યોઽભૃત્ય
ઇત્યનેકાન્તિકમેતત્ । ઉક્તઞ્ચ -

ન સોઽસ્તિ પુરુષો રાજ્ઞાં યો ન કામયતે શ્રિયમ્ ।
અશક્તા એવ સર્વત્ર નરેન્દ્રં પર્યુપાસતે ॥ ૨૬૪॥
પિઙ્ગલક  આહ - ભદ્ર તથાપિ મમ તસ્યોપરિ ચિત્તવૃત્તિર્ન વિકૃતિં 
યાતિ । અથવા સાધ્વિદમુચ્યતે -
અનેકદોષદુષ્ટસ્ય કાયઃ કસ્ય ન વલ્લભઃ ।
કુર્વન્નપિ વ્યલીકાનિ યઃ પ્રિયઃ પ્રિય એવ સઃ ॥ ૨૬૫॥
દમનકઆહ - અત એવાયં દોષઃ । ઉક્તઞ્ચ -

યસ્મિન્નેવાધિકં ચક્ષુરારોપયતિ પાર્થિવઃ   ।
અકુલીનઃ કુલીનો વા સ શ્રિયા ભાજનં નરઃ ॥ ૨૬૬॥
અપરં કેન ગુણવિશેષેણ સ્વામી સઞ્જીવકં નિર્ગુણકમપિ નિકટે
ધારયતિ । અથ દેવ યદ્યેવં ચિન્તયસિ મહાકાયોઽયમ્ । અનેન
રિપૂન્વ્યાપાદયિષ્યામિ । તદસ્માન્ન સિધ્યતિ યતોઽયં શષ્પભોજી ।
દેવપાદાનાં પુનઃ શત્રવો માંસાશિનઃ । તદ્રિપુસાધનમસ્ય
સાહાય્યેન ન ભવતિ । તસ્માદેનં દૂષયિત્વા હન્યતામિતિ ।
પિઙ્ગલક  આહ -

ઉક્તો ભવતિ યઃ પૂર્વં ગુણવાન્ ઇતિ સંસદિ ।
તસ્ય દોષો ન વક્તવ્યઃ પ્રતિજ્ઞાભઙ્ગભીરુણા  ॥ ૨૬૭॥
અન્યચ્ચ । મયાઽસ્ય તવ વચનેનાભયપ્રદાનં દત્તમ્ । તત્કથં
સ્વયમેવ વ્યાપાદયામિ । સર્વથા સઞ્જીવકોઽયં સુહૃદસ્માકમ્ ।
ન તં પ્રતિ કશ્ચિન્મન્યુરિતિ । ઉક્તઞ્ચ -

ઇતઃ સ દૈત્યઃ પ્રાપ્તશ્રીર્નેત એવાર્હતિ ક્ષયમ્ ।
વિષવૃક્ષોઽપિ સંવર્ધ્ય સ્વયં છેત્તુમસામ્પ્રતમ્ ॥ ૨૬૮॥
આદૌ ન વા પ્રણયિનાં પ્રણયો વિધેયો

દત્તોઽથવા પ્રતિદિનં પરિપોષણીયઃ ।
ઉત્ક્ષિપ્ય યત્ક્ષિપતિ તત્પ્રકરોતિ લજ્જાં

ભૂમૌ સ્થિતસ્ય પતનાદ્ભયમેવ નાસ્તિ ॥ ૨૬૯॥
ઉપકારિષુ યઃ સાધુઃ સાધુત્વે તસ્ય કો ગુણઃ ।
અપકારિષુ યઃ સાધુઃ સ સાધુઃ સદ્ભિરુચ્યતે ॥ ૨૭૦॥

તદ્દ્રોહબુદ્ધેરપિ મયાઽસ્ય ન વિરુદ્ધમાચરણીયમ્ । દમનક
આહ - સ્વામિન્ । નૈષ રાજધર્મો યદ્દ્રોહબુદ્ધિરપિ ક્ષમ્યતે ।
ઉક્તઞ્ચ -

તુલ્યાર્થં તુલ્યસામર્થ્યં મર્મજ્ઞં વ્યવસાયિનમ્ ।
અર્ધરાજ્યહરં ભૃત્યં યો ન હન્યાત્સ હન્યતે ॥ ૨૭૧॥
અપરં ત્વયાસ્ય સખિત્વાત્સર્વોઽપિ રાજધર્મઃ પરિત્યક્તઃ ।
રાજધર્માભાવાત્સર્વોઽપિ પરિજનો વિરક્તિં  ગતઃ । યઃ સઞ્જીવકઃ
શષ્પભોજી । ભવાન્ માંસાદઃ । તવ પ્રકૃતયશ્ચ ।
યત્તવાવધ્યવ્યસાયબાહ્યં કુતસ્તાસાં માંસાશનમ્ ।
યદ્રહિતાસ્ત્વાં ત્યક્ત્વા યાસ્યન્તિ । તતોઽપિ ત્વં વિનષ્ટ એવ । અસ્ય
સઙ્ગત્યા  પુનસ્તે ન કદાચિદાખેટકે મતિર્ભવિષ્યતિ । ઉક્તઞ્ચ -

યાદૃશૈઃ સેવ્યતે ભૃત્યૈર્યાદૃશાંશ્ચોપસેવતે ।
કદાચિન્નાત્ર સન્દેહસ્તાદૃગ્ભવતિ પૂરુષઃ ॥ ૨૭૨॥
તથા ચ -

સન્તપ્તાયસિ સંસ્થિતસ્ય પયસો નામાપિ ન જ્ઞાયતે ।
મુક્તકારતયા તદેવ નલિનીપત્રસ્થિતં રાજતે ।
સ્વાતૌ સાગરશુક્તિકુક્ષિપતિતં તજ્જાયતે મૌક્તિકમ્ ।
પ્રાયેણાધમમધ્યમોત્તમગુણઃ સંવાસતો જાયતે ॥ ૨૭૩॥
તથા ચ -

અસતાં સઙ્ગદોષેણ  સતી યાતિ મતિર્ભ્રમમ્ ।
એકરાત્રિપ્રવાસેન કાષ્ઠં મુઞ્જે પ્રલમ્બિતમ્ ॥ ૨૭૪॥
અત એવ સન્તો નીચસઙ્ગં  વર્જયન્તિ । ઉક્તઞ્ચ -

ન હ્યવિજ્ઞાતશીલસ્ય પ્રદાતવ્યઃ પ્રતિશ્રયઃ ।
મત્કુણસ્ય ચ દોષેણ હતા મન્દવિસર્પિણી   ॥ ૨૭૫॥
પિઙ્ગલક  આહ - કથમેતત્ । સોઽબ્રવીત્ -

કથા ૯
મન્દવિસર્પિણીનામયૂકાકથા   ।

panchatantra1.pdf 57



શ્રીવિષ્ણુશર્મવિરચિતે પઞ્ચતન્ત્રે મિત્રભેદો નામ પ્રથમં તન્ત્રમ્

અસ્તિ કસ્યચિન્મહીપતેર્મનોરમં શયનસ્થાનમ્ । તત્ર
શ્વેતતરપટયુગલમધ્યસંસ્થિતા મન્દવિસર્પિણી   યૂકા
પ્રતિવસતિ સ્મ । સા ચ તસ્ય મહીપતે રક્તમાસ્વાદયન્તી
સુખેન કાલં નયમાના તિષ્ઠતિ । અન્યેદ્યુશ્ચ તત્ર
શયને ક્વચિદ્ભ્રામ્યન્નગ્નિમુખો નામ મત્કુણઃ સમાયાતઃ ।
અથ તં દૃષ્ટ્વા સા વિષણ્ણવદના પ્રોવાચ । ભોઽગ્નિમુખ
કુતસ્ત્વમત્રાનુચિતસ્થાને સમાયાતઃ । તદ્યાવન્ન કશ્ચિદ્વેત્તિ
તાવચ્છીઘ્રં ગમ્યતામિતિ । સઆહ - ભગવતિ
ગૃહાગતસ્યાસાધોરપિ નૈતદ્યુજ્યતે વક્તુમ્ । ઉક્તઞ્ચ -

એહ્યાગચ્છ સમાવિશાસનમિદં કસ્માચ્ચિરાદ્દૃશ્યસે  ।
કા વાર્તેતિ સુદુર્બલોઽસિ કુશલં પ્રીતોઽસ્મિ તે દર્શનાત્ ।
એવં યે સમુપાગતાન્પ્રણયિનઃ પ્રત્યાલપન્ત્યાદરાત્ ।
તેષાં યુક્તમશઙ્કિતેન મનસા હર્મ્યાણિ ગન્તું સદા ॥ ૨૭૬॥
અપરં મયાનેકમાનુષાણામનેકવિધાનિ રુધિરાણ્યાસ્વા-
દિતાન્યાહારદોષાત્કટુતિક્તકષાયામ્લરસાસ્વાદાનિ  ન ચ
કદાચિન્મધુરરક્તં સમાસ્વાદિતમ્ । તદ્યદિ ત્વં પ્રસાદં કરોષિ
તદસ્ય નૃપતેર્વિવિધવ્યઞ્જનાન્નપાનચોષ્યલેહ્યસ્વાદ્વાહાર  -
વશાદસ્ય શરીરે યન્મિષ્ટં રક્તં સં જાતં
તદાસ્વાદનેન સૌખ્યં સમ્પાદયામિ જિહ્વાયા ઇતિ ।
ઉક્તઞ્ચ -

રઙ્કસ્ય નૃપતેર્વાપિ જિહ્વાસૌખ્યં સમં સ્મૃતમ્ ।
તન્માત્રં ચ સ્મૃતં સારં તદર્થં યતતે જનઃ ॥ ૨૭૭॥
યદ્યેવ ન ભવેલ્લોકે કર્મ જિહ્વાપ્રતુષ્ટિદમ્ ।
તન્ન ભૃત્યો ભવેત્કશ્ચિત્કસ્યચિદ્વશગોઽથ વા ॥ ૨૭૮॥
યદસત્યં વદેન્મર્ત્યો યદ્વાસેવ્યં ચ સેવતે ।
યદ્ગચ્છતિ વિદેશં ચ તત્સર્વમુદરાર્થતઃ ॥ ૨૭૯॥
તન્મયા ગૃહાગતેન બુભુક્ષયા પીડ્યમાનેનાપિ
ત્વત્સકાશાદ્ભોજનમર્થનીયમ્ । તન્ન ત્વયૈકાકિન્યાસ્ય
ભૂપતે રક્તભોજનં કર્તું યુજ્યતે । તચ્છ્રુત્વા  મન્દવિસર્પિણ્યાહ   -

ભો મત્કુણ । અસ્ય નૃપતેર્નિદ્રાવશં   ગતસ્ય રક્તમાસ્વાદયામિ ।

પુનસ્ત્વમગ્નિમુખશ્ચપલશ્ચ । તદ્યદિ મયા સહ રક્તપાનં
કરોષિ તત્તિષ્ઠ । અભીષ્ટતરરક્તમાસ્વાદય । સોઽબ્રવીત્ - ભગવતિ
એવં કરિષ્યામિ । યાવત્ત્વં નાસ્વાદયસિ પ્રથમં નૃપરક્તં
તાવન્મમ દેવગુરુકૃતઃ શપથઃ સ્યાદ્યદિ તદાસ્વાદયામિ ।
એવં તયોઃ પરસ્પરં વદતોઃ સ રાજા તચ્છયનમાસાદ્ય પ્રસુપ્તઃ ।
અથાસૌ મત્કુણો જિહ્વાલૌલ્યોત્કૃષ્ટૌત્સુક્યાજ્જાગ્રતમપિ તં
મહીપતિમદશત્ । અથવા સાધ્વિદમુચ્યતે ।
સ્વભાવો નોપદેશેન શક્યતે કર્તુમન્યથા ।
સુતપ્તમપિ પાનીયં પુનર્ગચ્છતિ શીતતામ્ ॥ ૨૮૦॥
યદિ સ્યાચ્છીતલો વહ્નિઃ શીતાંશુર્દહનાત્મકઃ ।
ન સ્વભાવોઽત્ર મર્ત્યાનાં શક્યતે કર્તુમન્યથા ॥ ૨૮૧॥
અથાસૌ મહીપતિઃ સૂચ્યગ્રવિદ્ધ ઇવ તચ્છયનં ત્યક્ત્વા
તત્ક્ષણાદેવોત્થિતઃ । અહો જ્ઞાયતામત્ર પ્રચ્છાદનપટે મત્કુણો
યૂકા વા નૂનં તિષ્ઠતિ યેનાહં દષ્ટ ઇતિ । અથ યે કઞ્ચુકિનસ્તત્ર
સ્થિતાસ્તે સત્વરં પ્રચ્છાદનપટં ગૃહીત્વા સૂક્ષ્મદૃષ્ટ્યા
વીક્ષાંચક્રુઃ  । અત્રાન્તરે સ મત્કુણશ્ચાપલ્યાત્ખટ્વાન્તં
પ્રવિષ્ટઃ સા મન્દવિસર્પિણ્યપિ   વસ્ત્રસન્ધ્યન્તર્ગતા તૈર્દૃષ્ટા
વ્યાપાદિતા ચ । અતોઽહં બ્રવીમિ - ન હ્યવિજ્ઞાતશીલસ્ય ઇતિ । એવં
જ્ઞાત્વા ત્વયૈષ વધ્યઃ । નો ચેત્ત્વાં વ્યાપાદયિષ્યતીતિ ।
ઉક્તઞ્ચ -

ત્યક્તાશ્ચાભ્યન્તરા યેન બાહ્યાશ્ચાભ્યન્તરીકૃતાઃ ।
સ એવ મૃત્યુમાપ્નોતિ યથા રાજા કકુદ્દ્રુમઃ ॥ ૨૮૨॥
પિઙ્ગલક  આહ - કથમેતત્ । સોઽબ્રવીત્ -

કથા ૧૦
ચણ્ડરવનામશ‍ૃગાલકથા ।
અસ્તિ કસ્મિંશ્ચિદ્વનોદ્દેશે   ચણ્ડરવો નામ શ‍ૃગાલઃ પ્રતિવસતિ
સ્મ । સ કદાચિત્ક્ષુધાવિષ્ટો જિહ્વાલૌલ્યાન્નગરમધ્યે પ્રવિષ્ટઃ ।
અથ તં નગરવાસિનઃ સારમેયા અવલોક્ય સર્વતઃ શબ્દાયમાનાઃ
પરિધાવ્ય તીક્ષ્ણદંષ્ટ્રાગ્રૈર્ભક્ષિતુમારબ્ધાઃ  । સોઽપિ

તૈર્ભક્ષ્યમાણઃ પ્રાણભયાત્પ્રત્યાસન્નરજકગૃહં પ્રવિષ્ટઃ ।
તત્ર નીલીરસપરિપૂર્ણં મહાભાણ્ડં સજ્જીકૃતમાસીત્ । તત્ર
સારમેયૈરાક્રાન્તો ભાણ્ડમધ્યે પતિતઃ । અથ યાવન્નિષ્ક્રાન્ત-
સ્તાવન્નીલીવર્ણઃ સઞ્જાતઃ । તત્રાપરે સારમેયાસ્તં
શ‍ૃગાલમજાનન્તો યથાભીષ્ટદિશં જગ્મુઃ । ચણ્ડરવોઽપિ
દૂરતરં પ્રદેશમાસાદ્ય કાનનાભિમુખં પ્રતસ્થે ।
ન ચ નીલવર્ણેન કદાચિન્નિજરઙ્ગસ્ત્યજ્યતે  । ઉક્તઞ્ચ -

વજ્રલેપસ્ય મૂર્ખસ્ય નારીણાં કર્કટસ્ય ચ ।
એકો ગ્રહસ્તુ મીનાનાં નીલીમદ્યપયોર્યથા ॥ ૨૮૩॥
અથ તં હરગલગરલતમાલસમપ્રભમપૂર્વં સત્ત્વમવલોક્ય
સર્વે સિંહવ્યાઘ્રદ્વીપિવૃકપ્રભૃતયોઽરણ્યનિવાસિનો 
ભયવ્યાકુલિતચિત્તાઃ સમન્તાત્પલાયનક્રિયાં કુર્વન્તિ । કથયન્તિ
ચ - ન જ્ઞાયતેઽસ્ય કીદૃગ્વિચેષ્ટિતં પૌરુષં ચ ।
તદ્દૂરતરં  ગચ્છામઃ । ઉક્તઞ્ચ -

ન યસ્ય ચેષ્ટિતં વિદ્યાન્ન કુલં ન પરાક્રમમ્ ।
ન તસ્ય વિશ્વસેત્પ્રાજ્ઞો યદીચ્છેચ્છ્રિયમાત્મનઃ  ॥ ૨૮૪॥
ચણ્ડરવોઽપિ ભયવ્યાકુલિતાન્વિજ્ઞાયેદમાહ - ભો ભોઃ
શ્વાપદાઃ । કિં  યૂયં માં દૃષ્ટ્વૈવ સંત્રસ્તા વ્રજથ ।
તન્ન ભેતવ્યમ્ । અહં બ્રહ્મણાદ્ય સ્વયમેવ સૃષ્ટ્વાભિહિતઃ -
યચ્છ્વાપદાનાં  કશ્ચિદ્રાજા નાસ્તિ । તત્ત્વં મયાદ્ય
સર્વશ્વાપદપ્રભુત્વેઽભિષિક્તઃ કકુદ્દ્રુમાભિધઃ । તતો ગત્વા
ક્ષિતિતલે તાન્સર્વાન્પરિપાલયેતિ । તતોઽહમત્રાગતઃ । તન્મમ
છત્રચ્છાયાયાં સર્વૈરપિ શ્વાપદૈર્વર્તિતવ્યમ્   । અહં કકુદ્દ્રુમો
નામ રાજા ત્રૈલોક્યેઽપિ સંજાતઃ । તચ્છ્રુત્વા  સિંહવ્યાઘ્રપુરઃસરાઃ 
શ્વાપદાઃ સ્વામિન્પ્રભો સમાદિશેતિ વદન્તસ્તં પરિવવ્રુઃ । અથ તેન
સિંહસ્યામાત્યપદવી   પ્રદત્તા । વ્યાઘ્રસ્ય શય્યાપાલકત્વમ્ ।
દ્વીપિનસ્તામ્બૂલાધિકારઃ । વૃકસ્ય દ્વારપાલકત્વમ્ । યે ચાત્મીયાઃ
શ‍ૃગાલાસ્તૈઃ સહાલાપમાત્રમપિ ન કરોતિ । શ‍ૃગાલાઃ
સર્વેઽપ્યધર્મચન્દ્રં દત્ત્વા નિઃસારિતાઃ । એવં તસ્ય રાજ્યક્રિયયાં
વર્તમાનસ્ય તે સિંહાદયો   મૃગાન્વ્યાપાદ્ય તત્પુરતઃ પ્રક્ષિપન્તિ ।

સોઽપિ પ્રભુધર્મેણ સર્વેષાં તાન્પ્રવિભજ્ય પ્રયચ્છતિ । એવં
ગચ્છતિ કાલે કદાચિત્તેન સમાગતેન દૂરદેશે શબ્દાયમાનસ્ય
શ‍ૃગાલવૃન્દસ્ય કોલાહલોઽશ્રાવિ । તં શબ્દં શ્રુત્વા
પુલકિતતનુરાનન્દાશ્રુપૂર્ણનયન ઉત્થાય તારસ્વરેણ
વિરોતુમારબ્ધવાન્ । અથ તે સિંહાદયસ્તં   તારસ્વરમાકર્ણ્ય
શ‍ૃગાલોઽયમિતિ મત્વા લજ્જયાઽધોમુખાઃ ક્ષણં સ્થિત્વા પ્રોચુઃ -
ભોઃ । વાહિતા વયમનેન ક્ષુદ્રશ‍ૃગાલેન । તદ્વધ્યતામિતિ । સોઽપિ
તદાકર્ણ્ય પલાયિતુમિચ્છꣳસ્તત્ર સ્થાન એવ સિંહાદિભિઃ 
ખણ્ડશઃ કૃતો મૃતશ્ચ ઽતોઽહં બ્રવીમિ - ત્યક્તાશ્ચાભ્યન્તરા
યેનેતિ । તદાકર્ણ્ય પિઙ્ગલક  આહ - ભો દમનક । કઃ પ્રત્યયોઽત્ર
વિષયે યત્સ મમોપરિ દુષ્ટબુદ્ધિઃ ।સઆહ - યદદ્ય મમાગ્રે તેન
નિશ્ચયઃ કૃતો યત્પ્રભાતે પિઙ્ગલકં  વધિષ્યામિ । તદત્રૈવ
પ્રત્યયઃ । પ્રભાતેઽવસરવેલાયામારક્તમુખનયનઃ
સ્ફુરિતાધરો દિશોઽવલોકયન્નનુચિતસ્થાનોપવિષ્ટસ્ત્વાં
ક્રૂરદૃષ્ટ્યા વિલોકયિષ્યતિ । એવં જ્ઞાત્વા યદુચિતં તત્કર્તવ્યમ્ ।
ઇતિ કથયિત્વા સંજીવકસકાશં ગતસ્તં પ્રણમ્યોપવિષ્ટઃ ।
સંજીવકોઽપિ સોદ્વેગાકારં મન્દગત્યા સમાયાન્તં તમુદ્વીક્ષ્ય
સાદરતરમુવાચ - ભો મિત્ર । સ્વાગતમ્ । ચિરાદ્દૃષ્ટોઽસિ  । અપિ
શિવં ભવતઃ । તત્કથય યેનાદેયમપિ તુભ્યં ગૃહાગતાય
પ્રયચ્છામિ । ઉક્તઞ્ચ -

તે ધન્યાસ્તે વિવેકજ્ઞાસ્તે સભ્યા ઇહ ભૂતલે ।
આગચ્છન્તિ ગૃહે યેષાં કાર્યાર્થં સુહૃદો જનાઃ ॥ ૨૮૫॥
દમનકઆહ - ભોઃ । કથં શિવં સેવકજનસ્ય ।
સમ્પત્તયઃ પરાયત્તાઃ સદા ચિત્તમનિર્વૃતમ્ ।
સ્વજીવિતેઽપ્યવિશ્વાસસ્તેષાં યે રાજસેવકાઃ ॥ ૨૮૬॥
તથા ચ -

સેવયા ધનમિચ્છદ્ભિઃ સેવકૈઃ પશ્ય યત્કૃતમ્ ।
સ્વાતન્ત્ર્યં યચ્છરીરસ્ય મૂઢૈસ્તદપિ હારિતમ્ ॥ ૨૮૭॥
તાવજ્જન્માતિદુઃખાય તતો દુર્ગતતા સદા ।
તત્રાપિ સેવયા વૃત્તિરહો દુઃખપરમ્પરા ॥ ૨૮૮॥

જીવન્તોઽપિ મૃતાઃ પઞ્ચ શ્રૂયન્તે કિલ ભારતે ।
દરિદ્રો વ્યાધિતો મૂર્ખઃ પ્રવાસી નિત્યસેવકઃ ॥ ૨૮૯॥
નાશ્નાતિ સ્વચ્છયોત્સુક્યાદ્વિનિદ્રો ન પ્રબુધ્યતે ।
ન નિઃશઙ્કં વચો બ્રૂતે સેવકોઽપ્યત્ર જીવતિ ॥ ૨૯૦॥
સેવા શ્વવૃત્તિરાખ્યાતા યૈસ્તૈર્મિથ્યા   પ્રજલ્પિતમ્ ।
સ્વચ્છન્દં ચરતિ શ્વાઽત્ર સેવકઃ પરશાસનાત્ ॥ ૨૯૧॥
ભૂશય્યા બ્રહ્મચર્યં ચ કૃશત્વં લઘુભોજનમ્ ।
સેવકસ્ય યતેર્યદ્વદ્વિશેષઃ પાપધર્મજઃ ॥ ૨૯૨॥
શીતાતપાદિકષ્ટાનિ સહતે યાનિ સેવકઃ ।
ધનાય તાનિ ચાલ્પાનિ યદિ ધર્માન્ન મુચ્યતે ॥ ૨૯૩॥
મૃદુનાપિ સુવૃત્તેન સુશ્લિષ્ટેનાપિ હારિણા ।
મોદકેનાપિ કિં  તેન નિષ્પત્તિર્યસ્ય સેવયા ॥ ૨૯૪॥
સંજીવકઆહ - અથ ભવાન્કિં  વક્તુમનાઃ । સોઽબ્રવીત્ - મિત્ર
સચિવાનાં મન્ત્રભેદં કર્તું ન યુજ્યતે । ઉક્તઞ્ચ -

યો મન્ત્રં સ્વામિનો ભિદ્યાત્સાચિવ્યે સન્નિયોજિતઃ ।
સ હત્વા નૃપકાર્યં તત્સ્વયં ચ નરકં વ્રજેત્ ॥ ૨૯૫॥
યેન યસ્ય કૃતો ભેદઃ સચિવેન મહીપતેઃ ।
તેનાશસ્ત્રવધસ્તસ્ય કૃત ઇત્યાહ નારદઃ ॥ ૨૯૬॥
તથાપિ મયા તવ સ્નેહપાશબદ્ધેન મન્ત્રભેદઃ કૃતઃ ।
યતસ્ત્વં મમ વચનેનાત્ર રાજકુલે વિશ્વસ્તઃ પ્રવિષ્ટશ્ચ ।
ઉક્તઞ્ચ -

વિશ્રમ્ભાદ્યસ્ય યો મૃત્યુમવાપ્નોતિ કથઞ્ચન ।
તસ્ય હત્યા તદુત્થા સા પ્રાહેદં વચનં મનુઃ ॥ ૨૯૭॥
તત્તવોપરિ પિઙ્ગલકોઽયં  દુષ્ટબુદ્ધિઃ કથિતં ચાદ્યાનેન
મત્પુરતશ્ચતુષ્કર્ણતયા - યત્પ્રભાતે સંજીવકં હત્વા
સમસ્તમૃગપરિવારં ચિરાત્તૃપ્તિં  નેષ્યામિ । તતઃ સ મયોક્તઃ -
સ્વામિન્ । ન યુક્તમિદં યન્મિત્રદ્રોહેણ જીવનં ક્રિયતે । ઉક્તઞ્ચ -

અપિ બ્રહ્મવધં કૃત્વા  પ્રાયશ્ચિત્તેન શુધ્યતિ ।

તદર્થેન વિચીર્ણેન ન કથઞ્ચિત્સુહૃદ્દ્રુહઃ ॥ ૨૯૮॥
તતસ્તેનાહં સામર્ષેણોક્તઃ - ભો દુષ્ટબુદ્ધે
સંજીવકસ્તાવચ્છષ્પભોજી વયં માંસાશિનઃ । તદસ્માકં
સ્વાભાવિકં વૈરમિતિ કથં રિપુરુપેક્ષ્યતે । તસ્માત્સામાદિભિરુ-
પાયૈર્હન્યતે । ન ચ હતે તસ્મિન્દોષઃ સ્યાત્ । ઉક્તઞ્ચ -

દત્ત્વાપિ કન્યકાં વૈરી નિહન્તવ્યો વિપશ્ચિતા ।
અન્યોપાયૈરશક્યો યો હતે દોષો ન વિદ્યતે ॥ ૨૯૯॥
કૃત્યાકૃત્યં ન મન્યેત ક્ષત્રિયો યુધિ સઙ્ગતઃ  ।
પ્રસુપ્તો દ્રોણપુત્રેણ ધૃષ્ટદ્યુમ્નઃ પુરા હતઃ ॥ ૩૦૦॥
તદહં તસ્ય નિશ્ચયં જ્ઞાત્વા ત્વત્સકાશમિહાગતઃ । સામ્પ્રતં
મે નાસ્તિ વિશ્વાસઘાતકદોષઃ । મયા સુગુપ્તમન્ત્રસ્તવ નિવેદિતઃ ।
અથ યત્તે પ્રતિભાતિ તત્કુરુષ્વ ઇતિ । અથ સંજીવકસ્તસ્ય
તદ્વજ્રપાતદારુણં વચનં શ્રુત્વા મોહમુપગતઃ । અથ
ચેતનાં લબ્ધ્વા સવૈરાગ્યમિદમાહ - ભોઃ સાધ્વિદમુચ્યતે -

દુર્જનગમ્યા નાર્યઃ પ્રાયેણાસ્નેહવાન્ભવતિ રાજા ।
કૃપણાનુસારિ ચ ધનં મેઘો ગિરિદુર્ગવર્ષી ચ ॥ ૩૦૧॥
અહં હિ સંમતો રાજ્ઞો ય એવં મન્યતે કુધીઃ ।
બલીવર્દઃ સ વિજ્ઞેયો વિષાણપરિવર્જિતઃ   ॥ ૩૦૨॥
વરં વનં વરં ભૈક્ષં વરં ભારોપજીવનમ્ ।
વરં વ્યાધિર્મનુષ્યાણાં નાધિકારેણ સમ્પદઃ ॥ ૩૦૩॥
તદયુક્તં મયા કૃતં યદનેન સહ મૈત્રી વિહિતા । ઉક્તઞ્ચ -

યયોરેવ સમં વિત્તં યયોરેવ સમં કુલમ્ ।
તયોર્મૈત્રી વિવાહશ્ચ ન તુ પુષ્ટવિપુષ્ટયોઃ ॥ ૩૦૪॥
તથા ચ -

મૃગા મૃગૈઃ સઙ્ગમનુવ્રજન્તિ
ગાવશ્ચ ગોભિસ્તુરગાસ્તુરગૈઃ ।

મૂર્ખાશ્ચ મૂર્ખૈઃ સુધિયઃ સુધીભિઃ
સમાનશીલવ્યસનેન સખ્યમ્ ॥ ૩૦૫॥

તદ્યદિ ગત્વા તં પ્રસાદયામિ તથાપિ ન પ્રસાદં યાસ્યતિ ।
ઉક્તઞ્ચ -

નિમિત્તમુદ્દિશ્ય હિ યઃ પ્રકુપ્યતિ
ધ્રુવં સ તસ્યાપગમે પ્રશામ્યતિ ।

અકારણદ્વેષપરો હિ યો ભવેત્
કથં નરસ્તં પરિતોષયિષ્યતિ ॥ ૩૦૬॥

અહો સાધુ ચેદમુચ્યતે -

ભક્તાનામુપકારિણાં પરહિતવ્યાપારયુક્તાત્મનામ્ ।
સેવાસંવ્યવહારતત્ત્વવિદુષાં દ્રોહચ્યુતાનામપિ ।
વ્યાપત્તિઃ સ્ખલિતાન્તરેષુ નિયતા સિદ્ધિર્ભવેદ્વા ન વા ।
તસ્માદમ્બુપતેરિવાવનિપતેઃ સેવા સદા શઙ્કિની ॥ ૩૦૭॥
તથા ચ -

ભાવસ્નિગ્ધૈરુપકૃતમપિ દ્વેષ્યતાં યાતિ લોકે ।
સાક્ષાદન્યૈરપકૃતમપિ પ્રીતયે ચોપયાતિ ।
દુર્ગ્રાહ્યત્વાન્નૃપતિમનસાં નૈકભાવાશ્રયાણામ્ ।
સેવાધર્મઃ પરમગહનો યોગિનામપ્યગમ્યઃ ॥ ૩૦૮॥
તત્પરિજ્ઞાતં મયા મત્પ્રસાદમસહમાનૈઃ સમીપવર્તિભિરેષ 
પિઙ્ગલકઃ  પ્રકોપિતઃ । તેનાયં મમાદોષસ્યાપ્યેવં વદતિ ।
ઉક્તઞ્ચ -

પ્રભોઃ પ્રસાદમન્યસ્ય ન સહન્તીહ સેવકાઃ ।
સપત્ન્ય ઇવ સંક્રુદ્ધાઃ સપત્ન્યાઃ સુકૃતૈરપિ ॥ ૩૦૯॥
ભવતિ ચૈવં યદ્ગુણવત્સુ સમીપવર્તિષુ   ગુણહીનાનાં ન પ્રસાદો
ભવતિ । ઉક્તઞ્ચ -

ગુણવત્તરપાત્રેણ ચ્છાદ્યન્તે ગુણિનાં ગુણાઃ ।
રાત્રૌ દીપશિખાકાન્તિર્ન ભાનાવુદિતે સતિ ॥ ૩૧૦॥
દમનકઆહ - ભો મિત્ર । યદ્યેવં તન્નાસ્તિ તે ભયમ્ । પ્રકોપિતોઽપિ
સ દુર્જનૈસ્તવ વચનરચનયા પ્રસાદં યાસ્યતિ । સઆહ - ભોઃ ।
ન યુક્તમુક્તં ભવતા । લઘૂનામપિ દુર્જનાનાં મધ્યે વસ્તું
ન શક્યતે । ઉપાયાન્તરં વિધાય તે નૂનં ઘ્નન્તિ । ઉક્તઞ્ચ -

બહવઃ પણ્ડિતાઃ ક્ષુદ્રાઃ સર્વે માયોપજીવિનઃ ।
કુર્યુઃ કૃત્યમકૃત્યં વા ઉષ્ટ્રે  કાકાદયો યથા ॥ ૩૧૧॥
દમનકઆહ - કથમેતત્ । સોઽબ્રવીત્ -

કથા ૧૧
મદોત્કટસિંહકથા   ।
અસ્તિ કસ્મિંશ્ચિદ્વનોદ્દેશે   મદોત્કટો નામ સિંહઃ   પ્રતિવસતિ સ્મ ।
તસ્ય ચાનુચરા અન્યે દ્વીપિવાયસગોમાયવઃ સન્તિ । અથ
કદાચિત્તૈરિતસ્તતો ભ્રમદ્ભિઃ સાર્થાદ્ભ્રષ્ટઃ ક્રથનકો
નામોષ્ટ્રો  દૃષ્ટઃ । અથ સિંહ   આહ - અહો અપૂર્વમિદં સત્ત્વમ્ ।
તજ્જ્ઞાયતાં કિમેતદારણ્યકં ગ્રામ્યં વેતિ । તચ્છ્રુત્વા  વાયસ
આહ - ભોઃ સ્વામિન્ । ગ્રામ્યોઽયમુષ્ટ્રનામા જીવવિશેષસ્તવ
ભોજ્યઃ । તદ્વ્યાપાદ્યતામ્ । સિંહ   આહ - નાહં ગૃહમાગતં
હન્મિ । ઉક્તઞ્ચ -

ગૃહં શત્રુમપિ પ્રાપ્તં વિશ્વસ્તમકુતોભયમ્ ।
યો હન્યાત્તસ્ય પાપં સ્યાચ્છતબ્રાહ્મણઘાતજમ્ ॥ ૩૧૨॥
તદભયપ્રદાનં દત્ત્વા મત્સકાશમાનીયતાં યેનાસ્યાગમ-
કારણં પૃચ્છામિ । અથાસૌ સર્વૈરપિ વિશ્વાસ્યાભયપ્રદાનં
દત્ત્વા મદોત્કટસકાશમાનીતઃ પ્રણમ્યોપવિષ્ટશ્ચ । તતસ્તસ્ય
પૃચ્છતસ્તેનાત્મવૃત્તાન્તઃ સાર્થભ્રંશસમુદ્ભવો નિવેદિતઃ ।
તતઃ સિંહેનોક્તમ્   - ભોઃ ક્રથનક । મા ત્વં ગ્રામં ગત્વા
ભૂયોઽપિ ભારોદ્વહનકષ્ટભાગી ભૂયાઃ । તદત્રૈવારણ્યે
નિર્વિશઙ્કો   મરકતસદૃશાનિ શષ્પાગ્રાણિ ભક્ષયન્મયા
સહ સદૈવ વસ । સોઽપિ તથેત્યુક્ત્વા તેષાં મધ્યે વિચરન્ન કુતોઽપિ
ભયમિતિ સુખેનાસ્તે । તથાન્યેદ્યુર્મદોત્કટસ્ય મહાગજેના-
રણ્યચારિણા સહ યુદ્ધમભવત્ । તતસ્તસ્ય દન્તમુસલપ્રહારૈર્વ્યથા
સઞ્જાતા । વ્યથિતઃ કથમપિ પ્રાણૈર્ન વિયુક્તઃ । અથ
શરીરાસામર્થ્યાન્ન કુત્રચિત્પદમપિ ચલિતું શક્નોતિ । તે સર્વે
કાકાદયોઽપ્યપ્રભુત્વેન ક્ષુધાવિષ્ટાઃ પરં દુઃખં ભેજુઃ  ।

અથ તાન્સિંહઃ   પ્રાહ - ભોઃ । અન્વિષ્યતાં કુત્રચિત્કિંચિત્સત્ત્વં 
યેનાહમેતામપિ દશાં પ્રાપ્તસ્તદ્ધત્વા યુષ્મદ્ભોજનં
સમ્પાદયામિ । અથ તે ચત્વારોઽપિ ભ્રમિતુમારબ્ધા યાવન્ન
કિંચિત્સત્ત્વં   પશ્યન્તિ તાવદ્વાયસશ‍ૃગાલૌ પરસ્પરં મન્ત્રયતઃ ।
શ‍ૃગાલ આહ - ભો વાયસ । કિં  પ્રભૂતભ્રાન્તેન । અયમસ્માકં
પ્રભોઃ ક્રથનકો વિશ્વસ્તસ્તિષ્ઠતિ । તદેનં હત્વા પ્રાણયાત્રાં
કુર્મઃ । વાયસઆહ - યુક્તમુક્તં ભવતા । પરં સ્વામિના
તસ્યાભયપ્રદાનં દત્તમાસ્તે ન વધ્યોઽયમિતિ । શ‍ૃગાલ આહ -

ભો વાયસ । અહં સ્વામિનં વિજ્ઞાપ્ય તથા કરિષ્યે યથા સ્વામી
વધં કરિષ્યતિ । તત્તિષ્ઠન્તુ ભવન્તોઽત્રૈવ યાવદહં ગૃહં
ગત્વા પ્રભોરાજ્ઞાં ગૃહીત્વા ચાગચ્છામિ । એવમભિધાય
સત્વરં સિંહમુદ્દિશ્ય   પ્રસ્થિતઃ । અથ સિંહમાસાદ્યેદમાહ   -

સ્વામિન્ । સમસ્તં વનં ભ્રાન્ત્વા વયમાગતાઃ । ન
કિંચિત્સત્ત્વમાસાદિતમ્   । તત્કિં  કુર્મો વયમ્ । સમ્પ્રતિ વયં
બુભુક્ષયા પદમેકમપિ પ્રચલિતું ન શક્નુમઃ । દેવોઽપિ
પથ્યાશી વર્તતે । તદ્યદિ દેવાદેશો ભવતિ તત્ક્રથનકપિશિતેનાદ્ય
પથ્યક્રિયા ક્રિયતે । અથ સિંહસ્તસ્ય   તદ્દારુણં વચનમાકર્ણ્ય
સકોપમિદમાહ - ધિક્પાપાધમ । યદ્યેવં ભૂયોઽપિ વદસિ
તતસ્ત્વાં તત્ક્ષણમેવ વધિષ્યામિ । તતો મયા તસ્યાભયં
પ્રદત્તમ્ । તત્કથં વ્યાપાદયામિ । ઉક્તઞ્ચ -

ન ગોપ્રદાનં ન મહીપ્રદાનં
ન ચાન્નદાનં હિ તથા પ્રધાનમ્ ।

યથા વદન્તીહ બુધાઃ પ્રધાનં
સર્વપ્રદાનેષ્વભયપ્રદાનમ્ ॥ ૩૧૩॥

તચ્છ્રુત્વા  શ‍ૃગાલ આહ - સ્વામિન્ યદ્યભયપ્રદાનં દત્ત્વા
વધઃ ક્રિયતે તદેષ દોષો ભવતિ । પુનર્યદિ દેવપાદાનાં
ભક્ત્યા સઆત્મનો જીવિતવ્યં પ્રયચ્છતિ તન્ન દોષઃ । તતો યદિ સ
સ્વયમેવાત્માનં વધાય નિયોજયતિ તદ્વધ્યોઽન્યથાસ્માકં
મધ્યાદેકતમો વધ્ય ઇતિ । યતો દેવપાદાઃ પથ્યાશિનઃ
ક્ષુન્નિરોધાદન્ત્યાં દશાં યાસ્યન્તિ । તત્કિમેતૈઃ પ્રાણૈરસ્માકં
યે સ્વામ્યર્થે ન યાસ્યન્તિ । અપરં પશ્ચાદપ્યસ્માભિર્વહ્નિપ્રવેશઃ

કાર્યો યદિ સ્વામિપાદાનાં કિંચિદનિષ્ટં   ભવિષ્યતિ । ઉક્તઞ્ચ -

યસ્મિન્કુલે યઃ પુરુષઃ પ્રધાનઃ
સ સર્વયત્નૈઃ પરિરક્ષણીયઃ ।

તસ્મિન્વિનષ્ટે સ્વકુલં વિનષ્ટં
ન નાભિભઙ્ગે  હ્યરકા વહન્તિ ॥ ૩૧૪॥

તદાકર્ણ્ય મદોત્કટ આહ - યદ્યેવં તત્કુરુષ્વ યદ્રોચતે ।
તચ્છ્રુત્વા  સ સત્વરં ગત્વા તાનાહ - ભોઃ । સ્વામિનો મહત્યવસ્થા
વર્તતે । તત્કિં  પર્યટિતેન । તેન વિના કોઽત્રાસ્માન્રક્ષયિષ્યતિ ।
તદ્ગત્વા તસ્ય ક્ષુદ્રોગાત્પરલોકં પ્રસ્થિતસ્યાત્મશરીરદાનં
કુર્મો યેન સ્વામિપ્રસાદસ્યાનૃણતાં ગચ્છામઃ । ઉક્તઞ્ચ -

આપદં પ્રાપ્નુયાત્સ્વામી યસ્ય ભૃત્યસ્ય પશ્યતઃ ।
પ્રાણેષુ વિદ્યમાનેષુ સ ભૃત્યો નરકં વ્રજેત્ ॥ ૩૧૫॥
તદનન્તરં તે સર્વે બાષ્પપૂરિતદૃશો મદોત્કટં
પ્રણમ્યોપવિષ્ટાઃ । તાન્દૃષ્ટ્વા મદોત્કટ આહ - ભોઃ । પ્રાપ્તં
દૃષ્ટં વા કિઞ્ચિત્સત્ત્વમ્ । અથ તેષાં મધ્યાત્કાકઃ પ્રોવાચ -

સ્વામિન્ । વયં તાવત્સર્વત્ર પર્યટિતાઃ પરં ન
કિઞ્ચિત્સત્ત્વમાસાદિતં
દૃષ્ટં વા । તદદ્ય માં ભક્ષયિત્વા પ્રાણાન્ધારયતુ સ્વામી
યેન દેવસ્યાશ્વાસનં ભવતિ મમ પુનઃ સ્વર્ગપ્રાપ્તિરિતિ । ઉક્તઞ્ચ -

સ્વામ્યર્થે યસ્ત્યજેત્પ્રાણાન્ભૃત્યો ભક્તિસમન્વિતઃ ।
સ પરં પદમાપ્નોતિ જરામરણવર્જિતમ્   ॥ ૩૧૬॥
તચ્છ્રુત્વા  શ‍ૃગાલ આહ - ભોઃ સ્વલ્પકાયો ભવાન્ । તવ
ભક્ષણાત્સ્વામિનસ્તાવત્પ્રાણયાત્રા ન ભવતિ । અપરો દોષશ્ચ
તાવત્સમુત્પદ્યતે । ઉક્તઞ્ચ -

કાકમાંસં તથોચ્છિષ્ટં સ્તોકં તદપિ દુર્બલમ્ ।
ભક્ષિતેનાપિ કિં  તેન યેન તૃપ્તિર્ન જાયતે ॥ ૩૧૭॥
તદ્દર્ષિતા   સ્વામિભક્તિર્ભવતા ગતં ચાઽનૃણ્યં ભર્તૃપિણ્ડસ્ય
પ્રાપ્તશ્ચોભયલોકે સાધુવાદઃ । તદપસરાગ્રતઃ । અહં સ્વામિનં
વિજ્ઞાપયામિ । તથાનુષ્ઠિતે શ‍ૃગાલઃ સાદરં

પ્રણમ્યોપવિષ્ટઃ પ્રાહ - સ્વામિન્ । માં ભક્ષયિત્વાદ્ય
પ્રાણયાત્રાં વિધાય મમોભયલોકપ્રાપ્તિં  કુરુ । ઉક્તઞ્ચ -

સ્વામ્યાયત્તાઃ સદા પ્રાણા ભૃત્યાનામર્જિતા   ધનૈઃ ।
યતસ્તતો ન દોષોઽસ્તિ તેષાં ગ્રહણસમ્ભવઃ ॥ ૩૧૮॥
અથ તચ્છ્રુત્વા  દ્વીપ્યાહ - ભોઃ સાધૂક્તં ભવતા પુનર્ભવાનપિ
સ્વલ્પકાયઃ સ્વજાતિશ્ચ નખાયુધત્વાદભક્ષ્ય એવ । ઉક્તઞ્ચ -

નાભક્ષ્યં ભક્ષયેત્પ્રાજ્ઞઃ પ્રાણૈઃ કણ્ઠગતૈરપિ ।
વિશેષાત્તદપિ સ્તોકં લોકદ્વયવિનાશકમ્ ॥ ૩૧૯॥
તદ્દર્શિતં   ત્વયાત્મનઃ કૌલીન્યમ્ । અથવા સાધુ ચેદમુચ્યતે -
એતદર્થં કુલીનાનાં નૃપાઃ કુર્વન્તિ સઙ્ગ્રહમ્  ।
આદિમધ્યાવસાનેષુ ન તે ગચ્છન્તિ વિક્રિયામ્ ॥ ૩૨૦॥
તદપસરાગ્રતઃ યેનાહં સ્વામિનં વિજ્ઞાપયામિ । તથાનુષ્ઠિતે
દ્વીપી પ્રણમ્ય મદોત્કટમાહ - સ્વામિન્ । ક્રિયતામદ્ય મમ
પ્રાણૈઃ પ્રાણયાત્રા । દીયતામક્ષયો વાસઃ સ્વર્ગે । મમ
વિસ્તાર્યતાં ક્ષિતિતલે પ્રભૂતં યશઃ । તન્નાત્ર વિસ્મયઃ
કાર્યઃ । ઉક્તઞ્ચ -

મૃતાનાં સ્વામિનઃ કાર્યે ભૃત્યાનામનુવર્તિનામ્   ।
ભવેત્સ્વર્ગેઽક્ષયો વાસઃ કીર્તિશ્ચ   ધરણીતલે ॥ ૩૨૧॥
તચ્છ્રુત્વા  ક્રથનકશ્ચિન્તયામાસ - એતૈસ્તાવત્સર્વૈરપિ
શોભાવાક્યાન્યુક્તાનિ ન ચૈકોઽપિ સ્વામિના વિનાશિતઃ । તદહમપિ
પ્રાપ્તકાલં વક્ષ્યામિ યેન મદ્વચનમેતે ત્રયોઽપિ સમર્થયન્તિ ।
ઇતિ નિશ્ચિત્ય પ્રોવાચ - ભોઃ સત્યમુક્તં ભવતા પરં ભવાનપિ
નખાયુધઃ । તત્કથં ભવન્તં સ્વામી ભક્ષયતિ । ઉક્તઞ્ચ -

મનસાઽપિ સ્વજાત્યાનાં યોઽનિષ્ટાનિ પ્રચિન્તયેત્ ।
ભવન્તિ તસ્ય તાન્યેવ ઇહ લોકે પરત્ર ચ ॥ ૩૨૨॥
તદપસરાગ્રતઃ યેનાહં સ્વામિનં વિજ્ઞાપયામિ । તથાનુષ્ઠિતે
ક્રથનકોઽગ્રે સ્થિત્વા પ્રણમ્યોવાચ - સ્વામિન્ । એતેઽભક્ષ્યાસ્તવ
તન્મમ પ્રાણૈઃ પ્રાણયાત્રા વિધીયતાં યેન
મમોભયલોકપ્રાપ્તિર્ભવતિ । ઉક્તઞ્ચ -

ન યજ્વાનોઽપિ ગચ્છન્તિ તાં ગતિં  નૈવ યોગિનઃ ।
યાં યાન્તિ પ્રોજ્ઝિતપ્રાણાઃ સ્વામ્યર્થે સેવકોત્તમાઃ ॥ ૩૨૩॥
એવમભિહિતે તાભ્યાં શ‍ૃગાલચિત્રકાભ્યાં વિદારિતોભયકુક્ષિઃ
ક્રથનકઃ પ્રાણાનત્યાક્ષીત્ । તતશ્ચ તૈઃ ક્ષુદ્રપણ્ડિતૈઃ
સર્વૈર્ભક્ષિતઃ । અતોઽહં બ્રવીમિ - બહવઃ પણ્ડિતાઃ ક્ષુદ્રા ઇતિ ।
તદ્ભદ્ર ક્ષુદ્રપરિવારોઽયં તે રાજા મયા સમ્યગ્જ્ઞાતઃ ।
સતામસેવ્યશ્ચ । ઉક્તઞ્ચ -

અશુદ્ધપ્રકૃતૌ રાજ્ઞિ જનતા નાનુરજ્યતે ।
યથા ગૃધ્રસમાસન્નઃ કલહંસઃ સમાચરેત્ ॥ ૩૨૪॥
તથા ચ -

ગૃધ્રાકારોઽપિ સેવ્યઃ સ્યાદ્ધંસાકારૈઃ સભાસદૈઃ ।
હંસાકારોઽપિ સન્ત્યાજ્યો ગૃધ્રાકારૈઃ સ તૈર્નૃપઃ ॥ ૩૨૫॥
તન્નૂનં મમોપરિ કેનચિદ્દુર્જનેનાયં  પ્રકોપિતઃ તેનૈવં વદતિ ।
અથવા ભવત્યેતત્ । ઉક્તઞ્ચ -

મૃદુના સલિલેન ખન્યમાના-
ન્યવઘૃષ્યન્તિ ગિરેરપિ સ્થલાનિ ।

ઉપજાપવિદાં ચ કર્ણજાપૈઃ
કિમુ ચેતાંસિ મૃદૂનિ માનવાનામ્ ॥ ૩૨૬॥

કર્ણવિષેણ ચ ભગ્નઃ કિં  કિં  ન કરોતિ બાલિશો લોકઃ ।
ક્ષપણકતામપિ ધત્તે પિબતિ સુરાં નરકપાલેન ॥ ૩૨૭॥
અથવા સાધ્વિદમુચ્યતે -

પાદાહતોઽપિ દૃઢદણ્ડસમાહતોઽપિ
યં દંષ્ટ્રયા સ્પૃશતિ તં કિલ હન્તિ સર્પઃ ।

કોઽપ્યેષ એવ પિશુનોગ્રમનુષ્યધર્મઃ
કર્ણે પરં સ્પૃશતિ હન્તિ પરં સમૂલમ્ ॥ ૩૨૮॥

તથા ચ -

અહો ખલભુજઙ્ગસ્ય  વિપરીતો વધક્રમઃ ।

કર્ણે લગતિ ચાન્યસ્ય પ્રાણૈરન્યો વિયુજ્યતે ॥ ૩૨૯॥
તદેવં ગતેઽપિ કિં  કર્તવ્યમિત્યહં ત્વાં સુહૃદ્ભાવાત્પૃચ્છામિ ।
દમનકઆહ - તદ્દેશાન્તરગમનં યુજ્યતે । નૈવંવિધસ્ય
કુસ્વામિનઃ સેવાં વિધાતુમ્ । ઉક્તઞ્ચ -

ગુરોરપ્યવલિપ્તસ્ય કાર્યાકાર્યમજાનતઃ ।
ઉત્પથપ્રતિપન્નસ્ય પરિત્યાગો વિધીયતે ॥ ૩૩૦॥
સંજીવકઆહ - અસ્માકમુપરિ સ્વામિનિ કુપિતે  ગન્તું ન
શક્યતે ન ચાન્યત્ર ગતાનામપિ નિર્વૃતિર્ભવતિ । ઉક્તઞ્ચ -

મહતાં યોઽપરાધ્યેત દૂરસ્થોઽસ્મીતિ નાશ્વસેત્ ।
દીર્ઘૌ બુદ્ધિમતો બાહૂ તાભ્યાં હિંસતિ   હિંસકમ્   ॥ ૩૩૧॥
તદ્યુદ્ધં મુક્ત્વા મે નાન્યદસ્તિ શ્રેયસ્કરમ્ । ઉક્તઞ્ચ -

ન તાન્હિ તીર્થૈસ્તપસા ચ લોકાન્-
સ્વર્ગૈષિણો દાનશતૈઃ સુવૃત્તૈઃ ।

ક્ષણેન યાન્યાન્તિ રણેષુ ધીરાઃ
પ્રાણાન્સમુજ્ઝન્તિ હિ યે સુશીલાઃ ॥ ૩૩૨॥

મૃતૈઃ સમ્પ્રાપ્યતે સ્વર્ગો જીવદ્ભિઃ કીર્તિરુત્તમા   ।
તદુભાવપિ શૂરાણાં ગુણાવેતૌ સુદુર્લભૌ ॥ ૩૩૩॥
લલાટદેશે રુધિરં સ્રવત્તુ

શૂરસ્ય યસ્ય પ્રવિશેચ્ચ વક્ત્રે ।
તત્સોમપાનેન સમં ભવેચ્ચ

સઙ્ગ્રામયજ્ઞે  વિધિવત્પ્રદિષ્ટમ્ ॥ ૩૩૪॥
તથા ચ -

હોમાર્થૈર્વિધિવત્પ્રદાનવિધિના   સદ્વિપ્રવૃન્દાર્ચનૈ -
ર્યજ્ઞૈર્ભૂરિસુદક્ષિણૈઃ સુવિહિતૈઃ સમ્પ્રાપ્યતે યત્ફલમ્ ।
સત્તીર્થાશ્રમવાસહોમનિયમૈશ્ચાન્દ્રાયણાદ્યૈઃ કૃતૈઃ
પુંભિસ્તત્ફલમાહવે વિનિહિતૈઃ સમ્પ્રાપ્યતે તત્ક્ષણાત્ ॥ ૩૩૫॥
તદાકર્ણ્ય દમનકશ્ચિન્તયામાસ - યુદ્ધાય કૃતનિશ્ચયોઽયં
દૃશ્યતે દુરાત્મા । તદ્યદિ કદાચિત્તીક્ષ્ણશ‍ૃઙ્ગાભ્યાં

સ્વામિનં પ્રહરિષ્યતિ તન્મહાનનર્થઃ સમ્પત્સ્યતે । તદેનં
ભૂયોઽપિ સ્વબુદ્ધ્યા પ્રબોધ્ય તથા કરોમિ યથા
દેશાન્તરગમનં કરોતિ । આહ ચ - ભો મિત્ર । સમ્યગભિહિતં
ભવતા । પરં કઃ સ્વામિભૃત્યયોઃ સઙ્ગ્રામઃ  । ઉક્તઞ્ચ -

બલવન્તં રિપું દૃષ્ટ્વા કિલાત્માનં પ્રગોપયેત્ ।
બલવદ્ભિશ્ચ કર્તવ્યા શરચ્ચન્દ્રપ્રકાશતા ॥ ૩૩૬॥
અન્યચ્ચ -

શત્રોર્વિક્રમમજ્ઞાત્વા   વૈરમારભતે હિ યઃ ।
સ પરાભવમાપ્નોતિ સમુદ્રષ્ટિટ્ટિભાદ્યથા ॥ ૩૩૭॥
સંજીવકઆહ - કથમેતત્ । સોઽબ્રવીત્ -

કથા ૧૨
ટિટ્ટિભદમ્પતીકથા ।
કસ્મિંશ્ચિત્સમુદ્રૈકદેશે   ટિટ્ટિભદમ્પતી પ્રતિવસતઃ સ્મ । તતો
ગચ્છતિ કાલ ઋતુસમયમાસાદ્ય ટિટ્ટિભી ગર્ભમાધત્ત ।
આસન્નપ્રસવા સતી સા ટિટ્ટિભમૂચે - ભોઃ કાન્ત । મમ
પ્રસવસમયો વર્તતે । તદ્વિચિન્ત્યતાં કિમપિ નિરુપદ્રવં સ્થાનં
યેન તત્રાહમણ્ડકમોક્ષણં કરોમિ ।ટિટ્ટિભઃ પ્રાહ - ભદ્રે
રમ્યોઽયં સમુદ્રપ્રદેશઃ । તદત્રૈવ પ્રસવઃ કાર્યઃ । સા
પ્રાહ - અત્ર પૂર્ણિમાદિને   સમુદ્રવેલા ચરતિ । સા મત્તગજેન્દ્રાનપિ
સમાકર્ષતિ । તદ્દૂરમન્યત્ર  કિઞ્ચિત્સ્થાનમન્વિષ્યતામ્ ।
તચ્છ્રુત્વા  વિહસ્ય ટિટ્ટિભઆહ - ભદ્રે ન યુક્તમુક્તં ભવત્યા ।
કા માત્રા સમુદ્રસ્ય યો મમ દૂષયિષ્યતિ પ્રસૂતિમ્ । કિં  ન
શ્રુતં ભવત્યા -

બદ્ધ્વામ્બરચરમાર્ગં વ્યપગતધૂમં સદા મહદ્ભયદમ્ ।
મન્દમતિઃ કઃ પ્રવિશતિ હુતાશનં સ્વેચ્છયા મનુજઃ ॥ ૩૩૮॥
મત્તેભકુમ્ભવિદલનકૃતશ્રમં સુપ્તમન્તકપ્રતિમમ્ ।
યમલોકદર્શનેચ્છુઃ  સિંહં   બોધયતિ કો નામ ॥ ૩૩૯॥
કો ગત્વા યમસદનં સ્વયમન્તકમાદિશત્યજાતભયઃ ।

પ્રાણાનપહર મત્તો યદિ શક્તિઃ કાચિદસ્તિ તવ ॥ ૩૪૦॥
પ્રાલેયલેશમિશ્રે મરુતિ પ્રાભાતિકે ચ વાતિ જડે ।
ગુણદોષજ્ઞઃ પુરુષો જલેન કઃ શીતમપનયતિ ॥ ૩૪૧॥
તસ્માદ્વિશ્રબ્ધાઽત્રૈવ ગર્ભં મુઞ્ચ । ઉક્તઞ્ચ -

યઃ પરાભવસન્ત્રસ્તઃ સ્વસ્થાનં સન્ત્યજેન્નરઃ ।
તેન ચેત્પુત્રિણી માતા તદ્વન્ધ્યા કેન કથ્યતે ॥ ૩૪૨॥
તચ્છ્રુત્વા  સમુદ્રશ્ચિન્તયામાસ - અહો ગર્વઃ પક્ષિકીટસ્યાસ્ય ।
અથવા સાધ્વિદમુચ્યતે -

ઉત્ક્ષિપ્ય ટિટ્ટિભઃ પાદાવાસ્તે ભઙ્ગભયાદ્દિવઃ  ।
સ્વચિત્તકલ્પિતો ગર્વઃ કસ્ય નાત્રાપિ વિદ્યતે ॥ ૩૪૩॥
તન્મયાસ્ય પ્રમાણં કુતૂહલાદપિ દ્રષ્ટવ્યમ્ । કિં
મમૈષોઽણ્ડાપહારે કૃતે કરિષ્યતિ । ઇતિ ચિન્તયિત્વા સ્થિતઃ ।
અથ પ્રસવાનન્તરં પ્રાણયાત્રાર્થં ગતાયાષ્ટિટ્ટિભ્યાઃ
સમુદ્રો વેલાવ્યાજેનાણ્ડાન્યપજહાર । અથાયાતા સા ટિટ્ટિભી
પ્રસવસ્થાનં શૂન્યમવલોક્ય પ્રલપન્તી ટિટ્ટિભમૂચે - ભો
મૂર્ખ । કથિતમાસીન્મયા તે યત્સમુદ્રવેલયાઽણ્ડાનાં વિનાશો
ભવિષ્યતિ તદ્દૂરતરં  વ્રજાવઃ પરં મૂઢતયાઽહંકાર-
માશ્રિત્ય મમ વચનં ન કરોષિ । અથવા સાધ્વિદમુચ્યતે ।
સુહૃદાં હિતકામાનાં ન કરોતીહ યો વચઃ ।
સ કૂર્મ ઇવ દુર્બુદ્ધિઃ કાષ્ઠાદ્ભ્રષ્ટો વિનશ્યતિ ॥ ૩૪૪॥
ટિટ્ટિભઆહ - કથમેતત્ । સાબ્રવીત્ -

કથા ૧૩
કમ્બુગ્રીવાખ્યકૂર્મકથા ।
અસ્તિ કસ્મિંશ્ચિજ્જલાશયે   કમ્બુગ્રીવો નામ કચ્છપઃ । તસ્ય ચ
સઙ્કટવિકટનામ્ની મિત્રે હંસજાતીયે પરમસ્નેહકોટિમાશ્રિતે
નિત્યમેવ સરસ્તીરમાસાદ્ય તેન સહાનેકદેવર્ષિમહર્ષીણાં 
કથાઃ કૃત્વાઽસ્તમયવેલાયાં  સ્વનીડાસંશ્રયં કુરુતઃ । અથ
ગચ્છતા કાલેનાવૃષ્ટિવશાત્ સરઃ શનૈઃ શનૈઃ

શોષમગમત્ । તતસ્તદ્દુઃખદુઃખિતૌ  તાવૂચતુઃ - ભો મિત્ર ।
જમ્બાલશેષમેતત્સરઃ સઞ્જાતમ્ । તત્કથં ભવાન્ભવિષ્યતીતિ
વ્યાકુલત્વં નો હૃદિ વર્તતે । તચ્છ્રુત્વા  કમ્બુગ્રીવ આહ - ભોઃ
સામ્પ્રતં નાસ્ત્યસ્માકં જીવિતવ્યં જલાભાવાત્ ।
તથાપ્યુપાયશ્ચિન્ત્યતામિતિ । ઉક્તઞ્ચ -

ત્યાજ્યં ન ધૈર્યં વિધુરેઽપિ કાલે
ધૈર્યાત્કદાચિદ્ગતિમાપ્નુયાત્સઃ ।

યથા સમુદ્રેઽપિ ચ પોતભઙ્ગે
સાંયાત્રિકો વાઞ્છતિ તર્તુમેવ ॥ ૩૪૫॥

અપરઞ્ચ -

મિત્રાર્થે બાન્ધવાર્થે ચ બુદ્ધિમાન્યતતે સદા ।
જાતાસ્વાપત્સુ યત્નેન જગાદેદં વચો મનુઃ ॥ ૩૪૬॥
તદાનીયતાં કાચિદ્દૃઢરજ્જુર્લઘુકાષ્ઠં  વા । અન્વિષ્યતાં
ચ પ્રભૂતજલસનાથં સરઃ યેન મયા મધ્યપ્રદેશે
દન્તૈર્ગૃહીતે સતિ યુવાં કોટિભાગયોસ્તત્કાષ્ઠં મયા સહિતં
સઙ્ગૃહ્ય  તત્સરો નયથઃ । તાવૂચતુઃ - ભો મિત્ર । એવં
કરિષ્યાવઃ । પરં ભવતા મૌનવ્રતેન સ્થાતવ્યમ્ । નો ચેત્તવ
કાષ્ઠાત્પાતો ભવિષ્યતિ । તથાનુષ્ઠિતે ગચ્છતા
કમ્બુગ્રીવેણાધોભાગવ્યવસ્થિતં કિઞ્ચિત્પુરમાલોકિતમ્ । તત્ર યે
પૌરાસ્તે તથા નીયમાનં વિલોક્ય સવિસ્મયમિદમૂચુઃ - અહો
ચક્રાકારં કિમપિ પક્ષિભ્યાં નીયતે । પશ્યત પશ્યત । અથ
તેષાં કોલાહલમાકર્ણ્ય કમ્બુગ્રીવ આહ - ભોઃ । કિમેષ
કોલાહલઃ । ઇતિ વક્તુમના અર્ધોક્તે પતિતઃ પૌરૈઃ ખણ્ડશઃ
કૃતશ્ચ । અતોઽહં બ્રવીમિ - સુહૃદાં હિતકામાનામિતિ ।
તથા ચ -

અનાગતવિધાતા ચ પ્રત્યુત્પન્નમતિસ્તથા ।
દ્વાવેતૌ સુખમેધેતે યદ્ભવિષ્યો વિનશ્યતિ ॥ ૩૪૭॥
ટિટ્ટિભઆહ - કથમેતત્ । સાઽબ્રવીત્ -

કથા ૧૪

અનાગતવિધાતાદિમત્સ્યત્રયકથા ।
કસ્મિંશ્ચિજ્જલાશયેઽનાગતવિધાતા   પ્રત્યુત્પન્નમતિ-
ર્યદ્ભવિષ્યશ્ચેતિ ત્રયો મત્સ્યાઃ સન્તિ । અથ કદાચિત્તં જલાશયં
દૃષ્ટ્વા ગચ્છદ્ભિર્મત્સ્યજીવિભિરુક્તં યદહો બહુમત્સ્યોઽયં
હ્રદઃ  । કદાચિદપિ નાસ્માભિરન્વેષિતઃ । તદદ્ય તાવદાહારવૃત્તિઃ
સઞ્જાતા । સન્ધ્યાસમયશ્ચ સંવૃત્તઃ । તતઃ
પ્રભાતેઽત્રાગન્તવ્યમિતિ નિશ્ચયઃ । અતસ્તેષાં
તત્કુલિશપાતોપમં  વચઃ સમાકર્ણ્યાનાગતવિધાતા
સર્વાન્મત્સ્યાનાહૂયેદમૂચે - અહો શ્રુતં
ભવદ્ભિર્યન્મત્સ્યજીવિભિરભિહિતમ્ । તદ્રાત્રાવપિ ગમ્યતાં
કિઞ્ચિન્નિકટં સરઃ । ઉક્તઞ્ચ -

અશક્તૈર્બલિનઃ શત્રોઃ કર્તવ્યં પ્રપલાયનમ્ ।
સંશ્રિતવ્યોઽથવા દુર્ગો નાન્યા તેષાં ગતિર્ભવેત્ ॥ ૩૪૮॥
તન્નૂનં પ્રભાતસમયે મત્સ્યજીવિનોઽત્ર સમાગમ્ય
મત્સ્યસંક્ષયં કરિષ્યન્તિ । એતન્મમ મનસિ વર્તતે ।
તન્ન યુક્તં સામ્પ્રતં ક્ષણમપ્યત્રાવસ્થાતુમ્ । ઉક્તઞ્ચ -

વિદ્યમાના ગતિર્યેષામન્યત્રાપિ સુખાવહા ।
તે ન પશ્યન્તિ વિદ્વાંસો દેહભઙ્ગં  કુલક્ષયમ્ ॥ ૩૪૯॥
તદાકર્ણ્ય પ્રત્યુત્પન્નમતિઃ પ્રાહ - અહો સત્યમભિહિતં ભવતા ।
મમાપ્યભીષ્ટમેતત્ । તદન્યત્ર ગમ્યતામિતિ । ઉક્તઞ્ચ -

પરદેશભયાદ્ભીતા બહુમાયા નપુંસકાઃ ।
સ્વદેશે નિધનં યાન્તિ કાકાઃ કાપુરુષા મૃગાઃ ॥ ૩૫૦॥
યસ્યાસ્તિ સર્વત્ર ગતિઃ સ કસ્માત્

સ્વદેશરાગેણ હિ યાતિ નાશમ્ ।
તાતસ્ય કૂપોઽયમિતિ બ્રુવાણાઃ

ક્ષારં જલં કાપુરુષાઃ પિબન્તિ ॥ ૩૫૧॥
અથ તત્સમાકર્ણ્ય પ્રોચ્ચૈર્વિહસ્ય   યદ્ભવિષ્યઃ પ્રોવાચ - અહો ન
ભવદ્ભ્યાં મન્ત્રિતં સમ્યગેતદિતિ યતઃ કિં  વાઙ્માત્રેણાપિ
તેષાં પિતૃપૈતામહિકમેતત્સરસ્ત્યક્તું યુજ્યતે ।

યદ્યાયુઃક્ષયોઽસ્તિ તદન્યત્ર ગતાનામપિ મૃત્યુર્ભવિષ્યત્યેવ ।
ઉક્તઞ્ચ -

અરક્ષિતં તિષ્ઠતિ દૈવરક્ષિતં સુરક્ષિતં દૈવહતં વિનશ્યતિ ।
જીવત્યનાથોઽપિ વને વિસર્જિતઃ   કૃતપ્રયત્નોઽપિ ગૃહે ન
જીવતિ ॥ ૩૫૨॥
તદહં ન યાસ્યામિ । ભવદ્ભ્યાં ચ યત્પ્રતિભાતિ તત્કર્તવ્યમ્ ।
અથ તસ્ય તં નિશ્ચયં જ્ઞાત્વાઽનાગતવિધાતા
પ્રત્યુત્પન્નમતિશ્ચ નિષ્ક્રાન્તૌ સહ પરિજનેન । અથ પ્રભાતે
તૈર્મત્સ્યજીવિભિર્જાલૈસ્તજ્જલાશયમાલોડ્ય યદ્ભવિષ્યેણ સહ તત્સરો
નિર્મત્સ્યતાં નીતમ્ । અતોઽહં બ્રવીમિ - અનાગતવિધાતા ચેતિ ।
તચ્છ્રુત્વા  ટિટ્ટિભઆહ - ભદ્રે કિં  માં યદ્ભવિષ્યસદૃશં
સમ્ભાવયસિ । તત્પશ્ય મે બુદ્ધિપ્રભાવં યાવદેનં
દુષ્ટસમુદ્રં સ્વચઞ્ચ્વા શોષયામિ । ટિટ્ટિભ્યાહ - અહો કસ્તે
સમુદ્રેણ સહ વિગ્રહઃ । તન્ન યુક્તમસ્યોપરિ કોપં કર્તુમ્ ।
ઉક્તઞ્ચ -

પુંસામસમર્થાનામુપદ્રવાયાત્મનો ભવેત્કોપઃ ।
પિઠરં જ્વલદતિમાત્રં નિજપાર્શ્વાનેવ દહતિતરામ્ ॥ ૩૫૩॥
તથા ચ -

અવિદિત્વાત્મનઃ શક્તિં  પરસ્ય ન સમુત્સુકઃ ।
ગચ્છન્નભિમુખો વહ્નૌ નાશં યાતિ પતઙ્ગવત્  ॥ ૩૫૪॥
ટિટ્ટિભઆહ - પ્રિયે મા મૈવં વદ । યેષામુત્સાહશક્તિર્ભવતિ
તે સ્વલ્પા અપિ ગુરૂન્વિક્રમન્તે । ઉક્તઞ્ચ -

વિશેષાત્પરિપૂર્ણસ્ય યાતિ શત્રોરમર્ષણઃ ।
આભિમુખ્યં શશાઙ્કસ્ય યથાદ્યાપિ વિધુન્તુદઃ ॥ ૩૫૫॥
તથા ચ -

પ્રમાણાદધિકસ્યાપિ ગણ્ડશ્યામમદચ્યુતેઃ ।
પદં મૂર્ધ્નિ  સમાધત્તે કેસરી મત્તદન્તિનઃ ॥ ૩૫૬॥
તથા ચ -

બાલસ્યાપિ રવેઃ પાદાઃ પતન્ત્યુપરિ ભૂભૃતામ્ ।
તેજસા સહ જાતાનાં વયઃ કુત્રોપયુજ્યતે ॥ ૩૫૭॥
હસ્તી સ્થૂલતરઃ સ ચાઙ્કુશવશઃ કિં  હસ્તિમાત્રોઽઙ્કુશોઃ ।
દીપે પ્રજ્વલિતે પ્રણશ્યતિ તમઃ કિં  દીપમાત્રં તમઃ ।
વજ્રેણાપિ હતાઃ પતન્તિ ગિરયઃ કિં  વજ્રમાત્રો ગિરિ -
સ્તેજો યસ્ય વિરાજતે સ બલવાન્સ્થૂલેષુ કઃ પ્રત્યયઃ ॥ ૩૫૮॥
તદનયા ચઞ્ચ્વાસ્ય સકલં તોયં શુષ્કસ્થલતાં નયામિ ।
ટિટ્ટિભ્યાહ - ભોઃ કાન્ત । યત્ર જાહ્નવી નવનદીશતાનિ ગૃહીત્વા
નિત્યમેવ પ્રવિશતિ તથા સિન્ધુશ્ચ । તત્કથં ત્વમષ્ટાદશ-
નદીશતૈઃ પૂર્યમાણં તં વિપ્રુષવાહિન્યા ચઞ્ચ્વા
શોષયિષ્યસિ । તત્કિમશ્રદ્ધેયેનોક્તેન । ટિટ્ટિભઆહ - પ્રિયે ।
અનિર્વેદઃ શ્રિયો મૂલં ચઞ્ચુર્મે લોહસંનિભા ।
અહોરાત્રાણિ દીર્ઘાણિ સમુદ્રઃ કિં  ન શુષ્યતિ ॥ ૩૫૯॥
દુરધિગમઃ પરભાગો યાવત્પુરુષેણ પૌરુષં ન કૃતમ્ ।
જયતિ તુલામધિરૂઢો ભાસ્વાનપિ જલદપટલાનિ ॥ ૩૬૦॥
ટિટ્ટિભ્યાહ - યદિ ત્વયાવશ્યં સમુદ્રેણ સહ
વિગ્રહાનુષ્ઠાનં કાર્યં તદન્યાનપિ વિહઙ્ગમાનાહૂય
સુહૃજ્જનસહિત એવં સમાચર । ઉક્તઞ્ચ -

બહૂનામપ્યસારાણાં સમવાયો હિ દુર્જયઃ ।
તૃણૈરાવેષ્ટ્યતે રજ્જુર્યેન  નાગોઽપિ બદ્ધ્યતે ॥ ૩૬૧॥
તથા ચ -

ચટકા કાષ્ઠકૂટેન મક્ષિકા દર્દુરૈસ્તથા ।
મહાજનવિરોધેન કુઞ્જરઃ પ્રલયં ગતઃ ॥ ૩૬૨॥
ટિટ્ટિભઆહ - કથમેતત્ । સા પ્રાહ -

કથા ૧૫
કુઞ્જરચટકદમ્પતીકથા ।
કસ્મિંશ્ચિદ્વનોદ્દેશે   ચટકદમ્પતી તમાલતરુકૃતનિલયૌ

પ્રતિવસતઃ સ્મ । અથ તયોર્ગચ્છતા કાલેન સન્તતિરભવત્ ।
અન્યસ્મિન્નહનિ પ્રમત્તો વનગજઃ કશ્ચિત્તં તમાલવૃક્ષં
ઘર્માર્તશ્છાયાર્થી સમાશ્રિતઃ । તતો મદોત્કર્ષાત્તાં તસ્ય
શાખાં ચટકાશ્રિતાં પુષ્કરાગ્રેણાકૃષ્ય બભઞ્જ । તસ્યા
ભઙ્ગેન  ચટકાણ્ડાનિ સર્વાણિ વિશીર્ણાનિ । આયુઃશેષતયા ચ
ચટકૌ કથમપિ પ્રાણૈર્ન વિયુક્તૌ । અથ ચટકા સ્વાણ્ડભઙ્ગા -
ભિભૂતા પ્રલાપાન્કુર્વાણા ન કિઞ્ચિત્સુખમાસસાદ ।
અત્રાન્તરે તસ્યાસ્તાન્પ્રલાપાન્શ્રુત્વા કાષ્ઠકૂટો નામ પક્ષી
તસ્યાઃ પરમસુહૃત્તદ્દુઃખદુઃખિતોઽભ્યેત્ય  તામુવાચ -

ભગવતિ । કિં  વૃથા પ્રલાપેન । ઉક્તઞ્ચ -

નષ્ટં મૃતમતિક્રાન્તં નાનુશોચન્તિ પણ્ડિતાઃ ।
પણ્ડિતાનાં ચ મૂર્ખાણાં વિશેષોઽયં યતઃ સ્મૃતઃ ॥ ૩૬૩॥
તથા ચ -

અશોચ્યાનીહ ભૂતાનિ યો મૂઢસ્તાનિ શોચતિ ।
તદ્દુઃખાલ્લભતે  દુઃખં દ્વાવનર્થૌ નિષેવતે ॥ ૩૬૪॥
અન્યચ્ચ -

શ્લેષ્માશ્રુ બાન્ધવૈર્મુક્તં પ્રેતો ભુઙ્ક્તે યતોઽવશઃ ।
તસ્માન્ન રોદિતવ્યં હિ ક્રિયાઃ કાર્યાશ્ચ શક્તિતઃ ॥ ૩૬૫॥
ચટકા પ્રાહ - અસ્ત્વેતત્ । પરં દુષ્ટગજેન મદાન્મમ
સન્તાનક્ષયઃ કૃતઃ । તદ્યદિ મમ ત્વં સુહૃત્સત્યસ્તદસ્ય
ગજાપસદસ્ય કોઽપિ વધોપાયશ્ચિન્ત્યતામ્ । યસ્યાનુષ્ઠાનેન
મે સન્તતિનાશદુઃખમપસરતિ । ઉક્તઞ્ચ -

આપદિ યેનોપકૃતં યેન ચ હસિતં દશાસુ વિષમાસુ ।
અપકૃત્ય તયોરુભયોઃ પુનરપિ જાતં નરં મન્યે ॥ ૩૬૬॥
કાષ્ઠકૂટ આહ - ભગવતિ સત્યમભિહિતં ભવત્યા ।
ઉક્તઞ્ચ -

સ સુહૃદ્વ્યસને યઃ સ્યાદન્યજાત્યુદ્ભવોઽપિ સન્ ।
વૃદ્ધૌ સર્વોઽપિ મિત્રં સ્યાત્સર્વેષામેવ દેહિનામ્ ॥ ૩૬૭॥
સ સુહૃદ્વ્યસને યઃ સ્યાત્સ પુત્રો યસ્તુ ભક્તિમાન્ ।

સ ભૃત્યો યો વિધેયજ્ઞઃ સા ભાર્યા યત્ર નિર્વૃતિઃ ॥ ૩૬૮॥
તત્પશ્ય મે બુદ્ધિપ્રભાવમ્ । પરં મમાપિ સુહૃદ્ભૂતા
વીણારવા નામ મક્ષિકાસ્તિ । તત્તામાહૂયાગચ્છામિ યેન સ
દુરાત્મા દુષ્ટગજો વધ્યતે ઽથાસૌ ચટકયા સહ
મક્ષિકામાસાદ્ય પ્રોવાચ - ભદ્રે મમેષ્ટેયં ચટકા
કેનચિદ્દુષ્ટગજેન  પરાભૂતાણ્ડસ્ફોટનેન । તત્તસ્ય
વધોપાયમનુતિષ્ઠતો મે સાહાય્યં કર્તુમર્હસિ ।
મક્ષિકાપ્યાહ - ભદ્ર । કિમુચ્યતેઽત્ર વિષયે । ઉક્તઞ્ચ -

પુનઃ પ્રત્યુપકારાય મિત્રાણાં ક્રિયતે પ્રિયમ્ ।
યત્પુનર્મિત્રમિત્રસ્ય   કાર્યં મિત્રૈર્ન કિં  કૃતમ્ ॥ ૩૬૯॥
સત્યમેતત્ । પરં મમાપિ ભેકો મેઘનાદો નામ મિત્રં
તિષ્ઠતિ । તમપ્યાહૂય યથોચિતં કુર્મઃ । ઉક્તઞ્ચ -

હિતૈઃ સાધુસમાચારૈઃ શાસ્ત્રજ્ઞૈર્મતિશાલિભિઃ ।
કથઞ્ચિન્ન વિકલ્પન્તે વિદ્વદ્ભિશ્ચિન્તિતા નયાઃ ॥ ૩૭૦॥
અથ તે ત્રયોઽપિ ગત્વા મેઘનાદસ્યાગ્રે સમસ્તં વૃત્તાન્તં
નિવેદ્ય તસ્થુઃ । અથ સ પ્રોવાચ - કિયન્માત્રોઽસૌ વરાકો ગજો
મહાજનસ્ય કુપિતસ્યાગ્રે । તન્મદીયો મન્ત્રઃ કર્તવ્યઃ । મક્ષિકે
ત્વં ગત્વા મધ્યાહ્નસમયે તસ્ય મદોદ્ધતસ્ય ગજસ્ય કર્ણે
વીણારવસદૃશં શબ્દં કુરુ । યેન શ્રવણસુખલાલસો
નિમીલિતનયનો ભવતિ । તતશ્ચ કાષ્ઠકૂટચઞ્ચ્વા
સ્ફોટિતનયનોઽન્ધીભૂતસ્તૃષાર્તો મમ ગર્તતટાશ્રિતસ્ય
સપરિકરસ્ય શબ્દં શ્રુત્વા જલાશયં મત્વા સમભ્યેતિ । તતો
ગર્તમાસાદ્ય પતિષ્યતિ પઞ્ચત્વં યાસ્યતિ ચેતિ । એવં સમવાયઃ
કર્તવ્યો યથા વૈરસાધનં ભવતિ । અથ તથાનુષ્ઠિતે સ મત્તગજો
મક્ષિકાગેયસુખાન્નિમીલિતનેત્રઃ કાષ્ઠકૂટહૃતચક્ષુ-
ર્મધ્યાહ્નસમયે ભ્રામ્યન્મણ્ડૂકશબ્દાનુસારી
ગચ્છન્મહતીં  ગર્તામાસાદ્ય પતિતો મૃતશ્ચ । અતોઽહં બ્રવીમિ -

ચટકા કાષ્ઠકૂટેનેતિ । ટિટ્ટિભઆહ - ભદ્રે એવં ભવતુ ।
સુહૃદ્વર્ગસમુદાયેન સહ સમુદ્રં શોષયિષ્યામિ । ઇતિ નિશ્ચિત્ય
બકસારસમયૂરાદીન્સમાહૂય પ્રોવાચ - ભોઃ પરાભૂતોઽહં

સમુદ્રેણાણ્ડકાપહરેણ । તચ્ચિન્ત્યતામસ્ય શોષણોપાયઃ । તે
સમ્મન્ત્ર્ય પ્રોચુઃ - અશક્તા વયં સમુદ્રશોષણે । તત્કિં
વૃથા પ્રયાસેન । ઉક્તઞ્ચ -

અબલઃ પ્રોન્નતં શત્રું યો યાતિ મદમોહિતઃ ।
યુદ્ધાર્થં સ નિવર્તેત શીર્ણદન્તો યથા ગજઃ ॥ ૩૭૧॥
તદસ્માકં સ્વામી વૈનતેયોઽસ્તિ । તસ્મૈ સર્વમેતત્પરિભવસ્થાનં
નિવેદ્યતાં યેન સ્વજાતિપરિભવકુપિતો વૈરાનૃણ્યં ગચ્છતિ ।
અથવાત્રાવલેપં કરિષ્યતિ તથાપિ નાસ્તિ વો દુઃખમ્ । ઉક્તઞ્ચ -

સુહૃદિ નિરન્તરરચિતે ગુણવતિ ભૃત્યેઽનુવર્તિનિ   કલત્રે ।
સ્વામિનિ શક્તિસમેતે નિવેદ્ય દુઃખં સુખી ભવતિ ॥ ૩૭૨॥
તદ્યામો વૈનતેયસકાશં યતોઽસાવસ્માકં સ્વામી ।
તથાનુષ્ઠિતે સર્વે તે પક્ષિણો વિષણ્ણવદના બાષ્પપૂરિતદૃશો
વૈનતેયસકાશમાસાદ્ય કરુણસ્વરેણ ફૂત્કર્તુમારબ્ધાઃ -
અહો । અબ્રહ્મણ્યમબ્રહ્મણ્યમ્ । અધુના સદાચારસ્ય ટિટ્ટિભસ્ય
ભવતિ નાથે સતિ સમુદ્રેણાણ્ડાન્યપહૃતાનિ તત્પ્રનષ્ટમધુના
પક્ષિકુલમ્ । અન્યેઽપિ સ્વેચ્છયા સમુદ્રેણ વ્યાપાદિષ્યન્તે ।
ઉક્તઞ્ચ -

ક્વ કસ્ય કર્મ સંવીક્ષ્ય કરોત્યન્યોઽપિ ગર્હિતમ્   ।
ગતાનુગતિકો લોકો ન લોકઃ પારમાર્થિકઃ   ॥ ૩૭૩॥
ચાટુતસ્કરદુર્વૃત્તૈસ્તથા સાહસિકાદિભિઃ ।
પીડ્યમાનાઃ પ્રજા રક્ષ્યાઃ કૂટચ્છદ્માદિભિસ્તથા ॥ ૩૭૪॥
પ્રજાનાં ધર્મષડ્ભાગો રાજ્ઞો ભવતિ રક્ષિતુઃ ।
અધર્માદપિ ષડ્ભાગો જાયતે યો ન રક્ષતિ ॥ ૩૭૫॥
પ્રજાપીડનસન્તાપાત્સમુદ્ભૂતો હુતાશનઃ  ।
રાજ્ઞઃ શ્રિયં કુલં પ્રાણાન્નાદગ્ધ્વા વિનિવર્તતે ॥ ૩૭૬॥
રાજા બન્ધુરબન્ધૂનાં રાજા ચક્ષુરચક્ષુષામ્ ।
રાજા પિતા ચ માતા ચ સર્વેષાં ન્યાયવર્તિનામ્   ॥ ૩૭૭॥
ફલાર્થી પાર્થિવો   લોકાન્પાલયેદ્યત્નમાસ્થિતઃ ।
દાનમાનાદિતોયેન માલાકારોઽઙ્કુરાનિવ  ॥ ૩૭૮॥

યથા બીજાઙ્કુરઃ  સૂક્ષ્મઃ પ્રયત્નેનાભિરક્ષિતઃ ।
ફલપ્રદો ભવેત્કાલે તદ્વલ્લોકઃ સુરક્ષિતઃ ॥ ૩૭૯॥
હિરણ્યધાન્યરત્નાનિ યાનાનિ વિવિધાનિ ચ ।
તથાન્યદપિ યત્કિઞ્ચિત્પ્રજાભ્યઃ સ્યાન્નૃપસ્ય તત્ ॥ ૩૮૦॥
અથૈવં ગરુડઃ સમાકર્ણ્ય તદ્દુઃખદુઃખિતઃ  કોપાવિષ્ટશ્ચ
વ્યચિન્તયત્ - અહો । સત્યમુક્તમેતૈઃ પક્ષિભિઃ । તદદ્ય ગત્વા તં
સમુદ્રં શોષયામઃ । એવં ચિન્તયતસ્તસ્ય વિષ્ણુદૂતઃ
સમાગત્યાહ - ભો ગરુત્મન્ । ભગવતા નારાયણેનાહં તવ
પાર્શ્વે પ્રેષિતઃ । દેવકાર્યાય ભગવાનમરાવત્યાં યાસ્યતીતિ ।
તત્સત્વરમાગમ્યતામ્। તચ્છ્રુત્વા  ગરુડઃ સાભિમાનં પ્રાહ -

ભો દૂત । કિં  મયા કુભૃત્યેન ભગવાન્કરિષ્યતિ । તદ્ગત્વા
તં વદ યદન્યો ભૃત્યો વાહનાયાસ્મત્સ્થાને ક્રિયતામ્ ।
મદીયો નમસ્કારો વાચ્યો ભગવતઃ । ઉક્તઞ્ચ -

યો ન વેત્તિ ગુણાન્યસ્ય ન તં સેવેત પણ્ડિતઃ ।
ન હિ તસ્માત્ફલં કિઞ્ચિત્સુકૃષ્ટાદૂષરાદિવ ॥ ૩૮૧॥
દૂત આહ - ભો વૈનતેય । કદાચિદપિ ભગવન્તં પ્રતિ ત્વયા
નૈતદભિહિતમીદૃક્। તત્કથય કિં  તે ભગવતાપમાનસ્થાનં
કૃતમ્ । ગરુડઆહ - ભગવદાશ્રયભૂતેન
સમુદ્રેણાસ્મટ્ટિટ્ટિભાણ્ડાન્યપહૃતાનિ । તદ્યદિ નિગ્રહં ન
કરોતિ તદહં ભગવતો ન ભૃત્ય ઇત્યેષ નિશ્ચયસ્ત્વયા વાચ્યઃ ।
તદ્દ્રુતતરં ગત્વા ભવતા ભગવતઃ સમીપે વક્તવ્યમ્ ઽથ
દૂતમુખેન પ્રણયકુપિતં વૈનતેયં વિજ્ઞાય
ભગવાંશ્ચિન્તયામાસ અહો સ્થાને કોપો વૈનતેયસ્ય ।
તત્સ્વયમેવ ગત્વા સમ્માનપુરઃસરં તમાનયામિ।
ઉક્તઞ્ચ -

ભક્તં શક્તં કુલીનં ચ ન ભૃત્યમવમાનયેત્ ।
પુત્રવ લાલયેન્નિત્યં ય ઇચ્છેચ્છ્રિયમાત્મનઃ  ॥ ૩૮૨॥
અન્યચ્ચ -

રાજા તુષ્ટોઽપિ ભૃત્યાનામર્થમાત્રં પ્રયચ્છતિ ।

તે તુ સમ્માનિતાસ્તસ્ય પ્રાણૈરપ્યુપકુર્વતે ॥ ૩૮૩॥
ઇત્યેવં સમ્પ્રધાર્ય રુક્મપુરે વૈનતેયસકાશં સત્વરમગમત્ ।
વૈનતેયોઽપિ ગૃહાગતં ભગવન્તમવલોક્ય ત્રપાધોમુખઃ
પ્રણમ્યોવાચ - ભગવન્ । ત્વદાશ્રયોન્મત્તેન સમુદ્રેણ મમ
ભૃત્યાસ્યાણ્ડાન્યપહૃત્ય મમાપમાનો વિહિતઃ । પરં
ભગવલ્લજ્જયા મયા વિલમ્બિતમ્ । નો ચેદેનમહં સ્થલાન્તરમદ્યૈવ
નયામિ । યતઃ સ્વામિભયાચ્છુણોઽપિ  પ્રહારો ન દીયતે । ઉક્તઞ્ચ -

યેન સ્યાલ્લઘુતા વાથ પીડા ચિત્તે પ્રભોઃ ક્વચિત્ ।
પ્રાણત્યાગેઽપિ તત્કર્મ ન કુર્યાત્કુલસેવકઃ ॥ ૩૮૪॥
તચ્છ્રુત્વા  ભગવાનાહ - ભો વૈનતેય । સત્યમભિહિતં ભવતા ।
ઉક્તઞ્ચ -

ભૃત્યાપરાધજો દણ્ડઃ સ્વામિનો જાયતે યતઃ ।
તેન લજ્જાપિ તસ્યોત્થા ન ભૃત્યસ્ય તથા પુનઃ ॥ ૩૮૫॥
તદાગચ્છ યેનાણ્ડાનિ સમુદ્રાદાદાય ટિટ્ટિભં
સમ્ભાવયાવઃ । અમરાવતીં  ચ ગચ્છાવઃ । તથાનુષ્ઠિતે
સમુદ્રો ભગવતા નિર્ભર્ત્સ્યાગ્નેયં શરં સન્ધ્યાયાભિહિતઃ -
ભો દુરાત્મન્ । દીયન્તાં ટિટ્ટિભાણ્ડાનિ । નો ચેત્સ્થલતાં ત્વાં
નયામિ । તતઃ સમુદ્રેણ સભયેન ટિટ્ટિભાણ્ડાનિ તાનિ પ્રદત્તાનિ ।
ટિટ્ટિભેનાપિ ભાર્યાયૈ સમર્પિતાનિ   । અતોઽહં બ્રવીમિ -

શત્રોર્બલમવિજ્ઞાય ઇતિ । તસ્માત્પુરુષેણોદ્યમો ન ત્યાજ્યઃ ।
તદાકર્ણ્ય સંજીવકસ્તમેવ ભૂયોઽપિ પપ્રચ્છ - ભો મિત્ર ।
કથં જ્ઞેયો મયાઽસૌ દુષ્ટબુદ્ધિરિતિ । ઇયન્તં કાલં
યાવદુત્તરોત્તરસ્નેહેન પ્રસાદેન ચાહં દૃષ્ટઃ । ન
કદાચિત્તદ્વિકૃતિર્દૃષ્ટા  । તત્કથ્યતાં યેનાહમાત્મરક્ષાર્થં
તદ્વધાયોદ્યમં કરોમિ । દમનકઆહ - ભદ્ર કિમત્ર જ્ઞેયમ્ ।
એષ તે પ્રત્યયઃ । યદિ રક્તનેત્રસ્ત્રિશિખાં ભ્રૂકુટિં   દધાનઃ
સૃક્કિણીં પરિલેલિહન્ત્વાં દૃષ્ટ્વા ભવતિ તદ્દુષ્ટબુદ્ધિઃ  ।
અન્યથા સુપ્રસાદશ્ચેતિ । તદાજ્ઞાપય મામ્ । સ્વાશ્રયં પ્રતિ
ગચ્છામિ । ત્વયા ચ યથાયં મન્ત્રભેદો ન ભવતિ તથા કાર્યમ્ ।
યદિ નિશામુખં પ્રાપ્ય ગન્તું શક્નોષિ તદ્દેશત્યાગઃ

કાર્યઃ । યતઃ -
ત્યજેદેકં કુલસ્યાર્થે ગ્રામસ્યાર્થે કુલં ત્યજેત્ ।
ગ્રામં જનપદસ્યાર્થે સ્વાત્માર્થે પૃથિવીં  ત્યજેત્ ॥ ૩૮૬॥
આપદર્થે ધનં રક્ષેદ્દારાન્રક્ષેદ્ધનૈરપિ ।
આત્માનં સતતં રક્ષેદ્દારૈરપિ ધનૈરપિ ॥ ૩૮૭॥
બલવતાભિભૂતસ્ય વિદેશગમનં તદનુપ્રવેશો વા નીતિઃ ।
તદ્દેશત્યાગઃ કાર્યઃ। અથવાત્મા સામાદિભિરુપાયૈ-
રભિરક્ષણીયઃ । ઉક્તઞ્ચ -

અપિ પુત્રકલત્રૈર્વા પ્રાણાન્રક્ષેત પણ્ડિતઃ ।
વિદ્યમાનૈર્યતસ્તૈઃ સ્યાત્સર્વં ભૂયોઽપિ દેહિનામ્ ॥ ૩૮૮॥
તથા ચ -

યેન કેનાપ્યુપાયેન શુભેનાપ્યશુભેન વા ।
ઉદ્ધરેદ્દીનમાત્માનં સમર્થો ધર્મમાચરેત્ ॥ ૩૮૯॥
યો માયાં કુરુતે મૂઢઃ પ્રાણત્યાગે ધનાદિષુ ।
તસ્ય પ્રાણાઃ પ્રણશ્યન્તિ તૈર્નષ્ટૈર્નષ્ટમેવ તત્ ॥ ૩૯૦॥
એવમભિધાય દમનકઃ કરટકસકાશમગમત્ । કરટકોઽપિ
તમાયાન્તં દૃષ્ટ્વા પ્રોવાચ - ભદ્ર । કિં  કૃતં તત્રભવતા ।
દમનકઆહ - મયા તાવન્નીતિબીજનિર્વાપણં કૃતમ્ । પરતો
દૈવવિહિતાયત્તમ્ । ઉક્તઞ્ચ -

પરાઙ્મુખેઽપિ દૈવેઽત્ર કૃત્યં કાર્યં વિપશ્ચિતા ।
આત્મદોષવિનાશાય સ્વચિત્તસ્તમ્ભનાય ચ ॥ ૩૯૧॥
તથા ચ -

ઉદ્યોગિનં પુરુષસિંહમુપૈતિ   લક્ષ્મી -
ર્દૈવં હિ દૈવમિતિ કાપુરુષા વદન્તિ ।
દૈવં નિહત્ય કુરુ પૌરુષમાત્મશક્ત્યા ।
યત્ને કૃતે યદિ ન સિધ્યતિ કોઽત્ર દોષઃ ॥ ૩૯૨॥
કરટક આહ - તત્કથય કીદૃક્ત્વયા નીતિબીજં નિર્વાપિતમ્ ।
સોઽબ્રવીત્ -

મયાઽન્યોન્યં તાભ્યાં મિથ્યાપ્રજલ્પેન ભેદસ્તથા વિહિતો યથા
ભૂયોઽપિ મન્ત્રયન્તાવેકસ્થાનસ્થિતૌ ન દ્રક્ષ્યસિ । કરટક આહ -

અહો ન યુક્તં ભવતા વિહિતં યત્પરસ્પરં તૌ સ્નેહાર્દ્રહૃદયૌ
સુખાશ્રયૌ કોપસાગરે પ્રક્ષિપ્તૌ । ઉક્તઞ્ચ -

અવિરુદ્ધં સુખસ્થં યો દુઃખમાર્ગે નિયોજયેત્ ।
જન્મજન્માન્તરં દુઃખી સ નરઃ સ્યાદસંશયમ્ ॥ ૩૯૩॥
અપરં ત્વં યદ્ભેદમાત્રેણાપિ તુષ્ટસ્તદપ્યયુક્તં યતઃ
સર્વતોઽપિ જનો વિરૂપકરણે સમર્થો ભવતિ નોપકર્તુમ્ ।
ઉક્તઞ્ચ -

ઘાતયિતુમેવ નીચઃ પરકાર્યં વેત્તિ ન પ્રસાદયિતુમ્ ।
પાતયિતુમસ્તિ શક્તિર્વાયોર્વૃક્ષં ન ચોન્નમિતુમ્ ॥ ૩૯૪॥
દમનકઆહ - અનભિજ્ઞો ભવાન્નીતિશાસ્ત્રસ્ય તેનૈતદ્બ્રવીતિ ।
ઉક્તઞ્ચ યતઃ -

જાતમાત્રં ન યઃ શત્રું વ્યાધિં  ચ પ્રશમં નયેત્ ।
મહાબલોઽપિ તેનૈવ વૃદ્ધિં  પ્રાપ્ય સ હન્યતે ॥ ૩૯૫॥
તચ્છત્રુભૂતોઽયમસ્માકં મન્ત્રિપદાહરણાત્ । ઉક્તઞ્ચ -

પિતૃપૈતામહં સ્થાનં યો યસ્યાત્ર જિગીષતે ।
સ તસ્ય સહજઃ શત્રુરુચ્છેદ્યોઽપિ પ્રિયે સ્થિતઃ ॥ ૩૯૬॥
તન્મયા સ ઉદાસીનતયા સમાનીતોઽભયપ્રદાનેન
યાવત્તાવદહમપિ તેન સાચિવ્યાત્પ્રચ્યાવિતઃ ।
અથવા સાધ્વિદમુચ્યતે -

દદ્યાત્સાધુર્યદિ નિજપદે દુર્જનાય પ્રવેશમ્
તન્નાશાય પ્રભવતિ તતો વાઞ્છમાનઃ સ્વયં સઃ ।
તસ્માદ્દેયો વિપુલમતિભિર્નાવકાશોઽધમાનામ્ ।
જારાપિ સ્યાદ્ગૃહપતિરિતિ  શ્રૂયતે વાક્યતોઽત્ર ॥ ૩૯૭॥
તેન મયા તસ્યોપરિ વધોપાય એવ વિરચ્યતે । દેશત્યાગાય વા
ભવિષ્યતિ । તચ્ચ ત્વાં મુક્ત્વાઽન્યો ન જ્ઞાસ્યતિ । તદુક્તમેતત્તે
સ્વાર્થાયાનુષ્ઠિતમ્ । ઉક્તઞ્ચ -

નિસ્ત્રિંશં   હૃદયં કૃત્વા  વાણીં  ક્ષુરસમોપમામ્ ।
વિકલ્પોઽત્ર ન કર્તવ્યો હન્યાત્તત્રાપકારિણમ્ ॥ ૩૯૮॥
અપરં મૃતોઽપ્યસ્માકં ભોજ્યો ભવિષ્યતિ । તદેકં
તાવદ્વરસાધનમ્ । અપરં સાચિવ્યં ચ ભવિષ્યતિ તૃપ્તિશ્ચેતિ ।
તદ્ગુણત્રયેઽસ્મિન્નુપસ્થિતે કસ્માન્માં દૂષયસિ ત્વં
જાડ્યભાવાત્ । ઉક્તઞ્ચ -

પરસ્ય પીડનં કુર્વન્સ્વાર્થસિદ્ધિં  ચ પણ્ડિતઃ ।
મૂઢબુદ્ધિર્ન ભક્ષેત વને ચતુરકો યથા ॥ ૩૯૯॥
કરટક આહ - કથમેતત્ । સઆહ -

કથા ૧૬
વજ્રદંષ્ટ્રનામસિંહકથા   ।
અસ્તિ કસ્મિંશ્ચિદ્વનોદ્દેશે   વજ્રદંષ્ટ્રો  નામ સિંહઃ   । તસ્ય
ચતુરકક્રવ્યમુખનામાનૌ શ‍ૃગાલવૃકૌ ભૃત્યભૂતૌ
સદૈવાનુગતૌ તત્રૈવ વને પ્રતિવસતઃ । અથાન્યદિને સિંહેન 
કદાચિદાસન્નપ્રસવા પ્રસવવેદનયા સ્વયૂથાદ્ભ્રષ્ટોષ્ટ્ર્યુપવિષ્ટા
કસ્મિંશ્ચિદ્વનગહને   સમાસાદિતા । અથ તાં વ્યાપાદ્ય યાવદુદરં
સ્ફોટયતિ તાવજ્જીવલ્લઘુદાસેરકશિશુર્નિષ્ક્રાન્તઃ   । સિંહોઽપિ 
દાસેરક્યાઃ પિશિતેન સપરિવારઃ પરાં તૃપ્તિમુપાગતઃ । પરં
સ્નેહાદ્બાલદાસેરકં ત્યક્તં ગૃહમાનીયેદમુવાચ - ભદ્ર
ન તેઽસ્તિ મૃત્યોર્ભયં મત્તો નાન્યસ્માદપિ । તતઃ સ્વેચ્છયાઽત્ર
વને ભ્રામ્યતામિતિ । યતસ્તે શઙ્કુસદૃશૌ કર્ણૌ તતઃ
શઙ્કુકર્ણો  નામ ભવિષ્યતિ । એવમનુષ્ઠિતે ચત્વારોઽપિ ત
એકસ્થાને વિહારિણઃ પરસ્પરમનેકપ્રકારગોષ્ઠીસુખ-
મનુભવન્તસ્તિષ્ઠન્તિ । શઙ્કુકર્ણોઽપિ  યૌવનપદવીમારૂઢઃ
ક્ષણમપિ ન તં સિંહં   મુઞ્ચતિ । અથ કદાચિદ્વજ્રદંષ્ટ્રસ્ય
કેનચિદ્વન્યેન મત્તગજેન સહ યુદ્ધમભવત્ । તેન મદવીર્યાત્સ
દન્તપ્રહારૈસ્તથા ક્ષતશરીરો વિહિતો યથા પ્રચલિતું ન શક્નોતિ ।
તદા ક્ષુત્ક્ષામકણ્ઠસ્તાન્પ્રોવાચ - ભોઃ । અન્વિષ્યતાં
કિઞ્ચિત્સત્ત્વં યેનાહમેવંસ્થિતોઽપિ તં વ્યાપાદ્યાઽત્મનો

યુષ્માકં ચ ક્ષુત્પ્રણાશં કરોમિ । તચ્છ્રુત્વા  તે ત્રયોઽપિ વને
સન્ધ્યાકાલં યાવદ્ભ્રાન્તાઃ પરં ન કિઞ્ચિત્સત્ત્વમાસાદિતમ્।
અથ ચતુરકશ્ચિન્તયામાસ - યદિ શઙ્કુકર્ણોઽયં  વ્યાપાદ્યેત
તતઃ સર્વેષાં કતિચિદ્દિનાનિ તૃપ્તિર્ભવતિ । પરં નૈનં સ્વામી
મિત્રત્વાદાશ્રયસમાશ્રિતત્વાચ્ચ વિનાશયિષ્યતિ । અથવા
બુદ્ધિપ્રભાવેણ સ્વામિનં પ્રતિબોધ્ય તથા કરિષ્યે યથા
વ્યાપાદયિષ્યતિ । ઉક્તઞ્ચ -

અવધ્યં ચાથવાગમ્યમકૃત્યં નાસ્તિ કિઞ્ચન ।
લોકે બુદ્ધિમતાં બુદ્ધેસ્તસ્માત્તાં વિનિયોજયેત્॥ ૪૦૦॥
એવં વિચિન્ત્ય શઙ્કુકર્ણમિદમાહ  - ભોઃ શઙ્કુકર્ણ  । સ્વામી
તાવત્પથ્યં વિના ક્ષુધયા પરિપીડ્યતે । સ્વામ્યભાવાદસ્માક-
મપિ ધ્રુવં વિનાશ એવ । તતો વાક્યં કિઞ્ચિત્સ્વામ્યર્થે વદિષ્યામિ ।
તચ્છ્રૂયતામ્  । શઙ્કુકર્ણ  આહ - ભોઃ શીઘ્રં નિવેદ્યતાં યેન
તે વચનં શીઘ્રં નિર્વિકલ્પં   કરોમિ । અપરં સ્વામિનો હિતે કૃતે
મયા સુકૃતશતં કૃતં ભવિષ્યતિ । અથ ચતુરક આહ - ભો
ભદ્ર । આત્મશરીરં દ્વિગુણલાભેન સ્વામિને પ્રયચ્છ યેન તે
દ્વિગુણં શરીરં ભવતિ । સ્વામિનઃ પુનઃ પ્રાણયાત્રા ભવતિ ।
તદાકર્ણ્ય શઙ્કુકર્ણઃ  પ્રાહ - ભદ્ર । યદ્યેવં તન્મદીય-
પ્રયોજનમેતદુચ્યતાં સ્વામ્યર્થઃ ક્રિયતામિતિ । પરમત્ર ધર્મઃ
પ્રતિભૂરિતિ । તે વિચિન્ત્ય સર્વે સિંહસકાશમાજગ્મુઃ   । તતશ્ચતુરક
આહ - દેવ । ન કિઞ્ચિત્સત્ત્વં પ્રાપ્તમ્ ।
ભગવાનાદિત્યોઽપ્યસ્તં ગતઃ ।
તદ્યદિ સ્વામી દ્વિગુણં શરીરં પ્રયચ્છતિ તતઃ શઙ્કુકર્ણોઽયં
દ્વિગુણવૃદ્ધ્યા સ્વશરીરં પ્રયચ્છતિ ધર્મપ્રતિભુવા । સિંહ 
આહ - ભોઃ યદ્યેવં તત્સુન્દરતરમ્ । વ્યવહારસ્યાસ્ય ધર્મઃ
પ્રતિભૂઃ ક્રિયતામિતિ ઽથ સિંહવચનાનન્તરં   વૃકશ‍ૃગા-
લાભ્યાં વિદારિતોભયકુક્ષિઃ શઙ્કુકર્ણઃ  પઞ્ચત્વમુપાગતઃ ।
અથ વજ્રદંષ્ટ્રશ્ચતુરકમાહ - ભોશ્ચતુરક । યાવદહં નદીં
ગત્વા સ્નાનં દેવતાર્ચનવિધિં  કૃત્વાઽઽગચ્છામિ  તાવત્ત્વયા
ઽત્રાપ્રમત્તેન ભાવ્યમિત્યુક્ત્વા નદ્યાં ગતઃ । અથ તસ્મિન્ગતે
ચતુરકશ્ચિન્તયામાસ - કથં મમૈકાકિનો ભોજ્યોઽયમુષ્ટ્રો

ભવિષ્યતિ ઇતિ વિચિન્ત્ય ક્રવ્યમુખમાહ - ભોઃ ક્રવ્યમુખ ।
ક્ષુધાલુર્ભવાન્ । તદ્યાવદસૌ સ્વામી નાગચ્છતિ તાવત્ત્વમસ્યો-
ષ્ટ્રસ્ય માંસં ભક્ષય । અહં ત્વાં સ્વામિનો નિર્દોષં
પ્રતિપાદયિષ્યામિ । સોઽપિ તચ્છ્રુત્વા  યાવત્કિઞ્ચિન્માંસમાસ્વા-
દયતિ તાવચ્ચતુરકેણોક્તમ્ - ભોઃ ક્રવ્યમુખ । સમાગચ્છતિ
સ્વામી । તત્ત્યક્ત્વૈનં દૂરે તિષ્ઠ યેનાસ્ય ભક્ષણં ન
વિકલ્પયતિ । તથાનુષ્ઠિતે સિંહઃ   સમાયાતો યાવદુષ્ટ્રં પશ્યતિ
તાવદ્રિક્તીકૃતહૃદયો દાસેરકઃ । તતો ભૃકુટિં   કૃત્વા
પરુષતરમાહ - અહો કેનૈષ ઉષ્ટ્ર ઉચ્છિષ્ટતાં નીતો યેન
તમપિ વ્યાપાદયામિ । એવમભિહિતે ક્રવ્યમુખશ્ચતુરકમુખ-
મવલોકયતિ । અથ ચતુરકો વિહસ્યોવાચ - ભોઃ । મામનાદૃત્ય
પિશિતં ભક્ષયિત્વાઽધુના મન્મુખમવલોકયસિ ।
તદાસ્વાદયાસ્ય દુર્ણયતરોઃ ફલમિતિ । તદાકર્ણ્ય ક્રવ્યમુખો
જીવનાશભયાદ્દૂરદેશં  ગતઃ । એતસ્મિન્નન્તરે તેન માર્ગેણ
દાસેરકસાર્થો ભારાક્રાન્તઃ સમાયાતઃ । તસ્યાગ્રેસરોષ્ટ્રસ્ય
કણ્ઠે મહતી ઘણ્ટા બદ્ધા । તસ્યાઃ શબ્દં દૂરતોઽપ્યાકર્ણ્ય
સિંહો   જમ્બુકમાહ - ભદ્ર જ્ઞાયતાં કિમેષ રૌદ્રઃ શબ્દઃ
શ્રૂયતેઽશ્રુતપૂર્વઃ । તચ્છ્રુત્વા  ચતુરકઃ કિઞ્ચિદ્વનાન્તરં
ગત્વા સત્વરમભ્યુપેત્ય પ્રોવાચ - સ્વામિન્ । ગમ્યતાં ગમ્યતાં
યદિ શક્નોષિ ગન્તુમ્ । સોઽબ્રવીત્ - ભદ્ર કિમેવં માં વ્યાકુલયસિ ।
તત્કથય કિમેતદિતિ । ચતુરક આહ - સ્વામિન્ એષ ધર્મરાજસ્તવોપરિ
કુપિતઓ  યદનેનાકાલે દાસેરકોઽયં મદીયો વ્યાપાદિતઃ ।
તત્સહસ્રગુણમુષ્ટ્રમસ્ય સકાશાદ્ગ્રહીષ્યામિ । ઇતિ નિશ્ચિત્ય
બૃહન્માનમાદાયાગ્રેસરસ્યોષ્ટ્રસ્ય ગ્રીવાયાં ઘણ્ટાં
બદ્ધ્વા બધ્યદાસેરકસક્તાનપિ પિતૃપિતામહાનાદાય
વૈરનિર્યાતનાર્થમાયાત એવ । સિંહોઽપિ   તચ્છ્રુત્વા  સર્વતો
દૂરાદેવાવલોક્ય મૃતમુષ્ટ્રં પરિત્યજ્ય પ્રાણભયાત્પ્રણષ્ટઃ ।
ચતુરકોઽપિ શનૈઃ શનૈસ્તસ્યોષ્ટ્રસ્ય માંસં ભક્ષયામાસ ।
અતોઽહં બ્રવીમિ - પરસ્ય પીડનં કુર્વન્નિતિ । અથ દમનકે ગતે
સંજીવકશ્ચિન્તયામાસ - અહો કિમેતન્મયા કૃતમ્ ।
યચ્છષ્પાદોઽપિ માંસાશિતસ્તસ્યાનુગઃ સંવૃત્તઃ ।
અથવા સાધ્વિદમુચ્યતે -

અગમ્યાન્યઃ પુમાન્યાતિ યોઽસેવ્યાંશ્ચ નિષેવતે ।
સ મૃત્યુમુપગ્ऱિહ્ણાતિ ગર્ભમશ્વતરી યથા ॥ ૪૦૧॥
તત્કિં  કરોમિ । ક્વ ગચ્છામિ । કથં મે શાન્તિર્ભવિષ્યતિ ।
અથવા તમેવ પિઙ્ગલકં  ગચ્છામિ । કદાચિન્માં શરણાગતં
રક્ષતિ । પ્રાણૈર્ન વિયોજયતિ । યત ઉક્તઞ્ચ -

ધર્માર્થંયતતામપીહ વિપદો દેવાદ્યદિ સ્યુઃ ક્વચિત્ ।
તત્તાસામુપશાન્તયે સુમતિભિઃ કાર્યો વિશેષાન્નયઃ ।
લોકે ખ્યાતિમુપાગતાઽત્ર સકલે લોકોક્તિરેષા યતઃ ।
દગ્ધાનાં કિલ વહ્નિના હિતકરઃ સેકોઽપિ તસ્યોદ્ભવઃ ॥ ૪૦૨॥
તથા ચ -

લોકેઽથવા તનુભૃતાં નિજકર્મપાકં
નિત્યં સમાશ્રિતવતાં સુહિતક્રિયાણામ્ ।
ભાવાર્જિતં   શુભમથાપ્યશુભં નિકામં
યદ્ભાવિ તદ્ભવતિ નાત્ર વિચારહેતુઃ ॥ ૪૦૩॥
અપરં ચાન્યત્ર ગતસ્યાપિ મે કસ્યચિદ્દુષ્ટસત્ત્વસ્ય  માંસાશિનઃ
સકાશાન્મૃત્યુર્ભવિષ્યતિ । તદ્વરં સિંહાત્   । ઉક્તઞ્ચ -

મહદ્ભિઃ સ્પર્ધમાનસ્ય વિપદેવ ગરીયસી ।
દન્તભઙ્ગોઽપિ  નાગાનાં શ્લાઘ્યો ગિરિવિદારણે ॥ ૪૦૪॥
તથા ચ -

મહતોઽપિ ક્ષયં લબ્ધ્વા શ્લાઘ્યં નીચોઽપિ ગચ્છતિ ।
દાનાર્થી મધુપો યદ્વદ્ગજકર્ણસમાહતઃ ॥ ૪૦૫॥
એવં નિશ્ચિત્ય સસ્થલિતગતિર્મન્દં ગત્વા સિંહાશ્રયં 
પશ્યન્નપઠત્ - અહો સાધ્વિદમુચ્યતે -

અન્તર્લીનભુજઙ્ગમં  ગૃહમિવાન્તઃસ્થોગ્રસિંહં   વનમ્ ।
ગ્રાહાકીર્ણમિવાભિરામકમલચ્છાયાસનાથં સરઃ ।
કાલેનાર્યજનાપવાદપિશુનૈઃ ક્ષુદ્રૈરનાર્યૈઃ શ્રિતમ્ ।
દુઃખેન પ્રવિગાહ્યતે સચકિતં રાજ્ઞાં મનઃ સામયમ્ ॥ ૪૦૬॥

એવં પઠન્દમનકોક્તાકારં પિઙ્ગલકં  દૃષ્ટ્વા પ્રચકિતઃ
સંવૃતશરીરો દૂરતરં પ્રણામકૃતિં   વિનાપ્યુપવિષ્ટઃ ।
પિઙ્ગલકોઽપિ  તથાવિધં તં વિલોક્ય દમનકવાક્યં
શ્રદ્દધાનઃ કોપાત્તસ્યોપરિ પપાત । અથ સંજીવકઃ
ખરનખવિકર્તિતપૃષ્ઠઃ   શ‍ૃઙ્ગાભ્યાં  તદુદરમુલ્લિખ્ય
કથમપિ તસ્માદપેતઃ શ‍ૃઙ્ગાભ્યાં  હન્તુમિચ્છન્યુદ્ધા-
યાવસ્થિતઃ । અથ દ્વાવપિ તૌ પુષ્પિતપલાશપ્રતિમૌ પરસ્પરવધ-
કાઙ્ક્ષિણૌ દૃષ્ટ્વા કરટકો દમનકમાહ - ભો મૂઢમતે ।
અનયોર્વિરોધં   વિતન્વતા ત્વયા સાધુ ન કૃતમ્ । ન ચ ત્વં
નીતિતત્ત્વં
વેત્સિ । નીતિવિદ્ભિરુક્તઞ્ચ -

કાર્યાણ્યુત્તમદણ્ડસાહસફલાન્યાયાસસાધ્યાનિ યે ।
પ્રીત્યા સંશમયન્તિ નીતિકુશલાઃ સામ્નૈવ તે મન્ત્રિણઃ ।
નિઃસારાલ્પફલાનિ યે ત્વવિધિના વાઞ્છન્તિ દણ્ડોદ્યમૈઃ ।
તેષાં દુર્ણયચેષ્ટિતૈર્નરપતેરારોપ્યતે શ્રીસ્તુલામ્ ॥ ૪૦૭॥
તદ્યદિ સ્વામ્યભિઘાતો ભવિષ્યતિ તત્કિં  ત્વદીયમન્ત્રબુદ્ધ્યા
ક્રિયતે । અથ સંજીવકો ન બધ્યતે તથાપ્યભવ્યમ્ । યતઃ
પ્રાણસંદેહાત્તસ્ય ચ વધઃ । તન્મૂઢ । કથં ત્વં
મન્ત્રિપદમભિલષસિ । સામસિદ્ધિં  ન વેત્સિ । તદ્વૃથા
મનોરથોઽયં તે દણ્ડરુચેઃ । ઉક્તઞ્ચ -

સામાદિદણ્ડપર્યન્તો નયઃ પ્રોક્તઃ સ્વયમ્ભુવા ।
તેષાં દણ્ડસ્તુ પાપીયાંસ્તં પશ્ચાદ્વિનિયોજયેત્ ॥ ૪૦૮॥
તથા ચ -

સામ્નૈવ યત્ર સિદ્ધિર્ન તત્ર દણ્ડો બુધેન વિનિયોજ્યઃ ।
પિત્તં યદિ શર્કરયા શામ્યતિ કોઽર્થઃ પટોલેન ॥ ૪૦૯॥
તથા ચ -

આદૌ સામ પ્રયોક્તવ્યં પુરુષેણ વિજાનતા ।
સામસાધ્યાનિ કાર્યાણિ વિક્રિયાં યાન્તિ ન ક્વચિત્ ॥ ૪૧૦॥
ન ચન્દ્રેણ ન ચૌષધ્યા ન સૂર્યેણ ન વહ્નિના ।

સામ્નૈવ વિલયંયાતિ વિદ્વેષપ્રભવં તમઃ ॥ ૪૧૧॥
તથા યત્ત્વં મન્ત્રિત્વમભિલષસિ તદપ્યયુક્તમ્ । યતસ્ત્વં
મન્ત્રિગતિં  ન વેત્સિ । યતઃ પઞ્ચવિધો મન્ત્રઃ । સ ચ
કર્મણામારમ્ભોપાયઃ પુરુષદ્રવ્યસમ્પદ્દેશકાલવિભાગો
વિનિપાતપ્રતીકારઃ કાર્યસિદ્ધિશ્ચેતિ । સોઽયં સ્વામ્યમાત્યયો-
રેકતમસ્ય કિં  વા દ્વયોરપિ વિનિપાતઃ સમુત્પદ્યતે લગ્નઃ । તદ્યદિ
કાચિચ્છક્તિરસ્તિ તદ્વિચિન્ત્યતાં વિનિપાતપ્રતીકારઃ । ભિન્નસન્ધાને હિ
મન્ત્રિણાં બુદ્ધિપરીક્ષા । તન્મૂર્ખ । તત્કર્તુમસમર્થસ્ત્વં
યતો વિપરીતબુદ્ધિરસિ । ઉક્તઞ્ચ -

મન્ત્રિણાં ભિન્નસન્ધાને ભિષજાં સાંનિપાતિકે ।
કર્મણિ વ્યજ્યતે પ્રજ્ઞા સુસ્થે કો વા ન પણ્ડિતઃ ॥ ૪૧૨॥
અન્યચ્ચ -

ઘાતયિતુમેવ નીચઃ પરકાર્યં વેત્તિ ન પ્રસાધયિતુમ્ ।
પાતયિતુમેવ શક્તિર્નાખોરુદ્ધર્તુમન્નપિટમ્ ॥ ૪૧૩॥
અથવા ન તે દોષોઽયમ્ । સ્વામિનો દોષઃ યસ્તે વાક્યં
શ્રદ્દધાતિ । ઉક્તઞ્ચ -

નરાધિપા નીચજનાનુવર્તિનો   બુધોપદિષ્ટેન પથા ન યાન્તિ યે ।
વિશન્ત્યતો દુર્ગમમાર્ગનિર્ગમં સમસ્તસમ્બાધમનર્થપઞ્જરમ્ ॥ ૪૧૪॥
તદ્યદિ ત્વમસ્ય મન્ત્રી ભવિષ્યસિ તદાન્યોઽપિ કશ્ચિન્નાસ્ય સમીપે
સાધુજનઃ સમેષ્યતિ । ઉક્તઞ્ચ -

ગુણાલયોઽપ્યસન્મન્ત્રી નૃપતિર્નાધિગમ્યતે ।
પ્રસન્નસ્વાદુસલિલો દુષ્ટગ્રાહ્યો યથા હ્રદઃ  ॥ ૪૧૫॥
તથા ચ શિષ્ટજનરહિતસ્ય સ્વામિનોઽપિ નાશો ભવિષ્યતિ ।
ઉક્તઞ્ચ -

ચિત્રાસ્વાદકથૈર્ભૃત્યૈરનાયાસિતકાર્મુકૈઃ  ।
યે રમન્તે નૃપાસ્તેષાં રમન્તે રિપવઃ શ્રિયા ॥ ૪૧૬॥
તત્કિં  મૂર્ખોપદેશેન । કેવલં દોષો ન ગુણઃ । ઉક્તઞ્ચ -

નાનામ્યં નમતે દારુ નાશ્મનિ સ્યાત્ક્ષુરક્રિયા ।

સૂચીમુખં વિજાનીહિ નાશિષ્યાયોપશ્યતે ॥ ૪૧૭॥
દમનકઆહ કથમેતત્ । સોઽબ્રવીત્ -

કથા ૧૭
વાનરયૂથકથા ।
અસ્તિ કસ્મિંશ્ચિત્પર્વતૈકદેશે   વાનરયૂથમ્ । તચ્ચ કદાચિદ્ધેમન્ત-
સમયેઽતિકઠોરવાતસંસ્પર્શવેપમાનકલેવરં તુષારવર્ષો-
દ્ધતપ્રવર્ષઘનધારાનિપાતસમાહતં ન કથઞ્ચિચ્છાન્તિ-
મગમત્ । અથ કેચિદ્વાનરા વહ્નિકણસદૃશાનિ ગુઞ્જાફલા-
ન્યવચિત્ય વહ્નિવાઞ્છયા ફૂત્કુર્વન્તઃ સમન્તાત્તસ્થુઃ । અથ
સૂચીમુખો નામ પક્ષી તેષાં તં વૃથાયાસમવલોક્ય
પ્રોવાચ - ભોઃ સર્વે મૂર્ખા યૂયમ્ । નૈતે વહ્નિકણાઃ
ગુઞ્જાફલાનિ એતાનિ । તત્કિં  વૃથા શ્રમેણ । નૈતસ્માચ્છીતરક્ષા
ભવિષ્યતિ । તદન્વિષ્યતાં કશ્ચિન્નિર્વાતો વનપ્રદેશો ગુહા
ગિરિકન્દરં વા । અદ્યાપિ સટોપા મેધા દૃશ્યન્તે । અથ
તેષામેકતમો વૃદ્ધવાનરસ્તમુવાચ - ભો મૂર્ખ । કિં
તાવદનેન વ્યાપારેણ । તદ્ગમ્યતામ્ । ઉક્તઞ્ચ -

મુહુર્વિઘ્નિતકર્માણં    દ્યૂતકારં પરાજિતમ્ ।
નાલાપયેદ્વિવેકજ્ઞો યદીચ્છેત્સિદ્ધિમાત્મનઃ ॥ ૪૧૮॥
તથા ચ -

આખેટકં વૃથાક્લેશં મૂર્ખં વ્યસનસંસ્થિતમ્ ।
સમાલાપેન યો યુઙ્ક્તે સ ગચ્છતિ પરાભવમ્ ॥ ૪૧૯॥
સોઽપિ તમનાદૃત્ય ભૂયોઽપિ વાનરાનનવરતમાહ - ભોઃ । કિં
વૃથા ક્લેશેન । અથ યાવદસૌ ન કથઞ્ચિત્પ્રલપન્વિરમતિ
તાવદેકેન વાનરેણ વ્યર્થશ્રમત્વાત્કુપિતેન  પક્ષાભ્યાં
ગૃહીત્વા શિલાયામાસ્ફાલિત ઉપરતશ્ચ । અતોઽહં બ્રવીમિ -

નાનમ્યં નમતે દારુ ઇત્યાદિ । તથા ચ -

ઉપદેશો હિ મૂર્ખાણાં પ્રકોપાય ન શાન્તયે ।
પયઃપાનં ભુજઙ્ગાનાં  કેવલં વિષવર્ધનમ્ ॥ ૪૨૦॥

અન્યચ્ચ -

ઉપદેશો ન દાતવ્યો યાદૃશે તાદૃશે નરે ।
પશ્ય વાનરમૂર્ખેણ સુગૃહી નિર્ગૃહીકૃતા ॥ ૪૨૧॥
દમનકઆહ - કથમેતત્ । સોઽબ્રવીત્ -

કથા ૧૮

કસ્મિંશ્ચિદ્વનોદ્દેશે   શમીવૃક્ષઃ । તસ્ય લમ્બમાનશાખાયાં
કૃતાવાસાવરણ્યચટકદમ્પતી પ્રતિવસતઃ સ્મ । અથ કદાચિત્તયોઃ
સુખસંસ્થયોર્હેમન્તમેઘો મન્દં મન્દં વર્ષિતુમારબ્ધઃ   ।
અત્રાન્તરે કશ્ચિચ્છાખામૃગો વાતાસારસમાહતઃ પ્રોદ્ધૂષિત-
શરીરો દન્તવીણાં વાદયન્વેપમાનસ્તસ્યાઃ શમ્યા
મૂલમાસાદ્યોપવિષ્ટઃ । અથ તં તાદૃષમવલોક્ય ચટકા
પ્રાહ - ભો ભદ્ર ।
હસ્તપાદસમોપેતો દૃશ્યસે પુરુષાકૃતિઃ  ।
શીતેન ભિદ્યસે મૂઢ કથં ન કુરુષે ગૃહમ્ ॥ ૪૨૨॥
એતચ્છ્રુત્વા  તાં વાનરઃ સકોપમાહ - અધમે કસ્માન્ન ત્વં
મૌનવ્રતા ભવસિ । અહો ધાર્ષ્ટ્યમસ્યાઃ  । અદ્ય મામુપહસતિ -

સૂચીમુખી દુરાચારા રણ્ડા પણ્ડિતવાદિની ।
નાશઙ્કતે પ્રજલ્પન્તી તત્કિમેનાં ન હન્મ્યહમ્ ॥ ૪૨૩॥
એવં પ્રલપ્ય તામાહ - મુગ્ધે । કિં  મમ ચિન્તયા તવ પ્રયોજનમ્ ।
ઉક્તઞ્ચ -

વાચ્યં શ્રદ્ધાસમેતસ્ય પૃચ્છતશ્ચ વિશેષતઃ ।
પ્રોક્તં શ્રદ્ધાવિહીનસ્ય અરણ્યરુદિતોપમમ્ ॥ ૪૨૪॥
તત્કિં  બહુના તાવત્ । કુલાયસ્થિતયા તયા પુનરપ્યભિહિતઃ ।
સ તાવત્તાં શમીમારુહ્ય તસ્યાઃ કુલાયં શતધા
ખણ્ડશોઽકરોત્ । અતોઽહં બ્રવીમિ - ઉપદેશો ન દાતવ્ય ઇતિ ।
તન્મૂર્ખ । શિક્ષાપિતોઽપિ ન શિક્ષિતસ્ત્વમ્ । અથવા ન તે
દોષોઽસ્તિ યતઃ સાધોઃ શિક્ષા ગુણાય સમ્પદ્યતે
નાસાધોઃ । ઉક્તઞ્ચ -

કિં  કરોત્યેવ પાણ્ડિત્યમસ્થાને વિનિયોજિતમ્ ।
અન્ધકારપ્રતિચ્છન્ને ઘટે દીપ ઇવાહિતઃ ॥ ૪૨૫॥
તદ્વ્યર્થપાણ્ડિત્યમાશ્રિત્ય મમ વચનમશ‍ૃણ્વન્નાત્મનઃ
શાન્તિમપિ વેત્સિ તન્નૂનમપજાતસ્ત્વમ્ । ઉક્તઞ્ચ -

જાતઃ પુત્રોઽનુજાતશ્ચ અતિજાતસ્તથૈવ ચ ।
અપજાતશ્ચ લોકેઽસ્મિન્મન્તવ્યાઃ શાસ્ત્રવેદિભિઃ ॥ ૪૨૬॥
માતૃતુલ્યગુણો જાતસ્ત્વનુજાતઃ પિતુઃ સમઃ ।
અતિજાતોઽધિકસ્તસ્માદપજાતોઽધમાધમઃ ॥ ૪૨૭॥
અપ્યાત્મનો વિનાશં ગણયતિ ન ખલઃ પરવ્યસનહૃષ્ટઃ ।
પ્રાયો મસ્તકનાશે સમરમુખે નૃત્યતિ કબન્ધઃ ॥ ૪૨૮॥
અહો સાધ્વિદમુચ્યતે -

ધર્મબુદ્ધિઃ કુબુદ્ધિશ્ચ દ્વાવેતૌ વિદિતૌ મમ ।
પુત્રેણ વ્યર્થપાણ્ડિત્યાત્પિતા ધૂમેન ઘાતિતઃ ॥ ૪૨૯॥
દમનકઆહ કથમેતત્ । સોઽબ્રવીત્ -

કથા ૨૦

કસ્મિંશ્ચિદ્દેશે   ધર્મબુદ્ધિઃ પાપબુદ્ધિશ્ચ દ્વે મિત્રે પ્રતિવસતઃ ।
અથ કદાચિત્પાપબુદ્ધિના ચિન્તિતં યદહં તાવન્મૂર્ખો
દારિદ્ર્યોપેતશ્ચ । તદેનં ધર્મબુદ્ધિમાદાય દેશાન્તરં
ગત્વાઽસ્યાશ્રયેણાર્થોપાર્જનાં કૃત્વૈનમપિ  વઞ્ચયિત્વા
સુખીભવામિ । અથાન્યસ્મિન્નહનિ પાપબુદ્ધિર્ધર્મબુદ્ધિં  પ્રાહ -

ભો મિત્ર । વાર્ધકભાવે કિં  ત્વાત્મવિચેષ્ટિતં સ્મરસિ ।
દેશાન્તરમદૃષ્ટ્વા કાં શિષ્ટજનસ્ય વાર્ત્તાં
કથયિષ્યસિ । ઉક્તઞ્ચ -

દેશાન્તરેષુ બહુવિધભાષાવેષાદિ  યેન ન જ્ઞાતમ્ ।
ભ્રમતા ધરણીપીઠે તસ્ય ફલં જન્મનો વ્યર્થમ્ ॥ ૪૩૦॥
તથા ચ -

વિદ્યાં વિત્તં શિલ્પં તાવન્નાપ્નોતિ માનવઃ સમ્યક્ ।

યાવદ્વ્રજતિ ન ભૂમૌ દેશાદ્દેશાન્તરં હૃષ્ટઃ ॥ ૪૩૧॥
અથ તસ્ય તદ્વચનમાકર્ણ્ય પ્રહૃષ્ટમનાસ્તેનૈવ સહ
ગુરુજનાનુજ્ઞાતઃ શુભેઽહનિ દેશાન્તરં પ્રસ્થિતઃ । તત્ર
ચ ધર્મબુદ્ધિપ્રભાવેણ ભ્રમતા પાપબુદ્ધિના પ્રભૂતતરં
વિત્તમાસાદિતમ્ । તતશ્ચ તૌ દ્વાવપિ પ્રભૂતોપાર્જિતદ્રવ્યૌ 
પ્રહૃષ્ટૌ સ્વગૃહં પ્રત્યૌત્સુક્યેન પ્રસ્થિતૌ । ઉક્તઞ્ચ -

પ્રાપ્તવિદ્યાર્થશિલ્પાનાં દેશાન્તરનિવાસિનામ્ ।
ક્રોશમાત્રોઽપિ ભૂભાગઃ શતયોજનવદ્ભવેત્ ॥ ૪૩૨॥
અથ સ્વસ્થાનસમીપવર્તિના   પાપબુદ્ધિના ધર્મબુદ્ધિરભિહિતઃ -
ભદ્ર । ન સર્વમેતદ્ધનં ગૃહં પ્રતિ નેતું યુજ્યતે । યતઃ
કુટુમ્બિનો  બાન્ધવાશ્ચ પ્રાર્થયિષ્યન્તે । તદત્રૈવ વનગહને
ક્વાપિ ભૂમૌ નિક્ષિપ્ય કિઞ્ચિન્માત્રમાદાય ગૃહં પ્રવિશાવઃ ।
ભૂયોઽપિ પ્રયોજને સઞ્જાતે તન્માત્રં સમેત્યાસ્માત્-
સ્થાનાન્નેષ્યાવઃ । ઉક્તઞ્ચ -

ન વિત્તં દર્શયેત્પ્રાજ્ઞઃ કસ્યચિત્સ્વલ્પમપ્યહો ।
મુનેરપિ યતસ્તસ્ય દર્શનાચ્ચલતે મનઃ ॥ ૪૩૩॥
તથા ચ -

યથામિષં જલે મત્સ્યૈર્ભક્ષ્યતે શ્વાપદૈર્ભુવિ ।
આકાશે પક્ષિભિશ્ચૈવ તથા સર્વત્ર વિત્તવાન્ ॥ ૪૩૪॥
તદાકર્ણ્ય ધર્મબુદ્ધિરાહ - ભદ્ર એવં ક્રિયતામ્ । તથાનુષ્ઠિતે
દ્વાવપિ તૌ સ્વગૃહં ગત્વા સુખેન સં સ્થિતવન્તૌ ।
અથાન્યસ્મિન્નહનિ પાપબુદ્ધિર્નિશીથેઽટવ્યાં   ગત્વા તત્સર્વં વિત્તં
સમાદાય ગર્તં પૂરયિત્વા સ્વભવનં જગામ । અથાન્યેદ્યુ-
ર્ધર્મબુદ્ધિં  સમેત્ય પ્રોવાચ - સખે બહુકુટુમ્બા વયં
વિત્તાભાવાત્સીદામઃ । તદ્ગત્વા તત્ર સ્થાને કિઞ્ચિન્માત્રં
ધનમાનયાવઃ । સોઽબ્રવીત્ - ભદ્ર એવં ક્રિયતામ્ । અથ દ્વાવપિ
ગત્વા તત્સ્થાનં યાવત્ખનતસ્તાવદ્રિક્તં ભાણ્ડં દૃષ્ટવન્તૌ ।
અત્રાન્તરે પાપબુદ્ધિઃ શિરસ્તાડયન્પ્રોવાચ - ભો ધર્મબુદ્ધે ।
ત્વયા હૃતમેતદ્ધનં નાન્યેન । યતો ભૂયોઽપિ ગર્તાપૂરણં
કૃતમ્ । તત્પ્રયચ્છ મે તસ્યાર્ધમ્ । અન્યથાઽહં રાજકુલે

નિવેદયિષ્યામિ । સઆહ - ભો દુરાત્મન્ । મા મૈવં વદ ।
ધર્મબુદ્ધિઃ ખલ્વહમ્ । નૈતચ્ચૌરકર્મ કરોમિ । ઉક્તઞ્ચ -

માતૃવત્પરદારાણિ પરદ્રવ્યાણિ લોષ્ટવત્ ।
આત્મવત્સર્વભૂતાનિ વીક્ષન્તે ધર્મબુદ્ધયઃ ॥ ૪૩૫॥
એવં દ્વાવપિ વિવદમાનૌ ધર્માધિકારિણં ગતૌ । પ્રોચતુશ્ચ
પરસ્પરં દૂષયન્તૌ । અથ ધર્માધિકરણાધિષ્ઠિતપુરુષૈ-
ર્દિવ્યાર્થે   યાવન્નિયોજિતૌ તાવત્પાપબુદ્ધિરાહ - અહો ન
સમ્યગ્દૃષ્ટો ન્યાયઃ । ઉક્તઞ્ચ -

વિવાદેઽન્વિષ્યતે પત્રં તદભાવેઽપિ સાક્ષિણઃ ।
સાક્ષ્યભાવાત્તતો દિવ્યં પ્રવદન્તિ મનીષિણઃ ॥ ૪૩૬॥
તદત્ર વિષયે મમ વૃક્ષદેવતાઃ સાક્ષીભૂતાસ્તિષ્ઠન્તિ ।
તા અપ્યાવયોરેકતરં ચૌરં સાધું વા કરિષ્યન્તિ । અથ તૈઃ
સર્વૈરભિહિતમ્ - ભો યુક્તમુક્તં ભવતા । ઉક્તઞ્ચ -

અન્ત્યજોઽપિ યદા સાક્ષી વિવાદે સમ્પ્રજાયતે ।
ન તત્ર યુજ્યતે દિવ્યં કિં  પુનર્વનદેવતાઃ ॥ ૪૩૭॥
તદસ્માકમપ્યત્ર વિષયે મહત્કૌતૂહલં વર્તતે । પ્રત્યૂષસમયે
યુવાભ્યામપ્યસ્માભિઃ સહ તત્ર વનોદ્દેશે ગન્તવ્યમિતિ ।
એતસ્મિન્નન્તરે પાપબુદ્ધિઃ સ્વગૃહં ગત્વા સ્વજનકમુવાચ -

તાત પ્રભૂતોઽયં મયાર્થો ધર્મબુદ્ધેશ્ચોરિતઃ । સ ચ તવ
વચનેન પરિણતિં  ગચ્છતિ । અન્યથાઽસ્માકં પ્રાણૈઃ સહ યાસ્યતિ ।
સઆહ - વત્સ દ્રુતં વદ યેન પ્રોચ્ય તદ્દ્રવ્યં સ્થિરતાં નયામિ ।
પાપબુદ્ધિરાહ - તાત અસ્તિ તત્પ્રદેશે મહાશમી । તસ્યાં
મહત્કોટરમસ્તિ । તત્ર ત્વં સાંપ્રતમેવ પ્રવિશ । તતઃ પ્રભાતે
યદાહં સત્યશ્રાવણં કરોમિ તદા ત્વયા વાચ્યં
યદ્ધર્મબુદ્ધિશ્ચૌર ઇતિ । તથાનુષ્ઠિતે પ્રત્યૂષે સ્નાત્વા
પાપબુદ્ધિઃ ધર્મબુદ્ધિપુરઃસરો ધર્માધિકરણકૈઃ સહ તાં
શમીમભ્યેત્ય તારસ્વરેણ પ્રોવાચ ।
આદિત્યચન્દ્રાવનિલોઽનલશ્ચ

દ્યૌર્ભૂમિરાપો હૃદયં યમશ્ચ ।
અહશ્ચ રાત્રિશ્ચ ઉભે ચ સન્ધ્યે

ધર્મો હિ જાનાતિ નરસ્ય વૃત્તમ્ ॥ ૪૩૮॥
ભગવતિ વનદેવતે । આવયોર્મધ્યે યશ્ચૌરસ્તં કથય । અથ
પાપબુદ્ધિપિતા શમીકોટરસ્થઃ પ્રોવાચ - ભો ધર્મબુદ્ધિના
હૃતમેતદ્ધનમ્। તદાકર્ણ્ય સર્વે તે રાજપુરુષા
વિસ્મયોત્ફુલ્લલોચના યાવદ્ધર્મબુદ્ધેર્વિત્તહરણોચિતં   નિગ્રહં
શાસ્ત્રદૃષ્ટ્યાવલોકયન્તિ તાવદ્ધર્મબુદ્ધિના તચ્છમીકોટરં
વહ્નિભોજ્યદ્રવ્યૈઃ પરિવેષ્ટ્ય વહ્નિના સન્દીપિતમ્ । અથ જ્વલતિ
તસ્મિન્શમીકોટરેઽર્ધદગ્ધશરીરઃ સ્ફુટિતેક્ષણઃ કરુણં
પરિદેવયન્પાપબુદ્ધિપિતા નિશ્ચક્રામ । તતશ્ચ તૈઃ સર્વૈઃ પૃષ્ટઃ -
ભોઃ કિમિદમ્ । ઇત્યુક્ત ઇદં સર્વં કુકૃત્યં પાપબુદ્ધેઃ
કારણાજ્જાતમિત્યુક્ત્વા મૃતઃ । તતસ્તે રાજપુરુષાઃ પાપબુદ્ધિં
શમીશાખાયાં પ્રતિલમ્બ્ય ધર્મબુદ્ધિં  પ્રશસ્યેદમૂચુઃ -
અહો સાધ્વિદમુચ્યતે -

ઉપાયં ચિન્તયેત્પ્રાજ્ઞસ્તથાપાયં ચ ચિન્તયેત્ ।
પશ્યતો બકમૂર્ખસ્ય નકુલૈર્ભક્ષિતાઃ સુતાઃ ॥ ૪૩૯॥
ધર્મબુદ્ધિઃ પ્રાહ - કથમેતત્ । તે પ્રોચુઃ -

કથા ૨૧
કૃષ્ણસર્પકથા ।
અસ્તિ કસ્મિંશ્ચિદ્વનોદ્દેશે   બહુબકસનાથો વટપાદપઃ । તસ્ય
કોટરે કૃષ્ણસર્પઃ પ્રતિવસતિ સ્મ । સ ચ બકબાલકાનજાત-
પક્ષાનપિ સદૈવ ભક્ષયન્કાલં નયતિ । અથૈકો બકસ્તેન
ભક્ષિતાન્યપત્યાનિ દૃષ્ટ્વા શિશુવૈરાગ્યાત્સરસ્તીરમાસાદ્ય
બાષ્પપૂરપૂરિતનયનોઽધોમુખસ્તિષ્ઠતિ । તં ચ તાદૃક્ચેષ્ટિત-
મવલોક્ય કુલીરકઃ પ્રોવાચ - મામ કિમેવં રુદ્યતે ભવતાઽદ્ય ।
સઆહ - ભદ્ર કિં  કરોમિ । મમ મન્દભાગ્યસ્ય બાલકાઃ
કોટરનિવાસિના સર્પેણ ભક્ષિતાઃ । તદ્દુઃખદુઃખિતોઽહં
રોદિમિ । તત્કથય મે યદ્યસ્તિ કશ્ચિદુપાયસ્તદ્વિનાશાય ।
તદાકર્ણ્ય કુલીરકશ્ચિન્તયામાસ - અયં તાવદસ્મત્સહજવૈરી ।
તથોપદેશં પ્રયચ્છામિ સત્યાનૃતં યથાન્યેઽપિ બકાઃ

સર્વે સઙ્ક્ષયમાયાન્તિ । ઉક્તઞ્ચ -

નવનીતસમાં વાણીં  કૃત્વા  ચિત્તં તુ નિર્દયમ્ ।
તથા પ્રબોધ્યતે શત્રુઃ સાન્વયો મ્રિયતે યથા ॥ ૪૪૦॥
આહ ચ - મામ યદ્યેવં તન્મત્સ્યમાંસખણ્ડાનિ નકુલસ્ય
બિલદ્વારાત્સર્પકોટરં યાવત્પ્રક્ષિપ યથા નકુલસ્તન્માર્ગેણ
ગત્વા તં દુષ્ટસર્પં વિનાશયતિ । અથ તથાનુષ્ઠિતે
મત્સ્યમાંસાનુસારિણા નકુલેન તં કૃષ્ણસર્પં નિહત્ય તેઽપિ
તદ્વૃક્ષાશ્રયાઃ  સર્વે બકાશ્ચ શનૈઃ શનૈર્ભક્ષિતાઃ । અતો
વયં બ્રૂમઃ - ઉપાયં ચિન્તયેદિતિ । એવં મૂઢ । ત્વયાપ્યુપાય-
શ્ચિન્તિતો નાપાયઃ પાપબુદ્ધિવત્ । તન્ન ભવસિ ત્વં સજ્જનઃ। કેવલં
પાપબુદ્ધિરસિ । જ્ઞાતો મયા સ્વામિનઃ પ્રાણસંદેહાનયનાત્ ।
પ્રકટીકૃતં ત્વયા સ્વયમેવાત્મનો દુષ્ટત્વં કૌટિલ્યં ચ ।
અથવા સાધ્વિદમુચ્યતે -

યત્નાદપિ કઃ પશ્યેચ્છિખિનામાહારનિઃસરણમાર્ગમ્ ।
યદિ જલદધ્વનિમુદિતાસ્ત એવ મૂઢા ન નૃત્યેયુઃ ॥ ૪૪૧॥
યદિ ત્વં સ્વામિનમેનાં દશાં નયસિ તદસ્મદ્વિધસ્ય કા
ગણના । તસ્માન્મમાસન્નેન ભવતા ન ભાવ્યમ્ । ઉક્તઞ્ચ -

તુલાં લોહસહસ્રસ્ય યત્ર ખાદન્તિ મૂષકાઃ ।
રાજંસ્તત્ર  હરેચ્છ્યેનો બાલકં નાત્ર સંશયઃ ॥ ૪૪૨॥
દમનકઆહ કથમેતત્ ।સોઽબ્રવીત્ -

કથા ૨૨
જીર્ણધનનામવણિક્પુત્રકથા ।
અસ્તિ કસ્મિંશ્ચિદધિષ્ઠાને   જીર્ણધનો નામ વણિક્પુત્રઃ । સ ચ
દ્રવ્યક્ષયાદ્દેશાન્તરગમનમના વ્યચિન્તયત્ -

યત્ર દેશેઽથવા સ્થાને ભોગાન્ભુક્ત્વા સ્વવીર્યતઃ ।
તસ્મિન્વિભવહીનો યો વસેત્સ પુરુષાધમઃ ॥ ૪૪૩॥
તથા ચ -

યેનાહંકારયુક્તેન ચિરં વિલસિતં પુરા ।
દીનં વદતિ તત્રૈવ યઃ પરેષાં સ નિન્દિતઃ ॥ ૪૪૪॥
તસ્ય ચ ગૃહે સહસ્રલોહભારઘટિતા પૂર્વપુરુષોપાર્જિતા 
તુલાઽસીત્ । તાં ચ કસ્યચિચ્છ્રેષ્ટિનો  ગૃહે નિક્ષેપભૂતાં
કૃત્વા  દેશાન્તરં પ્રસ્થિતઃ । તતઃ સુચિરં કાલં દેશાન્તરં
યથેચ્છયા ભ્રાન્ત્વા પુનઃ સ્વપુરમાગત્ય તં શ્રેષ્ઠિનમુવાચ -

ભોઃ શ્રેષ્ઠિન્ । દીયતાં મે સા નિક્ષેપતુલા । સઆહ - ભો । નાસ્તિ
સા ત્વદીયા તુલા । મૂષિકૈર્ભક્ષિતા । જીર્ણધનઆહ - ભોઃ
શ્રેષ્ઠિન્ । નાસ્તિ દોષસ્તે યદિ મૂષિકૈર્ભક્ષિતેતિ । ઈદૃગેવાયં
સંસારઃ । ન કિઞ્ચિદત્ર શાશ્વતમસ્તિ । પરમહં નદ્યાં
સ્નાનાર્થં ગમિષ્યામિ । તત્ત્વમાત્મીયં શિશુમેનં
ધનદેવનામાનં મયા સહ સ્નાનોપકરણહસ્તં પ્રેષયેતિ ।
સોઽપિ ચૌર્યભયાત્તસ્ય શઙ્કિતઃ સ્વપુત્રમુવાચ - વત્સ
પિતૃવ્યોઽયં તવ સ્નાનાર્થં નદ્યાં યાસ્યતિ । તદ્ગમ્યતામનેન
સાર્ધં સ્નાનોપકરણમાદાયેતિ । અહો સાધ્વિદમુચ્યતે -
ન ભક્ત્યા કસ્યચિત્કોઽપિ પ્રિયં પ્રકુરુતે નરઃ ।
મુક્ત્વા ભયં પ્રલોભં વા કાર્યકારણમેવ વા ॥ ૪૪૫॥
તથા ચ -

અત્યાદરો ભવેદ્યત્ર કાર્યકારણવર્જિતઃ   ।
તત્ર શઙ્કા પ્રકર્તવ્યા પરિણામેઽસુખાવહા ॥ ૪૪૬॥
અથાસૌ વણિક્ષિશુઃ સ્નાનોપકરણમાદાય પ્રહૃષ્ટમના-
સ્તેનાભ્યાગતેન સહ પ્રસ્થિતઃ । તથાનુષ્ઠિતે વણિક્સ્નાત્વા
તં શિશું નદીગુહાયાં પ્રક્ષિપ્ય તદ્દ્વારં
બૃહચ્છિલયાચ્છાદ્ય સત્વરં ગૃહમાગતઃ । પૃષ્ટશ્ચ
તેન વણિજા - ભો અભ્યાગત તત્કથ્યતાં કુત્ર મે શિશુર્યસ્ત્વયા
સહ નદીં  ગતઃ ઇતિ । સઆહ - નદીતટાત્સ શ્યેનેન હૃત ઇતિ ।
શ્રેષ્ઠ્યાહ - મિથ્યાવાદિન્ । કિં  ક્વચિચ્છ્યેનો બાલં હર્તું
શક્નોતિ । તત્સમર્પય મે સુતમન્યથા રાજકુલે નિવેદયિષ્યામીતિ ।
સઆહ - ભોઃ સત્યવાદિન્ । યથા શ્યેનો બાલં ન નયતિ તથા
મૂષિકા અપિ લોહભારઘટિતાં તુલાં ન ભક્ષયન્તિ । તદર્પય

મે તુલાં યદિ દારકેણ પ્રયોજનમ્ । એવં વિવદમાનૌ દ્વાવપિ
રાજકુલં ગતૌ । તત્ર શ્રેષ્ઠી તારસ્વરેણ પ્રોવાચ - ભો
અબ્રહ્મણ્યમબ્રહ્મણ્યમ્ । મમ શિશુરનેન ચૌરેણાપહૃતઃ ।
અથ ધર્માધિકારિણસ્તમૂચુઃ - ભોઃ સમર્પ્યતાં શ્રેષ્ઠિસુતઃ ।
સઆહ - કિં  કરોમિ । પશ્યતો મે નદીતટાચ્છ્યેનેનાપહૃતઃ
શિશુઃ । તચ્છ્રુત્વા  તે પ્રોચુઃ - ભો ન સત્યમભિહિતં ભવતા ।
કિં  શ્યેનઃ શિશું હર્તું સમર્થો ભવતિ । સઆહ - ભો ભોઃ
શ્રૂયતાં મદ્વચઃ ।
તુલાં લોહસહસ્રસ્ય યત્ર ખાદન્તિ મૂષિકાઃ ।
રાજંસ્તત્ર  હરેચ્છ્યેનો બાલકં નાત્ર સં શયઃ ॥ ૪૪૭॥
તે પ્રોચુઃ - કથમેતત્ । તતઃ શ્રેષ્ઠી સભ્યાનામગ્રે સર્વં
વૃત્તાન્તં નિવેદયામાસ । તતસ્તૈર્વિહસ્ય   દ્વાવપિ તૌ પરસ્પરં
સમ્બોધ્ય તુલાશિશુપ્રદાનેન સન્તોષિતૌ । અતોઽહં બ્રવીમિ -

તુલાં લોહસહસ્રસ્ય ઇતિ । તન્મૂર્ખ । સંજીવકપ્રસાદમસહમાનેન
ત્વયૈતત્કૃતમ્ । અહો સાધ્વિદમુચ્યતે -
પ્રાયેણાત્ર કુલાન્વિતં કુકુલજાઃ શ્રીવલ્લભં દુર્ભગા
દાતારં કૃપણા ઋજૂનનૃજવો વિત્તે સ્થિતં નિર્ધનાઃ ।
વૈરૂપ્યોપહતાશ્ચ કાન્તવપુષં ધર્માશ્રયં પાપિનો
નાનાશાસ્ત્રવિચક્ષણં ચ પુરુષં નિન્દન્તિ મૂર્ખાઃ સદા ॥ ૪૪૮॥
તથા ચ -

મૂર્ખાણાં પણ્ડિતા દ્વેષ્યા નિર્ધનાનાં મહાધનાઃ ।
વ્રતિનઃ પાપશીલાનામસતીનાં કુલસ્ત્રિયઃ ॥ ૪૪૯॥
તન્મૂર્ખ ત્વયા હિતમપ્યહિતં કૃતમ્ । ઉક્તઞ્ચ -

પણ્ડિતોઽપિ વરં શત્રુર્ન મૂર્ખો હિતકારકઃ ।
વાનરેણ હતો રાજા વિપ્રાશ્ચૌરેણ રક્ષિતાઃ ॥ ૪૫૦॥
દમનકઆહ કથમેતત્ । સોઽબ્રવીત્ -

કથા ૨૩

કસ્યચિદ્રાજ્ઞો નિત્યં વાનરોઽતિભક્તિપરોઽઙ્ગસેવકોઽન્તઃપુરે -

ઽપ્યપ્રતિષિદ્ધપ્રસરોઽતિવિશ્વાસસ્થાનમભૂત્ । એકદા રાજ્ઞો
નિદ્રાં ગતસ્ય વાનરે વ્યજનં નીત્વા વાયું વિદધતિ રાજ્ઞો
વક્ષઃસ્થલોપરિ મક્ષિકોપવિષ્ટા । વ્યજનેન મુહુર્મુહુર્નિષિધ્ય   -
માનાપિ પુનઃ પુનસ્તત્ર એવોપવિશતિ । તતસ્તેન સ્વભાવચપલેન
મૂર્ખેણ વાનરેણ ક્રુદ્ધેન સતા તીક્ષ્ણં ખડ્ગમાદાય
તસ્યા ઉપરિ પ્રહારો વિહિતઃ । તતો મક્ષિકોડ્ડીય ગતા પરં તેન
શિતધારેણાસિના રાજ્ઞો વક્ષો દ્વિધા જાતં રાજા મૃતશ્ચ ।
તસ્માચ્ચિરાયુરિચ્છતા નૃપેણ મૂર્ખોઽનુચરો ન રક્ષણીયઃ ।
અપરમેકસ્મિન્નગરે કોઽપિ વિપ્રો મહાવિદ્વાન્પરં પૂર્વજન્મયોગેન
ચૌરો વર્તતે । તસ્મિન્પુરેઽન્યદેશાદાગતાંશ્ચતુરો વિપ્રાન્બહૂનિ
વસ્તૂનિ વિક્રીણતો દૃષ્ટ્વા ચિન્તિતવાન્ - અહો કેનોપાયેનૈષાં
ધનં લભે । ઇતિ વિચિન્ત્ય તેષાં પુરોઽનેકાનિ શાસ્ત્રોક્તાનિ
સુભાષિતાનિ ચાતિપ્રિયાણિ મધુરાણિ વચનાનિ જલ્પતા તેષાં
મનસિ વિશ્વાસમુત્પાદ્ય સેવા કર્તુમારબ્ધા । અથવા
સાધ્વિદમુચ્યતે -

અસતી ભવતિ સલજ્જા ક્ષારં નીરં ચ શીતલં ભવતિ ।
દમ્ભી ભવતિ વિવેકી પ્રિયવક્તા ભવતિ ધૂર્તજનઃ ॥ ૪૫૧॥
અથ તસ્મિન્સેવાં કુર્વતિ તૈર્વિપ્રૈઃ   સર્વવસ્તૂનિ વિક્રીય બહુમૂલ્યાનિ
રત્નાનિ ક્રીતાનિ । તતસ્તાનિ જઙ્ઘામધ્યે  તત્સમક્ષં પ્રક્ષિપ્ય
સ્વદેશં પ્રતિ ગન્તુમુદ્યમો વિહિતઃ । તતઃ સ ધૂર્તવિપ્રસ્તાન્વિપ્રાન્
ગન્તુમુદ્યતાન્પ્રેક્ષ્ય ચિન્તાવ્યાકુલિતમનાઃ  સંજાતઃ - અહો
ધનમેતન્ન કિઞ્ચિન્મમ ચટિતમ્ । અથૈભિઃ સહ યામિ । પથિ ક્વાપિ
વિષં દત્ત્વૈતાન્નિહત્ય સર્વરત્નાનિ ગૃહ્ણામિ । ઇતિ વિચિન્ત્ય
તેષામગ્રે સકરુણં વિલપ્યેદમાહ - ભો મિત્રાણિ । યૂયં
મામેકાકિનં મુક્ત્વા ગન્તુમુદ્યતાઃ । તન્મે મનો ભવદ્ભિઃ સહ
સ્નેહપાશેન બદ્ધં ભવદ્વિરહનામ્નૈવાકુલં સઞ્જાતં યથા
ધૃતિં  ક્વાપિ ન ધત્તે । યૂયમનુગ્રહં વિધાય સહાયભૂતં
મામપિ સહૈવ નયત । તદ્વચઃ શ્રુત્વા તે કરુણાર્દ્રચિત્તાસ્તેન
સમમેવ સ્વદેશં પ્રતિ પ્રસ્થિતાઃ । અથાધ્વનિ તેષાં
પઞ્ચાનામપિ પલ્લીપુરમધ્યે વ્રજતાં ધ્વાઙ્ક્ષાઃ
કથયિતુમારબ્ધાઃ - રે રે કિરાતાઃ । ધાવત ધાવત ।

સપાદલક્ષધનિનો યાન્તિ । એતાન્નિહત્ય ધનં નયત । તતઃ
કિરાતૈર્ધ્વાઙ્ક્ષવચનમાકર્ણ્ય સત્વરં ગત્વા તે વિપ્રા
લગુડપ્રહારૈર્જર્જરીકૃત્ય વસ્ત્રાણિ મોચયિત્વા વિલોકિતાઃ પરં
ધનં કિઞ્ચિન્ન લબ્ધમ્ । તદા તૈઃ કિરાતૈરભિહિતમ્ - ભોઃ
પાન્થાઃ । પુરા કદાપિ ધ્વાઙ્ક્ષવચનમનૃતં નાસીત્ ।
તતો ભવતાં સંનિધૌ ક્વાપિ ધનં વિદ્યતે તદર્પયત । અન્યથા
સર્વેષામપિ વધં વિધાય ચર્મ વિદાર્ય પ્રત્યઙ્ગં  પ્રેક્ષ્ય
ધનં નેષ્યામઃ । તદા તેષામીદૃશં વચનમાકર્ણ્ય
ચૌરવિપ્રેણ મનસિ ચિન્તિતમ્ - યદૈષાં વિપ્રાણાં વધં
વિધાયાઙ્ગં  વિલોક્ય રત્નાનિ નેષ્યન્તિ તદાપિ માં વધિષ્યન્તિ
તતોઽહં પૂર્વમેવાત્માનમરત્નં સમર્પ્યૈતાન્મુઞ્ચામિ ।
ઉક્તઞ્ચ -

મૃત્યોર્બિભેષિ   કિં  બાલ ન સ ભીતં વિમુઞ્ચતિ ।
અદ્ય વાઽબ્દશતાન્તે વા મૃત્યુર્વૈ પ્રાણિનાં ધ્રુવઃ ॥ ૪૫૨॥
તથા ચ -

ગવાર્થે બ્રાહ્મણાર્થે ચ પ્રાણત્યાગં કરોતિ યઃ ।
સૂર્યસ્ય મણ્ડલં ભિત્ત્વા સ યાતિ પરમાં ગતિમ્ ॥ ૪૫૩॥
ઇતિ નિશ્ચિત્યાભિહિતમ્ - ભોઃ કિરાતાઃ । યદ્યેવં તતો માં પૂર્વં
નિહત્ય વિલોકયત । તતસ્તૈસ્તથાનુષ્ઠિતે તં ધનરહિતમવલોક્યાપરે
ચત્વારોઽપિ મુક્તાઃ ઽતોઽહં બ્રવીમિ - પણ્ડિતોઽપિ વરં શત્રુરિતિ ।
અથૈવં સંવદતોસ્તયોઃ સંજીવકઃ ક્ષણમેકં પિઙ્ગલકેન
સહ યુદ્ધં કૃત્વા  તસ્ય ખરનખરપ્રહારાભિહિતો
ગતાસુર્વસુન્ધરાપીઠે નિપપાત । અથ તં ગતાસુમવલોક્ય
પિઙ્ગલકસ્તદ્ગુણસ્મરણાર્દ્રહૃદયઃ  પ્રોવાચ - ભો અયુક્તં
મયા પાપેન કૃતં સંજીવકં વ્યાપાદયતા । યતો
વિશ્વાસઘાતાદન્યન્નાસ્તિ પાપતરં કર્મ । ઉક્તઞ્ચ -

મિત્રદ્રોહી કૃતઘ્નશ્ચ યશ્ચ વિશ્વાસઘાતકઃ ।
તે નરા નરકં યાન્તિ યાવચ્ચન્દ્રદિવાકરૌ ॥ ૪૫૪॥
ભૂમિક્ષયે રાજવિનાશ એવ

ભૃત્યસ્ય વા બુદ્ધિમતો વિનાશે ।

નો યુક્તમુક્તં હ્યનયોઃ સમત્વં
નષ્ટાપિ ભૂમિઃ સુલભા ન ભૃત્યાઃ ॥ ૪૫૫॥

તથા મયા સભામધ્યે સ સદૈવ પ્રશંસિતઃ । તત્કિં
કથયિષ્યામિ તેષામગ્રતઃ । ઉક્તઞ્ચ -

ઉક્તો ભવતિ યઃ પૂર્વં ગુણવાન્ ઇતિ સંસદિ ।
ન તસ્ય દોષો વક્તવ્યઃ પ્રતિજ્ઞાભઙ્ગભીરુણા  ॥ ૪૫૬॥
એવંવિધં પ્રલપન્તં દમનકઃ સમેત્ય સહર્ષમિદમાહ -

દેવ કાતરતમસ્તવૈષ ન્યાયો યદ્દ્રોહકારિણં શષ્પભુજં
હત્વેત્થં શોચસિ । તન્નૈતદુપપન્નં ભૂભુજામ્ । ઉક્તઞ્ચ -

પિતા વા યદિ વા ભ્રાતા પુત્રો ભાર્યાઽથવા સુહૃત્ ।
પ્રાણદ્રોહં યદા ગચ્છેદ્ધન્તવ્યો નાસ્તિ પાતકમ્ ॥ ૪૫૭॥
તથા ચ -

રાજા ઘૃણી બ્રાહ્મણઃ સર્વભક્ષી
સ્ત્રી ચાત્રપા દુષ્ટમતિઃ સહાયઃ ।

પ્રેષ્યઃ પ્રતીપોઽધિકૃતઃ પ્રમાદી
ત્યાજ્યા અમી યશ્ચ કૃતં ન વેત્તિ ॥ ૪૫૮॥

અપિ ચ -

સત્યાનૃતા ચ પરુષા પ્રિયવાદિની ચ
હિંસ્રા   દયાલુરપિ ચાર્થપરા વદાન્યા ।

ભૂરિવ્યથા પ્રચુરવિત્તસમાગમા ચ
વેશ્યાઙ્ગનેવ  નૃપનીતિરનેકરૂપા ॥ ૪૫૯॥

અપિ ચ -

અકૃતોપદ્રવઃ કશ્ચિન્મહાનપિ ન પૂજ્યતે ।
પૂજયન્તિ નરા નાગાન્ન તાર્ક્ષ્યં નાગઘાતિનમ્ ॥ ૪૬૦॥
તથા ચ -

અશોચ્યાનન્વશોચસ્ત્વં પ્રજ્ઞાવાદાંશ્ચ ભાષસે ।
ગતાસૂનગતાસૂંશ્ચ નાનુશોચન્તિ પણ્ડિતાઃ ॥ ૪૬૧॥
એવં તેન સમ્બોધિતઃ પિઙ્ગલકઃ  સંજીવકશોકં ત્યક્ત્વા

panchatantra1.pdf 101



શ્રીવિષ્ણુશર્મવિરચિતે પઞ્ચતન્ત્રે મિત્રભેદો નામ પ્રથમં તન્ત્રમ્

દમનકસાચિવ્યેન રાજ્યમકરોત્ ।
ઇતિ શ્રીવિષ્ણુશર્મવિરચિતે પઞ્ચતન્ત્રે મિત્રભેદો નામ
પ્રથમં તન્ત્રમ્ ।
Notes:

1) The original encoding showed all સમાસs broken
into their પદs, separated by hyphens. All hyphens have

been removed now and the સમાસs joined together.

2) The original encoding also had all સન્ધિs separated into

their components. These have been joined back. 3) Punctuation marks

such as ? and ! have been replaced by દણ્ડs.

The introduction of the original encoding:

The text used for this edition comes from the following :

(ed.)Ramchandra Jha. Vidyabhavan Sanskrit Granthamala, 17.

Sixth edition.(Varanasi: Chowkhamba Vidyabhavan, 1991).

There are considerable differences in various editions of the

Panchatantra. I have also consulted (ed.) N.R. Kale. Delhi:

Motilal Banarsidass, reprint 1991 (original 1911), but clearly

there are several differences. Eventually, a revised

version based on Kosambi as 1949 critical edition should be prepared.

Electronic text entered by Jan Brzezinski, 2003. This text is

available freely, but we request all users to please acknowledge

Gaudiya Grantha Mandir as its source. A few corrections have

been made (2003-11-02)

Corrections from Ulrich Stiehl entered 2003-11-05

Assembled, reprocessed, and proofread by

Arvind Kolhatkar akolhatkar at rogers.com

